
CYD-DESTUN
1. Yn y deng mlynedd diwethaf mae newidiadau helaeth wedi bod i bolisi iechyd a gofal yng Nghymru, llawer yn ymwneud â datblygu a gwreiddio “dull system-gyfan” o ddarparu iechyd a gofal cymdeithasol. Er hynny, mae llawer o systemau iechyd a gofal yn parhau i gael trafferth gyda llawer o’r heriau y mae’r polisïau hyn yn ceisio i’w hateb: mae anghenion gofal yn parhau i gynyddu, cyllid yn parhau i gael ei wasgu, a phroblemau recriwtio a chadw’r gweithlu’n gyffredin iawn o hyd. Ychwanegodd Covid-19 at yr heriau hyn.
2. Gwyddom fod gan wirfoddoli mewn gofal cymdeithasol botensial i roi canlyniadau da i ddefnyddwyr gwasanaethau gofal, i’r gwirfoddolwyr eu hunain ac i gymunedau’n gyffredinol. Mae’n cael ei weld yn gynyddol fel adnodd gwerthfawr i wella lles a helpu i symud y system tuag at fodelau gofal mwy ataliol.
3. Ar ôl blynyddoedd lawer o sefydlogrwydd, mae llai o bobl yn gwirfoddoli yng Nghymru bellach.  Mae rhesymau pobl dros wirfoddoli, y mathau o waith y maen nhw eisiau ei wneud, faint o amser sydd ganddynt, y gefnogaeth y maen nhw’n disgwyl ei derbyn, a’u perthynas gyda staff cyflogedig, hefyd yn newid. 
4. Mae strategaeth gweithlu Gofal Cymdeithasol Cymru ac Addysg a Gwella Iechyd Cymru ar gyfer iechyd a gofal cymdeithasol (2020) yn cynnwys ymrwymiad i ddeall cyfraniad gwirfoddolwyr (a gofalwyr di-dâl) i’r sector gofal cymdeithasol. Mae’r strategaeth hefyd yn trafod datblygu model i gefnogi gwirfoddoli mewn gofal cymdeithasol. Comisiynwyd yr adroddiad gan Ofal Cymdeithasol Cymru er mwyn cyfrannu at y ddealltwriaeth honno drwy:
· adolygu a chyfuno’r dystiolaeth a’r data presennol ar wirfoddoli mewn gofal cymdeithasol; 
· trafod profiadau, a pholisïau ac arferion sefydliadol ar gyfer gweithio gyda gwirfoddolwyr mewn cartrefi gofal preswyl yng Nghymru. 
5. Defnyddiodd yr ymchwil ddulliau cymysg gan gynnwys: i) adolygiad cyflym o dystiolaeth gofal cymdeithasol a gwirfoddoli ers 2010 i 2024; ii) astudiaethau achos ansoddol o wyth cartref gofal preswyl i oedolion hŷn; a iii) arolwg ar-lein o ddarparwyr gofal preswyl. Cynhaliwyd cyfanswm o 42 o gyfweliadau ar draws yr wyth astudiaeth achos (gyda staff, gwirfoddolwyr a rhanddeiliaid ehangach) yn ystod Haf a Hydref 2024. Roedd y gwaith dadansoddi a chyfuno a wnaed wedyn wedi’i ategu gan ddull dadansoddi ‘Realydd’ a’n helpodd i symud o sefyllfa o farnu (gofyn “ydy gwirfoddoli’n gweithio”?) tuag at egluro sut a pham y mae’n gweithio neu beidio. Er y dosbarthwyd yr arolwg i’r oddeutu 1,300 o reolwyr cartrefi gofal cofrestredig ym mas-data Gofal Cymdeithasol Cymru, dim ond 20 ymateb a dderbyniwyd a rhaid felly trin y canlyniadau gyda chryn bwyll.


Y LLENYDDIAETH
6. Mae diffyg data cynhwysfawr ar wirfoddoli mewn gofal cymdeithasol yng Nghymru. Nid oes dataset dibynadwy sy’n rhoi darlun cywir na chyflawn o nifer y bobl sy’n gwirfoddoli mewn gofal cymdeithasol yng Nghymru, faint o oriau y maen nhw’n ei gyfrannu, na’u nodweddion demograffig.
7. Mae Datganiad Blynyddol Arolygiaeth Gofal Cymru (AGC) am 2022-23 yn cynnig peth mewnwelediad. Allan o 1,020 o wasanaethau a gwblhaodd y datganiad, dywedodd 35 o wasanaethau cofrestredig yng Nghymru eu bod yn defnyddio gwirfoddolwyr. Mae hyn yn 3% o’r holl wasanaethau cartref gofal cofrestredig yng Nghymru. Ymhlith y 35 gwasanaeth a ddywedodd eu bod yn defnyddio gwirfoddolwyr, adroddwyd cyfanswm o 100 o wirfoddolwyr. Mae hyn yn awgrymu nifer isel o wasanaethau cofrestredig yn defnyddio gwirfoddolwyr, a nifer isel o wirfoddolwyr yn y gwasanaethau hynny.
8. Nid yw dosbarthiad gwirfoddolwyr mewn cartrefi gofal yn llyfn ar draws sectorau, gyda 15% o gartrefi gofal yn y sector gwirfoddoli’n defnyddio gwirfoddolwyr. Mae hyn yn cymharu â 5% o gartrefi sector cyhoeddus a 3% o gartrefi gofal annibynnol (preifat). Mae’r cartrefi gofal gyda’r mwyaf o wirfoddolwyr yn tueddu i fod yn y sector gwirfoddol. Mae deall amrywiadau rhwng sectorau’n bwysig o gofio mai’r sector annibynnol (preifat) sy’n hawlio’r rhan fwyaf o gartrefi gofal yng Nghymru.
9. Mae sefydliadau allanol yn chwarae rôl bwysig mewn helpu i wirfoddoli mewn rhai cartrefi gofal. Maen nhw’n “gatalydd” ar gyfer gwirfoddoli gan recriwtio, hyfforddi ac, mewn rhai achosion, cefnogi gwirfoddolwyr. 
10. Clywsom fod cynefino, hyfforddiant a chymorth parhaus effeithiol i gyd yn allweddol i wirfoddoli’n llwyddiannus mewn gofal cymdeithasol. Mae diffyg hyn yn cael effaith negyddol ar brofiad gwirfoddolwyr ac ar yr effeithiau positif y gall gwirfoddoli eu cael ar gartrefi gofal a’u preswylwyr.
11. Mae tystiolaeth sylweddol o effaith bositif gwirfoddoli gofal cymdeithasol ar ddefnyddwyr gwasanaethau gofal, yn enwedig drwy greu perthnasoedd cymdeithasol a chyswllt cymdeithasol. Mae llai o dystiolaeth o ganlyniadau hirdymor gwirfoddoli gofal cymdeithasol i ddefnyddwyr gwasanaethau gofal, neu o ganlyniadau i deuluoedd a gofalwyr.
12. Gall y canlyniadau i wirfoddolwyr fod yn bositif a negyddol. Mae’r manteision positif yn cynnwys boddhad a’u bod yn gwneud gwahaniaeth, teimlad o bwrpas a lles gwell. Mae datblygu sgiliau hefyd yn fantais i rai gwirfoddolwyr. Mae effeithiau negyddol gwirfoddoli mewn gofal cymdeithasol yn aml yn deillio o natur emosiynol anodd y gwaith, gan gynnwys delio gyda phrofedigaeth. Clywsom fod gwirfoddolwyr yn teimlo’n orbryderus neu dan ormod o bwysau.
13. Mae’r dystiolaeth o ganlyniadau gwirfoddoli mewn gofal cymdeithasol i staff yn brin a chymysg: gall ysgafnu gwaith staff a rhyddhau amser, neu gynyddu eu baich gwaith drwy fod angen treulio amser yn rheoli gwirfoddolwyr.
14. Yn ôl nifer o astudiaethau, mae cyllid ac adnoddau, yn enwedig diffyg adnoddau i reoli gwirfoddolwyr, yn cyfyngu ar ba mor gynaliadwy ac ar botensial rhaglenni gwirfoddoli gofal cymdeithasol. Mae trafferthion gyda recriwtio gwirfoddolwyr addas hefyd yn codi’n aml yn y llenyddiaeth ac yn cael ei nodi fel her barhaus ac efallai un sy’n cynyddu.
15. Mae astudiaethau hefyd yn nodi problemau gyda risg a rheoli risg, sy’n tueddu i droi o gwmpas diwylliant y sefydliad ac agweddau ehangach arweinwyr a staff tuag at risg a chynnwys gwirfoddolwyr. Mae hyn yn cynnwys amheuaeth gan rai staff a phreswylwyr cartrefi gofal ynghylch gallu gwirfoddolwyr i weithio’n effeithiol mewn cartrefi gofal.
16. Mae pa mor glir yw’r ffiniau rhwng gwirfoddolwyr a swyddi cyflogedig, a goblygiadau hyn mewn gofal cymdeithasol, yn thema sy’n codi’n gyson yn y llenyddiaeth. Cododd gwestiynau hefyd am y goblygiadau o wirfoddolwyr yn cyflawni’r agweddau emosiynol ar ofalu, a allai arwain at gyfyngu cyfrifoldebau swyddi staff cyflogedig i gyfres weddilliol o dasgau corfforol ac undonog.
17. Mae peth llenyddiaeth yn trafod cyfleoedd pellach i wirfoddoli mewn gofal cymdeithasol. Ond, lle y mae’r llenyddiaeth yma ar gael, mae’r ffocws ar hybu cyflenwad, cynyddu galw, ‘mwyhau’ canlyniadau a datblygu gyrfaoedd.
EIN CANFYDDIADAU
18. Er na fu’n bosib ateb, gydag unrhyw sicrwydd, y cwestiwn o faint o wirfoddoli gofal cymdeithasol sy’n digwydd yng Nghymru (o gofio’r ymateb isel i’n harolwg), mae’n rhesymol awgrymu bod gwirfoddoli mewn cartrefi gofal preswyl i oedolion hŷn yn parhau i fod ar raddfa fach.
19. Awgryma ganfyddiadau ein hymchwil y gallai ffigurau diweddaraf a adroddwyd i AGC ar wirfoddolwyr fod yn amcan isel o nifer y cartrefi sy’n defnyddio gwirfoddolwyr. Gallai’r ffigurau hefyd fod yn dan-amcan o nifer y gwirfoddolwyr yn y cartrefi gofal sy’n eu defnyddio, yn enwedig gwirfoddolwyr sy’n gwirfoddoli mewn cartrefi drwy sefydliadau allanol a thrydydd parti.
20. Er y lefel isel o wirfoddoli, roedd y rhan fwyaf o gartrefi gofal yn yr astudiaethau achos yn ystyried recriwtio mwy o wirfoddolwyr ac yn gwerthfawrogi’r rhan yr oeddent yn ei chwarae yn eu cartrefi gofal. 
21. Mae gwirfoddolwyr yn tueddu i fod yn fyfyrwyr (ysgol, coleg neu brifysgol), neu’n bobl wedi ymddeol. Mae pobl iau – yn enwedig rhai sy’n gwirfoddoli fel rhan o gymhwyster neu raglen astudiaeth – yn tueddu i wirfoddoli mewn cartrefi gofal mewn ‘clystyrau’. Mae hyn oherwydd gofynion y rhaglenni astudiaeth. Mae hyn yn golygu bod nifer o wirfoddolwyr i gartrefi gofal orfod delio gyda nhw ar y tro’n aml, sy’n gallu bod yn anodd i’r cartref gofal ei reoli’n effeithiol.
22. Mae gwirfoddolwyr yn gwneud nifer o rolau, yn ymwneud yn bennaf â threulio amser o ansawdd gyda’r preswylwyr. Maen nhw’n gwneud ffrindiau gyda phreswylwyr, cefnogi gweithgareddau ac – weithiau – yn arwain gweithgareddau. Awgryma ein tystiolaeth fod rolau gwirfoddoli’n ymwneud yn bennaf â gweithgareddau cymdeithasu, naill ai un-i-un neu mewn grwpiau. Yn fwy na dim, rôl gwirfoddolwyr yw rhoi sylw i breswylwyr mewn ffordd nad yw bob amser yn bosib i staff cyflogedig ei wneud oherwydd y gwahanol alwadau ar eu hamser.
23. Canfwyd bod rolau gwirfoddoli a lefel yr ymgysylltu’n esblygu dros amser wrth i’r cartref gofal ddod i adnabod ac ymddiried yn y gwirfoddolwr.
24. Y prif gymhelliad dros wirfoddoli oedd cefnogi pobl hŷn er bod y cymhellion yn amrywio. Fel arfer, mae gwirfoddolwyr hŷn yn awyddus i roi rhywbeth yn ôl i’w cymuned, yn chwilio am deimlad o bwrpas yn eu bywydau, ac am gwmpeini iddynt eu hunain. Roedd cymhelliad gwirfoddolwyr iau’n fwy tebygol o ymwneud â datblygu sgiliau newydd neu wella eu rhagolygon gwaith.
25. Ar draws yr astudiaethau achos, roedd y cartrefi gofal yn croesawu gwirfoddolwyr ac yn cydnabod eu gwerth. Roedd y rhesymau dros ddefnyddio gwirfoddolwyr yn cynnwys creu cysylltiadau gyda’r gymuned a lleihau unigrwydd i breswylwyr, yn enwedig rhai nad oeddent efallai’n cael ymwelwyr cyson. Mae cartrefi’n cydnabod pa mor bwysig yw cael amrywiaeth o bobl i gael cyswllt gyda phreswylwyr, yn enwedig o ystyried y pwysau ar y gweithlu cyflogedig a’r diffyg staff i ymgysylltu gyda phobl mor rheolaidd ag y byddent yn hoffi.
26. Mae recriwtio, trefnu a rheoli gwirfoddolwyr yn amrywio o gartref i gartref. Mae’r rhan fwyaf o wirfoddolwyr yn mynd drwy ryw fath o broses recriwtio ffurfiol (cyfweliad, gwiriadau Gwasanaeth Datgelu a Gwahardd) a hyfforddiant (o wahanol hyd a ffurfioldeb). Mae ystod o gynlluniau (cyfnod byr yn bennaf) yn ‘lleoli’ gwirfoddolwyr mewn cartrefi gofal. Mae’r rhain yn recriwtio, gwirio cefndir, hyfforddi ac weithiau’n rhoi cymorth parhaus, gan weithio fel trydydd parti o ryw fath i hwyluso a chefnogi gwirfoddoli.
27. Er bod rhai cartrefi gofal yn ansicr sut i fynd ati i recriwtio gwirfoddolwyr, roedd eraill yn gweld tebygrwydd amlwg rhwng recriwtio gwirfoddolwyr a recriwtio staff.
28. Mae’n cymryd amser, egni a sgil i fuddsoddi yn y gwaith parhaus o reoli a chefnogi gwirfoddolwyr. Nid oedd gan rai o’r cartrefi yn yr astudiaeth gapasiti nac adnoddau penodol i wneud hyn mor effeithiol ag y byddent yn dymuno.
29. Roedd y rhan fwyaf o’r astudiaethau achos wedi elwa o weithio gyda chyfres o raglenni wedi eu hariannu am ‘gyfnod byr’ yng Nghymru (yn aml gan gyrff trydydd sector) a ddyluniwyd i recriwtio gwirfoddolwyr. Ar adegau, roedd y rhaglenni wedi eu dylunio’n benodol i gynorthwyo recriwtio ar gyfer cartrefi gofal. Roedd y cymorth allanol hwn yn ychwanegu capasiti’n gynnar ym mherthynas y cartref â’r gwirfoddolwr gan allanoli’r cyfrifoldeb am gamau cychwynnol y berthynas, a hynny i gynnwys yr hyfforddiant cynefino weithiau hefyd.
30. Roedd rhai cartrefi gofal yn defnyddio sefydliadau ‘sefydlog’ mewn ardal, neu adnoddau’r grŵp cartrefi gofal ehangach i recriwtio gwirfoddolwyr. Fel arfer roedd y rhain yn gysylltiedig â’r awdurdod lleol, y Cyngor Gwirfoddol Cymunedol (CVC) lleol neu’n swyddogaethau wedi eu darparu gan ‘brif swyddfa’ cyrff cartrefi gofal.
31. Cafwyd mai’r sector cartrefi gofal gwirfoddol yn ein hastudiaeth (oedd â’r nifer fwyaf o wirfoddolwyr) oedd gyda’r trefniadau mwyaf datblygedig a gwreiddiedig ar gyfer recriwtio a defnyddio gwirfoddolwyr. Roedd diwylliant lle’r oedd hyn yn ail natur gyda seilwaith clir a chyfres o brosesau i gefnogi hyn. Roedd hyn yn cynnwys tîm gwirfoddoli canolog a chymorth cenedlaethol i recriwtio.
32. Roedd faint o adnoddau oedd yn cael eu dyrannu i drefniadaeth a rheoli gwirfoddolwyr yn amrywio ar draws y cartrefi gofal. Mae gan rai cartrefi rywun gyda chyfrifoldeb dynodedig am wirfoddoli (er yn aml fel rhan o rôl ehangach yn y cartref yn hytrach na fel ffocws craidd eu rôl) ac mae ganddynt bolisïau, prosesau a strwythurau perthnasol yn eu lle. Nid oedd gan eraill yn ein sampl yr un o’r pethau hyn.
33. Mae rheolaeth barhaus o wirfoddolwyr – o oruchwyliaeth reolaidd i sgyrsiau ‘dal i fyny’ achlysurol – yn amrywio o ran pa mor ffurfiol a dwys ydyn nhw ac o ran pwy sy’n cynnal y sesiynau hyn, os ydyn nhw’n digwydd o gwbl.
34. Yn aml iawn mae rheoli gwirfoddolwyr yn digwydd yn ad hoc yn hytrach na’i fod yn rhan annatod o waith y sefydliad, ac wedi’i nodweddu gan amrywio sylweddol. Mae’n aml wedi’i dywys gan reddf ac yn dibynnu’n drwm ar brofiad, gwybodaeth a sgil yr unigolion yn hytrach na’i fod yn rhan sefydledig o brosesau, diwylliant ac ethos y sefydliad.
35. Dywedodd staff cartrefi gofal fod gwirfoddolwyr yn rhoi manteision mawr i breswylwyr. Roedd hyn yn cynnwys rhoi teimlad o bwrpas, cael rhywun i siarad gyda nhw sy’n rhoi amrywiaeth i’w diwrnod, a chyswllt gyda’r gymuned. Mae gwirfoddoli’n helpu i wneud preswylwyr yn hapusach.
36. Disgrifiodd gwirfoddolwyr fod creu perthynas a chyswllt gyda’r bobl y maen nhw’n eu cefnogi’n arwain at deimlad o bwrpas, cwmpeini a chyfeillgarwch. I rai mae hyn yn helpu i leddfu teimlo’n unig ac ynysig eu hunain.  Dywedodd gwirfoddolwyr eu bod yn teimlo’n braf o fod yn gallu gwneud rhywbeth da dros eraill ac am roi rhywbeth yn ôl. Disgrifiodd rai gwirfoddolwyr fwynhau rheoleidd-dra gwirfoddoli.
37. Gall gwirfoddoli gynorthwyo i ddatblygu gyrfaoedd penodol gyda chartrefi gofal ac mewn rhannau eraill o’r sector gofal. Gall hefyd gael effaith bositif fwy cyffredinol ar gyflogadwyedd drwy ddatblygu sgiliau perthnasol fel cyfathrebu ac arweinyddiaeth.
38. Mae gwirfoddolwyr yn helpu i feithrin cysylltiadau gyda’r gymuned y lleolir y cartrefi gofal ynddi. Teimlai staff y cartrefi gofal fod dod â’r byd allanol i mewn i’r cartref gofal yn werthfawr.
39. Ar y cyfan gwelsom dystiolaeth o ffiniau clir rhwng rolau staff a gwirfoddolwyr. Yn yr achosion prin lle’r oedd problemau wedi codi ar y ffin ‘annelwig’ rhwng gwirfoddoli a gwaith cyflogedig, roedd hyn yn gysylltiedig â thasgau fel rhoi diodydd i bobl.
40. O safbwynt y cartrefi gofal, mae rôl gwirfoddolwyr yn werthfawr a’r rhan fwyaf o gartrefi gofal yn gweithio’n galed i gadw gwirfoddolwyr yn eu cartrefi am gyn hired â phosib. Mae rheolwyr yn cydnabod pwysigrwydd creu ethos positif o gwmpas y cyfraniad y gall aelodau o’r gymuned ei wneud i’w cartrefi gofal gan fyfyrio eu bod weithiau’n gallu bod braidd yn fewnblyg eu hagwedd.
41. Mae cartrefi gofal yn parhau i boeni nad oes gan bobl amser i’w ymrwymo i wirfoddoli ar y lefel y byddent yn ei ddymuno er mwyn rhoi cysondeb i breswylwyr. Roedd peth tystiolaeth o blaid hyn gyda sefydliadau’n dweud bod gwirfoddolwyr yn gyndyn ac yn poeni am roi amser i wirfoddoli mewn cartrefi gofal, yn enwedig mewn byd ôl-bandemig.
42. Mae rhai gwirfoddolwyr yn gadael eu rôl oherwydd ei bod yn achosi gormod o ofid a bod cyfathrebu gyda rhai preswylwyr yn rhy anodd. Mae angen datblygu sgiliau a hyder gwirfoddolwyr i ymgysylltu â phreswylwyr gyda dementia, er enghraifft.
43. Ar y cyfan nid oes gan gartrefi gofal gapasiti, maen nhw ym mhen eu tennyn a heb fawr o amser na chyfle i feddwl na chynllunio ar gyfer gwirfoddoli, heb sôn am ei drefnu a’i reoli. Mae’n anodd i gartrefi gofal wireddu gwerth gwirfoddoli’n llawn ac mae perygl iddynt feddwl am wirfoddoli mewn ffordd ymatebol yn hytrach na rhagweithiol. Ar y cyfan mae gan sefydliadau ddull anffurfiol ac eithaf elfennol o reoli gwirfoddolwyr sydd wedi’i strwythuro’n eithaf llac.
44. Mae’r her o ddiffyg capasiti mewn cartrefi gofal yn cael ei gwaethygu gan y lleihad mewn cryfhau capasiti a gynigir gan wahanol ‘gynlluniau’ recriwtio cyfnod byr, gyda llawer yn dod at ddiwedd eu cyllid ac yn cau lawr.
45. Rhaid ystyried cyfleoedd i gynyddu gwirfoddoli yng nghyd-destun gofal cymdeithasol yn fwy cyffredinol: mae cartrefi’n wynebu argyfwng gweithlu gan adrodd bod recriwtio staff cyflogedig yn llawer mwy o flaenoriaeth na recriwtio gwirfoddolwyr. Ychydig iawn o amser sbâr neu gapasiti sydd gan dimau cartrefi gofal i’w wario ar gefnogi a datblygu gwirfoddolwyr, yn enwedig o gofio’r diffyg cyllid cyffredinol yn y sector.
46. Mae cwestiynau anodd eu hateb am ble y mae gwirfoddoli’n ‘ffitio’ mewn tirlun gofal cymdeithasol wedi’i nodweddu’n drwm gan y sector annibynnol (preifat). Mae’r heriau hyn yn golygu bod asiantaethau gwirfoddol a rhai cartrefi gofal yn gofyn pa mor briodol yw defnyddio gwirfoddolwyr mewn busnesau sy’n seiliedig ar wneud elw.
CASGLIADAU
47. Ymchwil ar raddfa fach yw hon a ganolbwyntiodd ond ar wirfoddoli ffurfiol mewn cartrefi gofal preswyl i oedolion hŷn yng Nghymru. Roedd lefel y gwirfoddoli ym mhob astudiaeth achos hefyd yn isel ac ni chynhaliwyd cyfweliadau gyda phreswylwyr y cartrefi, na gyda staff rheng flaen oedd yn gweithio ochr yn ochr â gwirfoddolwyr. Nid yw felly’n bosib honni bod y gwaith hwn wedi trafod y darlun rhannol ac anghyflawn o faint, profiadau ac effeithiau gwirfoddoli mewn gofal cymdeithasol yn llawn. Fodd bynnag, mae’n gwneud cyfraniad pwysig i ddeall y cyd-destun penodol hwn yn fwy manwl.
48. Mae diffyg rhaglenni neu weithgarwch gwirfoddoli sylweddol yn unrhyw un o’r astudiaethau achos yn golygu bod ffocws y profiadau o wirfoddoli, a’r myfyrdodau ar wirfoddoli, a drafodir yn yr ymchwil yn tueddu i fod ar unigolion yn hytrach na sefydliadau. Roedd rheolwyr a staff yn aml yn cyfeirio at brofiadau gyda gwirfoddolwyr penodol i wneud eu pwynt, yn hytrach na phrofiad o raglen wirfoddoli ehangach neu brofiad dros nifer o flynyddoedd. Roedd rheolwyr a staff yn aml yn myfyrio ar wirfoddolwyr yn hytrach nag ar wirfoddoli, wrth lunio eu casgliadau.
49. Mae gwirfoddoli mewn gofal cymdeithasol yng Nghymru ar raddfa fach o hyd. Yn ein hymchwil, nid oedd y rhan fwyaf o gartrefi gofal yr astudiaethau achos yn defnyddio mwy nag un neu ddau o wirfoddolwyr, er bod un cartref gofal sector gwirfoddol yn defnyddio tua deg.
50. Ar y cyfan a gan amlaf, nid oedd gwirfoddoli wedi’i wreiddio’n llawn fel rhan strategol graidd o waith y cartrefi gofal ac yn cael ei ystyried ond fel ‘ecstra’ da i’w gael. Pur anaml oedd brwdfrydedd am wirfoddoli’n trosglwyddo’n rhaglenni ehangach o ddefnyddio gwirfoddolwyr. Mae diffyg cyswllt clir rhwng yr awydd i ddefnyddio gwirfoddoli a’r ymarfer ar lawr gwlad, gyda nifer o resymau posib am hyn. Roedd gwahaniaeth amlwg yn y cartrefi sector gwirfoddol oedd â nifer uwch o wirfoddolwyr a meddylfryd ac agwedd fwy strategol a gwreiddiedig at wirfoddoli.
51. Lle’r oedd pobl yn gwirfoddoli mewn gofal cymdeithasol (yn yr achos hwn mewn gofal preswyl i oedolion hŷn), mae manteision clir i gartrefi gofal, y staff, y preswylwyr ac i’r gwirfoddolwyr eu hunain. Nid oes amheuaeth y gall a bod gwirfoddoli’n cyfrannu’n bositif at y cyd-destun gofal cymdeithasol yng Nghymru. Yn greiddiol, gall gwirfoddoli ehangu gofal cymdeithasol drwy:
· gynyddu ystod y perthnasoedd y mae preswylwyr yn eu cael
· dyfnhau’r perthnasoedd y mae preswylwyr unigol yn eu profi
· ehangu’r ystod o weithgareddau y gall preswylwyr gymryd rhan ynddynt
· cynyddu’r cysylltiadau rhwng cartrefi gofal (eu staff a phreswylwyr) a’r gymuned leol.
52. Gellir nodweddu’r dulliau cyffredinol o ddefnyddio a rheoli gwirfoddolwyr fel rhai braidd yn elfennol. Mae diffyg ffocws cyson ac integredig ar: creu a chynnal gallu staff cartrefi gofal i reoli gwirfoddolwyr; datblygu systemau a phrosesau i gefnogi gwirfoddoli; creu ystod o rolau gwirfoddoli, a datblygu a chynnal ymgyrchoedd recriwtio systematig. Mae hyn oll yn cyfrannu at ddull o wirfoddoli a allai gael ei ddisgrifio fel un gobeithiol yn hytrach na phwrpasol, ac ymatebol yn hytrach na rhagweithiol.
53. Roedd gwirfoddoli yn yr astudiaeth yma’n aml yn cael ei hwyluso drwy sefydliad trydydd parti oedd â phrofiad ac adnoddau i gyfrannu at rai o’r agweddau craidd ar wirfoddoli fel denu, sgrinio, cynefino a hyfforddi gwirfoddolwyr. Roedd y cymorth allanol hwn yn aml yn allweddol er mwyn i gartref gofal deimlo’n abl a hyderus i ddefnyddio gwirfoddolwyr yn effeithiol. Roedd natur cyfnod byr y cymorth hwn, oherwydd cyfyngiadau cyllid allanol, yn broblem. Er bod y cymorth trydydd parti yma’n hwyluso gwirfoddoli mewn cartrefi gofal, roedd yn aml yn eu gwneud yn ddibynnol arnynt drwy “wneud pethau drostynt” yn lle ceisio cryfhau capasiti’n fewnol.
54. Un her allweddol i gynyddu gwirfoddoli mewn gofal cymdeithasol yw sut i gefnogi’r cartrefi gofal i ddatblygu’r sgiliau, hyder a’r capasiti sydd ei angen arnynt i fuddsoddi yn y twf hwn. A hyn heb ychwanegu at eu heriau presennol o ddiffyg amser ac adnoddau. Mae’r model trydydd parti uchod yn creu effaith tymor byr ond nid yw bob tro’n dod â newid cynaliadwy.
55. Mae gan gartrefi gofal weithiau syniad annefnyddiol o’r gwirfoddolwr delfrydol, h.y. math penodol neu arbennig o berson sy’n gallu gwirfoddoli’n effeithiol mewn cartref gofal. Mae hyn yn rhannol oherwydd bod ganddynt ond nifer fach iawn o enghreifftiau o wirfoddoli i’w cymharu, ynghyd â diffyg profiad ehangach, hyder a sgil mewn rheoli gwirfoddolwyr.
56. Mae cartrefi gofal yn gyndyn o ymgysylltu’n allanol i geisio datblygu eu dull o wirfoddoli.. Nid oedd gwirfoddoli’n cael ei ystyried yn rhan o ddatblygiad proffesiynol parhaus na’n bwnc i’w drafod gyda chartrefi eraill. Ni soniodd staff y cartrefi am ddefnyddio cymorth allanol ehangach i wneud hyn, heblaw drwy raglen benodol wedi’i hariannu gan drydydd partïon er enghraifft.
57. Mae’n bosib, oherwydd nad yw gwirfoddolwyr yn gallu gwneud rhai pethau (e.e. darparu bwyd neu ddiod neu ofal personol) bod y tasgau mwy beunyddiol ac undonnog hyn yn cael eu gadael i staff a bod gan wirfoddolwyr gyfle i fod yn rhan o weithgareddau mwy amrywiol, ac efallai mwy difyr, fel cerddoriaeth, celf ac ymweld â gerddi. Mae hyn yn rhan bwysig o’r berthynas rhwng staff a gwirfoddolwyr sydd angen ei deall yn well os oes uchelgais i gynyddu gwirfoddoli mewn gofal cymdeithasol.
58. Mae diffyg eglurder o hyd am y weledigaeth a’r uchelgais cyffredinol ar gyfer gwirfoddoli mewn gofal cymdeithasol yng Nghymru ar lefel polisi, sy’n effeithio ar raddfa a thwf gwirfoddoli. I ba raddau yr ystyrir bod gwirfoddoli’n ‘edefyn’ allweddol o strategaethau datblygu’r gweithlu? A oes uchelgais neu ddisgwyl i gartrefi gofal ehangu gwirfoddoli, o ran niferoedd a rolau? Os felly, pwy sy’n gyrru’r agenda hon ac i ba berwyl? Gallwn ond ystyried y cwestiynau hyn ochr yn ochr â’r heriau ehangach yn y gweithlu fel cyflogau isel, denu a chadw staff a hyd yn oed gwestiynau ehangach am rôl gwirfoddolwyr mewn darparu gwasanaethau cyhoeddus. Gall gwirfoddoli heb os gyfrannu’n bositif at y cyd-destun gofal cymdeithasol yng Nghymru, ond y cwestiwn yw a ddylai fod angen iddo?
59. Mae tystiolaeth o’r gwaith ymchwil cyfyngedig hwn yn awgrymu mai ychydig iawn yw’r effaith ar brofiad gwirfoddolwyr unigol p’un ai yw perchnogaeth a rheolaeth o’r cartrefi’n breifat, cyhoeddus neu’n wirfoddol. Efallai bod hyn yn rhannol oherwydd nad yw gwirfoddolwyr yn ymddangos i fod yn gwybod, neu’n meddwl am statws perchnogaeth y cartref y maen nhw’n gwirfoddoli ynddo. Mae felly’n ddiddorol nodi bod rhai sefydliadau seilwaith sector gwirfoddol efallai wedi mabwysiadu safiad polisi (h.y. o beidio â hyrwyddo gwirfoddoli mewn cartrefi gofal preifat) ar ran darpar wirfoddolwyr. Byddai goblygiadau hyn yn elwa o fwy o ymchwil.
60. Mae’r astudiaeth yma’n cynnig tystiolaeth glir bod y pedwar cyfle i wirfoddoli mewn gofal cymdeithasol a ddisgrifiwyd (MacInnes a Smith, 2022) yn cael eu gwireddu eisoes a hefyd yn rhai y gellid eu datblygu ymhellach: 
· hybu cyflenwad 
· cynyddu galw 
· mwyhau canlyniadau 
· datblygu gyrfaoedd. 
61. Mae gwirfoddoli mewn cartrefi gofal preswyl i bobl hŷn eisoes yn ychwanegu gwerth sylweddol. Byddai ychwanegu mwy’n gofyn am bum newid allweddol ar lefel polisi ac ymarfer: 
1. Eglurder polisi ar wirfoddoli mewn gofal cymdeithasol, yn nodi’n glir beth yw maint yr uchelgais a rôl gwirfoddoli mewn strategaethau gweithlu gofal cymdeithasol ehangach yng Nghymru. 
2. Newid meddylfryd ac agwedd arweinwyr cartrefi gofal (yn enwedig mewn cartrefi preifat a chyhoeddus) o ddull ymatebol ac adweithiol i ddealltwriaeth ac ymrwymiad mwy strategol a gwreiddiedig i werth llawn gwirfoddoli. 
3. Datblygu’r gallu a’r capasiti i reoli gwirfoddolwyr ar lefel weithredol mewn cartrefi gofal a chydnabod hyn fel sgil benodol sy’n creu galwadau ar yr amser prin sydd gan staff cartrefi gofal yn barod.
4. Ffocws parhaus ar osgoi dyblygu wrth greu adnoddau i gefnogi gwirfoddoli. I wneud hyn, mae hefyd angen sicrhau bod cynnwys yr adnoddau hyn (e.e. sut i ddarparu’r agweddau gweithredol ar wirfoddoli’n llwyddiannus) yn dod gydag adnoddau i gefnogi’r newid mwy strategol a ddisgrifir uchod. 
5. Dull cymorth ar gyfer gwirfoddoli mewn cartrefi gofal sy’n canolbwyntio ar greu gallu a chapasiti cynaliadwy ym mhob cartref, yn hytrach na ffocws ar gymorth allanol tymor byr gan drydydd partïon, sy’n agored i gael ei effeithio gan newidiadau cyllido. 
62. Mae’n ymddangos bod y ‘sefyllfa ddelfrydol’ gyda gwirfoddoli’n digwydd: 
· pan fydd cymhellion unigolion yn cyd-fynd â chenhadaeth ac ethos y sefydliad; 
· pan fydd y rhain yn rhan o amgylchedd polisi ac ariannu cefnogol ehangach;
· pan fydd gwirfoddolwyr wedi eu cymell gan y cyfle i gael effaith bositif ar ansawdd bywyd preswylwyr; a
· pan fydd gan wirfoddolwyr ddigon o amser i ymrwymo a gwneud gwahaniaeth dros gyfnod hirach. 


1. [bookmark: _Toc195275320]RHAGARWEINIAD
1.1 [bookmark: _Toc195275321]CEFNDIR
Gwelodd y deng mlynedd ddiwethaf newid mawr yn y tirlun polisi iechyd a gofal yng Nghymru. Gyda’i hamcanion trawsnewidiol, roedd Deddf Gwasanaethau Cymdeithasol a Llesiant (Cymru) 2014 yn gwreiddio’r dull ataliol o weithio mewn cyfraith gan roi cyd-gynhyrchu wrth galon iechyd a gofal. Yn yr un flwyddyn, roedd y cynllun gofal iechyd darbodus[footnoteRef:2]  yn rhoi ail-ffocws ategol ar ddarparu iechyd yn y gymuned ac yn atgyfnerthu’r egwyddor o weithio gyda phobl mewn ffordd gyd-gynhyrchiol. Ymhen blwyddyn, o dan Ddeddf Llesiant Cenedlaethau'r Dyfodol (Cymru) 2015[footnoteRef:3], roedd yn ofynnol i gyrff cyhoeddus, gan gynnwys awdurdodau lleol a byrddau iechyd, roi cynaliadwyedd hirdymor ar flaen yr agenda a gweithio’n gydweithredol i atal a mynd i’r afael â phroblemau, gan atgyfnerthu’r ffocws ar les, canlyniadau a chydweithredu ymhellach. Roedd cyhoeddiad rai blynyddoedd wedyn, ‘Cymru Iachach’ (Llywodraeth Cymru, 2021), yn cyflwyno gweledigaeth hirdymor o ‘ddull system-gyfan o ddarparu iechyd a gofal cymdeithasol’, gyda ffocws ar iechyd a lles ac atal salwch. Ers hynny mae amrywiol raglenni a chynlluniau ariannu wedi eu datblygu i helpu i droi’r weledigaeth yn ymarfer. [2:  Egwyddorion Iechyd a Gofal Darbodus - Comisiwn Bevan]  [3:  http://www.legislation.gov.uk/anaw/2015/2/contents/enacted ] 

Fodd bynnag, mae angen amser i weithredu polisïau mor drawsnewidiol a gwireddu’r canlyniadau sydd mewn golwg ganddynt. Yn y cyfamser, mae systemau iechyd a gofal yn parhau i gael trafferth gyda llawer o’r heriau y mae’r polisïau’n ceisio eu hateb. Mae anghenion gofal yn parhau i gynyddu, cyllid yn parhau i gael ei wasgu a phroblemau recriwtio a chadw’r gweithlu’n gyffredin iawn o hyd (Lloyd, 2022; Notman, 2022; Gofal Cymdeithasol Cymru, 2022). Ychwanegodd Covid-19 at yr heriau hyn gan roi pwyslais newydd ar ganfod atebion newydd i broblemau parhaus (Y Sefydliad Gofal Cymdeithasol er Rhagoriaeth, 2022). Ystyrir bod gan wirfoddoli botensial – yn rhannol o leiaf – i fod yn un o’r atebion hyn. 
Mae gwirfoddoli – rhoi amser heb orfodaeth na disgwyl tâl ariannol am wneud, er budd eraill – yn cael ei gydnabod fel rhywbeth sydd â’r potensial i roi canlyniadau da i ddefnyddwyr gwasanaethau gofal, y gwirfoddolwyr eu hunain, a’r gymuned ehangach. Edrychir arno’n gynyddol fel adnodd gwerthfawr mewn darparu iechyd a gofal er mwyn gwella lles a helpu i symud y system tuag at fodelau gofal mwy ataliol (WCVA et al. 2021). Fodd bynnag, mae gwirfoddoli yng Nghymru hefyd wedi bod yn newid. Mae llai o bobl yng Nghymru’n gwirfoddoli bellach ar ôl blynyddoedd lawer o sefydlogrwydd (WCVA, 2023). Mae rhesymau pobl dros wirfoddoli, y mathau o waith y maen nhw eisiau ei wneud, faint o amser sydd ganddynt, y gefnogaeth y maen nhw’n disgwyl ei derbyn, a’u perthynas gyda staff cyflogedig, hefyd yn newid (Kanemura, 2023). Mae amrywiol gynlluniau ar y gweill i sefydlu ‘fframwaith ar gyfer gwirfoddoli mewn iechyd a gofal’ (WCVA, 2021) er mwyn cydnabod ‘gwerth a gwerthoedd gwirfoddoli’ (Liddell, 2022a) ac, yng Nghymru a’r tu allan i Gymru, i greu ‘gweledigaeth wirfoddoli newydd’.[footnoteRef:4] [4:  https://www.visionforvolunteering.org.uk/; Gweledigaeth Newydd ar gyfer Gwirfoddoli i Helpu'r Sector i Ffynnu| LLYW.CYMRU] 

Fel rhan o’r cyd-destun hwn, lansiodd Gofal Cymdeithasol Cymru ac Addysg a Gwella Iechyd Cymru (2020) strategaeth gweithlu ar gyfer iechyd a gofal cymdeithasol. Gwnaed ymrwymiad yn y strategaeth i ddeall y cyfraniad y mae gwirfoddolwyr (a gofalwyr di-dâl) yn ei wneud i’r sector gofal cymdeithasol ac ystyried datblygu model ar gyfer cefnogi gwirfoddoli mewn gofal cymdeithasol. Er mwyn gwireddu’r ymrwymiadau hyn, mae’n bwysig dysgu o’r dystiolaeth am wirfoddoli mewn gofal cymdeithasol ac adnabod – ac yn y pen draw, llenwi – unrhyw fylchau yn y dystiolaeth honno. Mae’r adroddiad hwn yn gobeithio cyfrannu at hynny drwy gyflawni dau brif nod, sef:
1. adolygu a chyfuno’r dystiolaeth a’r data presennol ar wirfoddoli mewn gofal cymdeithasol; a 
2. trafod y profiadau, a pholisïau ac arferion sefydliadol, o weithio gyda gwirfoddolwyr mewn cartrefi gofal cymdeithasol preswyl yng Nghymru.
1.2 [bookmark: _Toc195275322]DULL YR YMCHWIL
Gwnaed yr ymchwil a ddisgrifiwn isod i gwrdd â’r amcanion uchod, gan ganolbwyntio’n fras ar bedwar cwestiwn:
1. Beth yw natur a faint o dystiolaeth sydd o wirfoddoli mewn gofal cymdeithasol ar draws y DU ac mewn cyd-destunau cymharol eraill, a pha wersi y gellir eu dysgu i Gymru? 
2. Sut y mae gwirfoddoli’n cael ei ddeall, ariannu, trefnu, rheoli a’i brofi mewn cartrefi gofal cymdeithasol preswyl? Beth yw’r enghreifftiau o ymarfer da gyda defnyddio gwirfoddolwyr? 
3. Faint o bobl sy’n gwirfoddoli mewn cartrefi gofal cymdeithasol preswyl yng Nghymru? Pwy ydyn nhw, beth maen nhw’n ei wneud, a pham? 
4. Beth yw’r prif heriau a chyfleoedd sy’n wynebu gwirfoddoli mewn gofal cymdeithasol yng Nghymru?
I geisio ateb y cwestiynau hyn, defnyddiwyd dyluniad ymchwil dulliau cymysg gyda phum elfen iddo:
1. Adolygiad tystiolaeth: Cafodd asesiad tystiolaeth cyflym ei wneud i adolygu’r dystiolaeth o wirfoddoli mewn gofal cymdeithasol o 2010 ymlaen. Datblygwyd protocol i dywys yr adolygiad, yn disgrifio cyfres o dermau chwilio, gwefannau chwilio a meini prawf cynnwys / eithrio. Arweiniodd y chwiliadau at sgrinio 2,273 o gofnodion gan ddewis 152 i’w hadolygu. O’r cofnodion a ddewiswyd ar gyfer eu hadolygu, eithriwyd 55 gan adael cyfanswm o 97 o ddogfennau i’w cynnwys yn yr adolygiad.
Datblygwyd fframwaith i dywys yr adolygiad, oedd yn cynnwys dadansoddi’r prif themâu a chysyniadau yn y llenyddiaeth, ac asesiad o ansawdd y dystiolaeth. Roedd y dystiolaeth o wirfoddoli mewn gofal cymdeithasol yn ddarniog, gan edrych ar feysydd penodol mewn gofal cymdeithasol ar ben eu hunain (e.e. cartrefi gofal) ac ar draws iechyd a gofal cymdeithasol gyda’i gilydd heb wahaniaethu rhyngddynt. Mae tystiolaeth o wirfoddoli mewn gofal cymdeithasol yn y sector breifat yn arbennig o brin. Mae’r dystiolaeth hefyd yn amrywio o ran ansawdd – er bod rhai astudiaethau ansawdd uchel o agweddau penodol ar wirfoddoli mewn gofal cymdeithasol, mae rhai o ansawdd is hefyd (e.e. samplau bach iawn).
2. Astudiaethau achos ansoddol: Cynhaliwyd wyth astudiaeth achos o wirfoddoli mewn cartrefi gofal preswyl i oedolion hŷn, pob un yn cynnwys cyfweliadau gyda staff, gwirfoddolwyr a – fel bo’n briodol – gyda rhanddeiliaid ehangach. I gyd, fe wnaethom gyfweld 12 o wirfoddolwyr, 14 aelod o staff a 16 o randdeiliaid ehangach. Casglwyd dogfennau ar gyfer y cartrefi hyn fel adroddiadau blynyddol, adroddiadau arolygu a dogfennau polisi gwirfoddoli. Roedd yr astudiaethau achos yn cwmpasu pump o gartrefi gofal a thri chynllun gwirfoddoli’n cefnogi gwirfoddoli ar draws gwahanol leoliadau. Crynhoir y rhain isod ac yn Nhabl 1.1 dros y dudalen. 
a. Roedd pump yn astudiaethau achos ‘cartref gofal’ (Cartrefi Gofal A, B, C, D ac E) yn ymwneud â gwahanol gartrefi gofal i oedolion hŷn ar draws Cymru a recriwtiwyd ar gyfer yr astudiaeth. Ar draws y pum astudiaeth achos ‘cartref gofal’, siaradwyd â 23 o gyfranogwyr oedd naill ai’n wirfoddolwyr, rheolwyr, staff gofal cyflogedig, cydlynwyr gweithgareddau neu’n rhanddeiliaid cysylltiedig.
b. Cwblhawyd tair astudiaeth achos gyda sefydliadau oedd yn rhedeg ‘cynlluniau’ (cyfnod byr yn aml) (Cynllun A, B ac C) i helpu i recriwtio a rhoi hyfforddiant cychwynnol i wirfoddolwyr. Roedd y sefydliadau yna’n ‘paru’ y gwirfoddolwyr hyn â chartrefi gofal y gwyddent amdanynt ac a oedd yn barod i ddefnyddio a rheoli gwirfoddolwyr. I gyd, cafodd 11 o bobl o’r tri chynllun yma eu cyfweld oedd yn gweithio fel gwirfoddolwyr neu reolwyr y rhaglenni.
Ategwyd yr astudiaethau achos hyn gan safbwyntiau a gasglwyd gan wyth o ‘randdeiliaid’ ychwanegol o sefydliadau gyda gwybodaeth am, a diddordeb, mewn gwirfoddoli mewn cartrefi gofal. 
3. Arolwg darparwyr: Cynhaliwyd arolwg ar-lein gyda darparwyr gofal preswyl. Dosbarthwyd yr arolwg i’r oddeutu 1,300 o reolwyr cartrefi gofal cofrestredig ar Gofrestr Gofal Cymdeithasol Cymru. Dim ond 20 ymateb a dderbyniwyd (cyfradd ymateb 1.5%). Roedd yr arolwg yn gofyn cymysgedd o gwestiynau agored a chaeedig. O gofio bod y sampl mor fach, roedd angen trin y canlyniadau gyda phwyll. Gan hynny, ym Mhennod 3 defnyddiwyd ‘testun agored’ yn unig yn lle data ‘codio caled’ o’r arolwg.
4. Dadansoddiad: Cafodd y data o’r adolygiad tystiolaeth, yr astudiaethau achos a’r arolwg darparwyr ei ddadansoddi ar wahân cyn ei gyfuno drwy broses o ddadansoddi fframwaith (Gale et al. 2013). Mae’r Dull Fframwaith yn cynnwys saith cam clir i’w dilyn: trawsgrifio, ymgyfarwyddo, codio, datblygu fframwaith dadansoddi, cymhwyso’r fframwaith dadansoddi, mapio’r data mewn matrics fframwaith, a dehongli’r data. Mae hyn yn cynhyrchu allbynnau tra-systematig o ddata cryno. Mae’n arbennig o ddefnyddiol felly (fel yn yr achos hwn) lle y mae nifer o ymchwilwyr yn gweithio ar brosiect i geisio dadansoddi data ansoddol (Gale et al. 2013). O ystyried maint y sampl, roedd dadansoddi data’r arolwg wedi’i gyfyngu i ddefnyddio data testun agored.
5. Dull dadansoddi Realydd: Yn olaf, defnyddiwyd dadansoddi Realydd i ddeall cymhlethdodau gwirfoddoli mewn cartrefi gofal. Mae defnyddio’r dull hwn wedi ein helpu i symud o sefyllfa o farnu (gofyn “ydy gwirfoddoli’n gweithio”?) tuag at egluro sut a pham y mae’n gweithio neu beidio (Pawson a Tilley, 1997).
Tabl 1.1 – Disgrifiad o’r astudiaethau achos (mae’r ffigurau yn y tabl hwn yn rhai bras)
	Sector
	Astudiaethau Achos – Cartrefi Gofal

	Annibynnol (preifat)
	Cartref A: 
Rhan o grŵp bach
Canol De Cymru
Lled-wledig
80 o breswylwyr
100 o staff
3 gwirfoddolwr
3 wedi eu cyfweld
	Cartref B: 
Annibynnol
De-ddwyrain Cymru
Lled-drefol
35 o breswylwyr
40 o staff
1 gwirfoddolwr
6 wedi eu cyfweld 
	Cartref C: 
Rhan o grŵp mawr
De-ddwyrain Cymru
Trefol 
100 o breswylwyr
110 o staff
1 gwirfoddolwr
4 wedi eu cyfweld

	Cyhoeddus
	Cartref D: 
Canol De Cymru
Trefol
25 o breswylwyr
60 o staff
1 gwirfoddolwr
8 wedi eu cyfweld
	
	

	Gwirfoddol
	Cartref E: 
Rhan o grŵp mawr
De-ddwyrain Cymru
Lled-wledig
36 o breswylwyr
50 o staff
10 gwirfoddolwr
2 wedi eu cyfweld
	
	

	Sector
	Cynllun

	Gwirfoddol
	Cynllun A:
Prosiect gan elusen yn mynd allan i wahanol leoliadau.
Gogledd Cymru
5 cyfweliad
	Cynllun B:
Sefydliad sy’n recriwtio / lleoli gwirfoddolwyr, gan gynnwys mewn cartrefi gofal.
De-orllewin Cymru
2 gyfweliad
	

	Cyhoeddus
	Cynllun C: 
Corff cyhoeddus gyda chapasiti i recriwtio gwirfoddolwyr sy’n recriwtio / lleoli gwirfoddolwyr, gan gynnwys mewn cartrefi gofal.
Canol De Cymru
4 cyfweliad
	
	

	Rhanddeiliad 
	Rhanddeiliaid eraill gyda diddordeb yn y sector cartrefi gofal a / neu wirfoddoli = 8 cyfweliad

	CYFANSWM
	Astudiaethau Achos = 8 
Pobl wedi eu cyfweld = 12 gwirfoddolwr + 14 staff + 16 rhanddeiliad = 42



Gyda’r dull Realydd, mae angen i ymchwilwyr adnabod ‘Theori Rhaglen Gychwynnol’ (IPT) sy’n rhoi eglurhad rhagarweiniol o sut y disgwylir i raglen weithio gan amlinellu’r prif brosesau, cyd-destunau a chanlyniadau posib y disgwylir eu gweld o weithredu rhaglen ymyrraeth. Dyma’r man cychwyn ar gyfer ymchwilio pellach. Cafodd ein IPT ei ddatblygu drwy ein hadolygiad llenyddiaeth a ddisgrifir ar ddiwedd Pennod 2 (gw. Ffigwr 2.1). Ar sail y wybodaeth a gasglwyd o’r IPT, ond heb ei gyfyngu i hynny, y cam nesaf oedd dadansoddi cyfweliadau’r astudiaethau achos er mwyn deall sut yr oedd newid mewn cyd-destun (yn y cartref gofal) yn ysgogi prosesau (yn ôl y cyfranogwyr) oedd yn arwain at ganlyniad i breswylwyr, y cartref gofal a / neu’r gwirfoddolwyr. Mae’r Strwythurau Cyd-destun-Proses-Canlyniad (neu CMOC) hyn yn ddatganiadau sy’n adnabod perthnasoedd achosol yn ein data. Disgrifiwn y rhain ar ddiwedd Pennod 3. Bu’n bosib i ni wedyn ddatblygu Theori Rhaglen Derfynol (gw. Ffigwr 4.1), gan ddiwygio ein theori gychwynnol yng ngoleuni canfyddiadau o ddadansoddi’r data sylfaenol a gasglwyd. Mae’n disgrifio ein ffordd o ddeall yr holl dystiolaeth gan ddisgrifio’r ffyrdd o sicrhau bod canlyniadau’n cael eu cyflawni.
1.3 [bookmark: _Toc195275323]DIFFINIADAU 
Mae gofal cymdeithasol a gwirfoddoli’n gysyniadau cynhennus gyda ffiniau newidiol. Mae felly’n bwysig bod yn glir ar beth oedd, a beth nad oedd, ein ffocws gyda’r prosiect ymchwil hwn.
Man cychwyn ar gyfer diffinio gwirfoddoli yw tair nodwedd graidd neu egwyddor ddiffiniol gwirfoddoli (Ellis Paine et al. 2010). Mae’n weithgaredd sydd: yn ddi-dâl, yn cael ei wneud o’ch gwirfodd; ac sydd o fudd i bobl eraill neu’r amgylchedd. Drwy adeiladu ar hyn, defnyddiwyd y diffiniad cyffredin o wirfoddoli fel:
“...gweithgaredd sy’n golygu treulio amser di-dâl yn gwneud rhywbeth sy’n ceisio bod o fudd i’r amgylchedd neu unigolion neu grwpiau (heblaw am, neu’n ogystal â pherthnasoedd agos)” (Commission for the Compact, 2009)
Mae’r uchod yn golygu nad yw gofalwyr di-dâl sy’n deulu (e.e. plant yn gofalu am eu rhieni) yn cael eu cynnwys yn y diffiniad hwn o wirfoddoli oherwydd bod eu gweithgareddau di-dâl o fudd yn bennaf i berthnasoedd agos. Byddai gofalwyr di-dâl sy’n gofalu am bobl heb fod yn perthyn (e.e. cymydog) yn cael eu cynnwys yn y diffiniad hwn o wirfoddoli oherwydd bod eu gweithgareddau di-dâl o fudd yn bennaf i bobl heb fod yn perthyn iddynt.
Gall gwirfoddoli fod yn ‘ffurfiol’ (drwy grwpiau, clybiau a sefydliadau) neu’n ‘anffurfiol’ (nid drwy sefydliad, grŵp neu glwb, e.e. helpu cymydog). Gwyddom fod gwirfoddoli gofal cymdeithasol anffurfiol yn debygol o fod yn gyffredin iawn a bod cyfraniad gwirfoddolwyr anffurfiol yn helaeth. Fodd bynnag, o ystyried bod ffocws penodol yr astudiaeth yma ar ofal cymdeithasol preswyl (e.e. sefydliadol), roedd ffocws ein gwaith ar wirfoddoli ffurfiol yn unig. 
Mae’r un mor anodd diffinio’r ffiniau o gwmpas gofal cymdeithasol. Defnyddiodd yr astudiaeth hon ddiffiniad gan Brown (2021: 1): 
“Mae gofal cymdeithasol yn cynnwys ystod eang o gymorth a roddir i blant, pobl ifanc ac oedolion oed gweithio a hŷn, yn ogystal â’u gofalwyr. Gall y cymorth hwn fod yn ffurfiol, naill ai gan awdurdodau lleol, cwmnïau preifat, elusennau neu gyrff eraill; yn anffurfiol gan deulu, ffrindiau neu gymdogion; neu drwy gyfuniad o’r rhain”
Ond y peth pwysig yw bod y diffiniad hwn yn wahanol i ofal iechyd: “Gofal iechyd ydy atal, rhoi diagnosis o neu drin salwch (gan gynnwys clefydau, anafiadau neu anabledd, h.y. cyflyrau meddygol) a rhoi gofal neu ôl-ofal i rywun gyda’r anghenion iechyd hyn (p’un ai oes angen i weithiwr iechyd proffesiynol gyflawni’r tasgau gofal hyn neu beidio)” (WCVA, 2021).
Er ein bod wedi mabwysiadu diffiniad eithaf eang o ofal cymdeithasol, sy’n cael ei adlewyrchu yn ein hadolygiad tystiolaeth, roedd ffocws llawer o’r ymchwil ar ofal preswyl ac yn bennaf ar ofal preswyl i oedolion hyn. Mae Ffigwr 1.1 (isod) yn rhoi disgrifiad o’r rhan o’r sector gofal cymdeithasol ynghyd â’r maes gwirfoddoli yr oedd ffocws yr astudiaeth arno – lle y mae gofal cymdeithasol ffurfiol a phreswyl, a gwirfoddoli ffurfiol, yn dod at ei gilydd. Roedd yr adolygiad tystiolaeth yn canolbwyntio ar ben uchaf y matrics ar y dde – gwirfoddoli gofal cymdeithasol ffurfiol yn y sectorau cyhoeddus, preifat a gwirfoddol. Roedd y gwaith astudiaethau achos ac arolwg yn canolbwyntio’n fwy penodol ar gartrefi gofal preswyl i oedolion, yn enwedig pobl hŷn.
Ffigwr 1.1. – Ffocws yr astudiaeth
[image: Ffigwr 1.1 - Ffocws yr astudiaeth]

I roi cyd-destun ar gyfer gweddill yr adroddiad hwn, mae Tabl 1.2 yn rhoi darlun o ddarparwyr cartrefi gofal oedolion yng Nghymru yn ôl sector. Mae’r Tabl yn adnabod bod dros 85% o gartrefi gofal oedolion yng Nghymru’n rhai annibynnol (preifat). Mae tua 9% yn y sector cyhoeddus ac ychydig dros 1 o bob 20 o gartrefi gofal oedolion (5.2%) yn y sector gwirfoddol.
Tabl 1.2 – Dosbarthiad darparwyr cartrefi gofal oedolion yn ôl sector yng Nghymru[footnoteRef:5] [5:  Ffynhonnell: Cyfeiriadur Gwasanaethau Gofal AGC ar 31 Mawrth 2024] 


	DARPARWYR CARTREFI GOFAL OEDOLION
	Sector gwirfoddol
(Cyfanswm y cwmnïau Elusennol, sefydliadau corfforedig Elusennol, ac ymddiriedolaethau Elusennol)
	Sector cyhoeddus
(Cyfanswm y cartrefi Awdurdod Lleol a Bwrdd Iechyd Lleol)
	Sector annibynnol
(Cyfanswm y darparwyr Unigol, Cwmnïau Cyfyngedig, Partneriaethau Atebolrwydd Cyfyngedig, Partneriaethau, a chyrff corfforedig eraill)
	CYFANSWM

	Oedolion gyda nyrsio
	N=
	7
	0
	243
	250

	
	%
	2.8
	0.0
	97.2
	100.0

	Oedolion heb nyrsio
	N= 
	46
	93
	631
	770

	
	%
	6.0
	12.0
	82.0
	100.0

	CYFANSWM
	53
	93
	874
	1020

	%
	5.2
	9.1
	85.7
	100.0



1.4 [bookmark: _Toc195275324]STRWYTHUR YR ADRODDIAD 
Mae’r adroddiad hwn wedi’i rannu’n bedair rhan. Mae’r rhan gyntaf yn cyflwyno gwirfoddoli gofal cymdeithasol yng Nghymru. Mae’r ail ran yn dadansoddi’r dystiolaeth o ba mor eang yw gwirfoddoli mewn gofal cymdeithasol, ei drefniadaeth a’i effaith. Y peth nesaf a wnawn yw culhau ein ffocws i edrych yn fwy manwl ar wirfoddoli mewn cartrefi preswyl i bobl hŷn yng Nghymru, ar sail canfyddiadau ein hymchwil sylfaenol, a’r dadansoddiad Realydd a wnaed. Daw’r rhan olaf i gasgliadau gan hefyd amlinellu’r prif oblygiadau.


2. [bookmark: _Toc195275325]Y DARLUN MWY: Y DYSTIOLAETH BRESENNOL O WIRFODDOLI MEWN GOFAL CYMDEITHASOL
Mae’r bennod hon yn cyfuno’r hyn a wyddom ar hyn o bryd am wirfoddoli mewn gofal cymdeithasol o lenyddiaeth a datasetiau, gyda ffocws arbennig ar dystiolaeth o Gymru. Gan gyfeirio at yr adolygiad llenyddiaeth, mae’r bennod yna’n cyflwyno Theori Rhaglen Gychwynnol – eglurhad rhagarweiniol o sut y disgwylir i raglen weithio gan amlinellu’r prif brosesau, cyd-destunau a chanlyniadau posib – a ddefnyddir i fframio a deall gwirfoddolwyr mewn cartrefi gofal preswyl.
2.1 [bookmark: _Toc195275326]GRADDFEYDD, MATHAU A MODELAU GWIRFODDOLI 
Graddfa gwirfoddoli mewn gofal cymdeithasol
Yn ôl ein hadolygiad, mae diffyg data cynhwysfawr ar wirfoddoli mewn gofal cymdeithasol yng Nghymru. Nid oes dataset dibynadwy i roi darlun cywir na chyflawn i ni o faint o bobl sy’n gwirfoddoli yng Nghymru mewn gofal cymdeithasol, faint o oriau y maen nhw’n ei gyfrannu na’u nodweddion demograffig. Mae’r her hon wedi’i hadnabod ar draws y Deyrnas Unedig, gyda MacInnes (2022: 20) yn casglu ei bod “yn anodd mesur ar ba raddfa y mae gwirfoddoli’n digwydd” a Naylor et al. (2013: 4) yn nodi bod “diffyg data ar lefel genedlaethol neu leol ar faint yn union o bobl sy’n gwirfoddoli mewn iechyd a gofal cymdeithasol”. Mae Naylor et al. (2022) yn awgrymu bod hyn yn cyfyngu ar allu meddwl yn strategol am rôl gwirfoddoli.
Mae sawl ffynhonnell ddata ar wirfoddoli yn y sector gofal cymdeithasol sy’n cynnig peth mewnwelediad. Yn ôl Arolwg Agweddau Cymdeithasol Prydain ar gyfer 2015, roedd 4.6% o’r ymatebwyr o Gymru’n gwirfoddoli mewn iechyd a gofal cymdeithasol (Blackaby et al. 2020). Mae’r data hwn braidd yn hen ac yn cynnwys gwirfoddoli iechyd a gofal cymdeithasol ond yn rhoi syniad o raddfa gwirfoddoli yng Nghymru. Mae’r astudiaeth hefyd yn cynnig atebion i bwy sy’n gwirfoddoli mewn iechyd a gofal cymdeithasol a phwy a allai ystyried gwneud hynny. Roedd pobl hŷn (65+ oed) yn llawer mwy tebygol na grwpiau iau o wirfoddoli mewn iechyd a gofal cymdeithasol. Roedd pobl ifanc yn fwy tebygol o ystyried gwirfoddoli mewn iechyd a gofal cymdeithasol yn y dyfodol. Roedd merched yn fwy tebygol o fod wedi gwirfoddoli mewn iechyd a gofal cymdeithasol ac o ystyried gwirfoddoli. Roedd rhai gyda chymwysterau addysgol uwch yn fwy tebygol o wirfoddoli yn y meysydd hyn (Blackaby et al. 2020). Mae’r darlun demograffig yn debyg i’r tueddiadau gwirfoddoli yng Nghymru’n fwy cyffredinol (Llywodraeth Cymru, 2023). Mae pobl 65+ oed yn fwy tebygol o wirfoddoli o’i gymharu â grwpiau oed eraill ac mae rhai gyda chymwysterau addysgol uwch yn fwy tebygol o wneud. Fodd bynnag, yn gyffredinol mae merched yn llai tebygol na dynion o wirfoddoli sy’n wahanol i’w lefel uwch o wirfoddoli mewn gofal cymdeithasol (Llywodraeth Cymru, 2023).
Mae Datganiad Blynyddol Arolygiaeth Gofal Cymru (AGC) ar wirfoddoli mewn gofal cymdeithasol yng Nghymru (2022-23) yn taflu ychydig o oleuni pellach. Dengys Tabl 2.1 (dros y dudalen) fod 35 o wasanaethau cofrestredig yng Nghymru yn defnyddio gwirfoddolwyr, allan o gyfanswm o 1,020 o wasanaethau a gwblhaodd y datganiad blynyddol. Mae hyn yn 3% o wasanaethau cartrefi gofal cofrestredig yng Nghymru, sy’n awgrymu bod llawer o ddarparwyr ddim yn defnyddio gwirfoddolwyr. 


Tabl 2.1 – Gwirfoddolwyr mewn cartrefi gofal oedolion yng Nghymru (Datganiad Blynyddol AGC 2022-23)[footnoteRef:6] [6:  Mae’r data ar nifer y gwirfoddolwyr yn seiliedig ar ddata wedi’i adrodd gan gartrefi gofal rhwng 1 Ebrill 2023 a 26 Mai 2023 yn eu Datganiadau Blynyddol i AGC am 2022-23. Dylid nodi bod y data ar nifer y cartrefi gofal (wedi eu gwahanu yn ôl sector wedyn) yn seiliedig ar ddata gan AGC o’i gyfeiriadur o ddarparwyr gwasanaethau gofal yn ôl y sefyllfa ar 31 Mawrth 2024: Cyfeiriadur Gwasanaethau Gofal | Arolygiaeth Gofal Cymru  ] 

	Sector
	Nifer y cartrefi
	Nifer y cartrefi yn defnyddio gwirfoddolwyr
	% o’r cartrefi gyda gwirfoddolwyr
	Nifer y gwirfoddolwyr
	Nifer gyfartalog o wirfoddolwyr ym mhob cartref sy’n eu defnyddio
	Nifer gyfartalog o wirfoddolwyr ar draws yr holl gartrefi yn y sector hwn

	Sector gwirfoddol
	53
	8
	15
	45
	5.63
	0.85

	Sector cyhoeddus 
	93
	5
	5
	12
	2.40
	0.13

	Sector annibynnol (preifat)
	874
	22
	3
	43
	1.95
	0.05

	CYFANSWM
	1020
	35
	3
	100
	2.86
	0.10



O’r 35 o wasanaethau a ddywedodd eu bod yn defnyddio gwirfoddolwyr, adroddwyd 100 o wirfoddolwyr i gyd. Mae hyn yn awgrymu mai nifer fach o wasanaethau cofrestredig sy’n defnyddio gwirfoddolwyr a nifer fach o wirfoddolwyr yn y gwasanaethau hynny. O edrych ar wirfoddoli mewn cartrefi gofal ar draws gwahanol sectorau, mae Tabl 2.1 yn dangos mai rhai yn y sector gwirfoddol sydd fwyaf tebygol o ddefnyddio gwirfoddolwyr. Mae 15% o gartrefi gofal yn y sector gwirfoddol yn defnyddio gwirfoddolwyr o’i gymharu â 5% o gartrefi cyhoeddus a 3% o gartrefi gofal sector annibynnol (preifat). Mae cartrefi gofal gyda’r nifer fwyaf o wirfoddolwyr yn tueddu i fod yn y sector gwirfoddol. Yn ôl y data hwn, ar gyfartaledd mae cartrefi sector gwirfoddol yn defnyddio 5.6 o wirfoddolwyr o’i gymharu â 2.4 mewn cartrefi sector cyhoeddus a 2.0 mewn cartrefi annibynnol. Mae adnabod yr amrywiadau hyn rhwng y sectorau’n bwysig o gofio bod y nifer fwyaf o gartrefi gofal yng Nghymru’n rhai annibynnol (preifat).
Awgryma ganfyddiadau ein hymchwil y gallai’r ffigurau uchod ar ddefnyddio gwirfoddolwyr fod yn amcan rhy isel o nifer y cartrefi sy’n defnyddio gwirfoddolwyr. Gallent hefyd fod yn amcan rhy isel o nifer y gwirfoddolwyr sydd yn y cartrefi gofal sy’n eu defnyddio, yn enwedig gwirfoddolwyr mewn cartrefi sy’n dod drwy sefydliadau allanol a thrydydd partïon. 
Roedd dadansoddiad Hussein o’r Dataset Gweithlu Gofal Cymdeithasol Oedolion (2011) hefyd yn nodi bod darparwyr yn aml ddim yn adrodd eu bod yn gweithio gyda gwirfoddolwyr o gwbl. Ar sail dadansoddi’r gweithlu gofal cymdeithasol yn y DU, casglodd yr astudiaeth fod gwirfoddolwyr ffurfiol yn cyfrif am 1% o holl weithlu gofal y DU. Roedd lefelau gwirfoddoli’n amrywio yn ôl y math o ddarparwr (yn uwch mewn sefydliadau sector gwirfoddol ac yn is yn y sector preifat; ac yn uwch ymhlith sefydliadau llai); gweithgaredd (roedd gwirfoddolwyr yn fwy tebygol o wirfoddoli mewn gofal cymunedol a gofal dydd a llai mewn cartrefi gofal a phreswyl), a rôl (roedd gwirfoddoli’n uwch mewn cwnsela, cymorth, eiriolaeth a chyngor). Er bod yr astudiaeth yma braidd yn hen, dyma un o’r ychydig astudiaethau sy’n cymharu’r gwahanol agweddau ar wirfoddoli mewn gofal cymdeithasol.
Mathau a modelau gwirfoddoli
Mae gwirfoddoli mewn gofal cymdeithasol yn cynnwys nifer o gyd-destunau (Liddell, 2022a) a’r llenyddiaeth yn adnabod amrywiaeth eang o weithgareddau. Gan gyfuno’r dystiolaeth yma, mae Tabl 2.2 yn dangos y gwahanol fathau o wirfoddoli mewn gofal cymdeithasol ynghyd ag enghreifftiau o weithgareddau.
Tabl 2.2. – Rolau gwirfoddoli mewn gofal cymdeithasol
	Math o rôl wirfoddoli
	Enghreifftiau o weithgareddau:

	Cymorth emosiynol a chymdeithasol
	Cyfeillio, cymorth cyfoedion, gweithgareddau a chlybiau cymdeithasol a diwylliannol, ymweld â chartrefi gofal.

	Cymorth ymarferol
	Gwaith domestig, arlwyo, garddio, help gyda gwaith papur, gyrru, cyd-gymorth.

	Ymarfer corff a gweithgarwch corfforol
	Dosbarthiadau ymarfer corff, help gyda symudedd.

	Gofal personol
	Gofal personol uniongyrchol i bobl.

	Gweinyddu
	Gweithgareddau gweinyddol, cymorth codi arian.

	Llywodraethu a chyfranogi
	Gweithgareddau ymddiriedolwyr, cynnwys cleifion a’r cyhoedd, cyd-gynhyrchu.

	Eiriolaeth ac ymgyrchu
	Cyfeirio ymlaen / sut i ddefnyddio gwasanaethau, hawlio budd-daliadau, codi ymwybyddiaeth, eiriolaeth, ymgyrchu.



Mae Tabl 2.2. yn cynnwys gwirfoddolwyr sy’n cwblhau tasgau gofal personol. Mae’r maes hwn yn eithaf dadleuol yn y llenyddiaeth. Yn ôl nifer o astudiaethau, mae gofal personol yn cael ei ystyried gan sefydliadau, staff a / neu wirfoddolwyr i fod y tu allan i’r rôl wirfoddol ac yn wahaniaeth pwysig rhwng gwaith staff cyflogedig a gwirfoddolwyr (e.e. Johnson et al. 2023). Fodd bynnag, mae peth tystiolaeth i awgrymu nad yw hyn yn wir bob tro (Skinner et al. 2019).
Gyda ffocws penodol ar ddarparu gofal cymdeithasol i bobl hŷn, mae Cameron et al. (2020a, 2021) yn adnabod tri model defnyddio gwirfoddolwyr mewn gofal cymdeithasol:
· Model ychwanegu at wasanaethau – mae gwirfoddolwyr yn ychwanegu at y gwasanaethau presennol gan gyfoethogi profiad y rhai a gefnogir, e.e. gwasanaeth cyfeillio.
· Model ar wahân – mae gwirfoddolwyr yn darparu gwasanaeth ar wahân, e.e. clwb cinio, adra o’r ysbyty.
· Model cynorthwyo / llenwi bwlch – mae gwirfoddolwyr yn gweithio ochr yn ochr â staff gofal cyflogedig ac, mewn rhai achosion, yn ymddangos i fod yn llenwi bwlch, e.e. mewn canolfan gofal dydd.
Noda Cameron et al. (2020a) fod y modelau hyn yn adlewyrchu gwahanol gymhellion, blaenoriaethau a chyd-destunau ariannol mewn gofal cymdeithasol. Er enghraifft, lle y mae gwirfoddolwyr yn ‘ychwanegu at wasanaeth’ – e.e. drwy raglen gyfeillio mewn pentref ymddeol – roedd hanes hir o ddefnyddio gwirfoddolwyr ac ystyriwyd bod y gwirfoddolwyr yn cyfoethogi bywydau’r preswylwyr. Ar y llaw arall, mewn lleoliadau lle’r oedd y rôl wirfoddoli’n fwy seiliedig ar fodel ‘llenwi bwlch’, roedd y cymhelliad dros ddefnyddio gwirfoddolwyr yn ymwneud mwy â phroblemau ariannu.
Mae astudiaeth Cameron yn un o nifer gymharol fach o astudiaethau’n trafod a chymharu gwahanol leoliadau gofal cymdeithasol. Mae’n disgrifio sut y mae gwirfoddoli’n cael ei ddylanwadu, hwyluso a’i gyfyngu gan gyd-destun (Cameron et al. 2020a, 2020b; McCall et al. 2020). Yn eu hastudiaeth o ofal dementia, mae McCall et al. (2020) yn nodi bod y math o leoliad – a yw gwirfoddoli’n digwydd mewn lleoliad sefydliadol neu gartref er enghraifft – yn effeithio ar brofiadau o wirfoddoli. Noda’r astudiaeth yn glir fod angen i’r cyswllt rhwng staff, gwirfoddolwyr a phobl gyda dementia gael ei gefnogi mewn ffordd ‘penodol i gyd-destun’.

Awgryma’r ymchwil fod gwirfoddoli mewn gofal cymdeithasol wedi’i drefnu mewn gwahanol ffyrdd. Mae astudiaethau’n tynnu sylw at rôl sefydliadau allanol mewn darparu gwirfoddoli mewn rhai lleoliadau gofal, gan weithio fel “catalydd” ar gyfer gwirfoddoli a gwneud pethau fel recriwtio, hyfforddi ac mewn rhai achosion yn cefnogi gwirfoddolwyr (Hill, 2016; Liddell 2022b). Casglodd gwerthusiad Hill (2016) o brosiect gwirfoddoli mewn cartrefi gofal, er enghraifft, y gallai model partneriaeth rhwng sefydliadau seilwaith lleol a chartrefi gofal fod yn ffordd effeithiol o ddarparu gwirfoddoli. Roedd cartrefi gofal yn falch o’r amser yr oedd y sefydliadau hyn yn ei roi ynghyd â’u sgiliau, cyngor a chymorth, ond gan nodi gwrthdaro diwylliant rhwng cartrefi gofal a sefydliadau allanol hefyd. Roedd y gwrthdaro’n ymwneud â “cartrefi’n rhoi pwyslais ar ganlyniadau i breswylwyr a chanolfannau gwirfoddoli’n rhoi mwy o bwyslais ar anghenion gwirfoddolwyr drwy fod y cartrefi’n teimlo bod angen dethol gwirfoddolwyr yn fwy gofalus a’r canolfannau gwirfoddoli’n teimlo bod angen mwy o gymorth parhaus ar wirfoddolwyr” (Hill, 2016: 9).
Mae’r dystiolaeth o effaith ffurfioli ar wirfoddoli mewn gofal cymdeithasol yn gymysg. Er bod rhai astudiaethau’n nodi bod defnyddio gwirfoddolwyr yn fwy effeithiol pan fo’n cael ei ffurfioli drwy recriwtio a hyfforddi (Johnson et al. 2023), noda eraill y gall gor-ffurfioli rôl y gwirfoddolwr fod yn rhwystr i ymgysylltu â defnyddwyr gwasanaethau gofal. Yn ôl Lilburn et al. (2018), roedd ‘proffesiynoli’ y rôl wirfoddol o ymweld â chartrefi’n arwain at drefn, strwythur a ffiniau caeth. Ystyriwyd bod hyn yn cyfyngu ar feithrin perthynas a chreu cyswllt diffuant rhwng y gwirfoddolwyr a’r rhai yr oeddent yn dod i’w gweld.
Mae astudiaethau ar draws gwahanol leoliadau gofal yn nodi pa mor bwysig yw cynefino a hyfforddiant effeithiol i wirfoddolwyr gofal cymdeithasol (Fakoya et al. 2021; Weldrick et al. 2023). Fodd bynnag, mae natur, ffurfioldeb a pha mor gyffredin yw’r prosesau hyn yn amrywio’n sylweddol (Handley et al. 2022). Awgryma’r ymchwil y gall cynefino a hyfforddiant effeithiol helpu gwirfoddolwyr i ddeall eu rôl a’r heriau posib. Gall hyn helpu i roi hyder iddynt a’u cynorthwyo i ddeall y ffiniau rhwng rolau staff a gwirfoddolwyr (Cameron et al. 2020a; Downey, 2011; Johnson et al. 2023). Adroddwyd bod dulliau hyfforddi effeithiol yn cynnwys:
· cynnwys staff gofal yn yr hyfforddiant i helpu i sicrhau ei fod yn benodol i’r lleoliad gofal (Hill, 2016); 
· hyfforddiant hygyrch a chymesur fel nad yw gwirfoddolwyr yn cael eu gorlwytho neu’n colli’r awydd i wirfoddoli (Cameron et al. 2021; Georghiou et al. 2016); a 
· hyfforddiant sy’n rhoi cyfle i wirfoddolwyr gyfarfod â’i gilydd a rhannu profiadau (Wilesmith, 2020).
Mae cymorth effeithiol i wirfoddolwyr yn un o’r prif themâu yn y llenyddiaeth (Hill, 2016; Horung, 2018) gyda ffocws yn yr astudiaethau ar gymorth i staff ond hefyd ar gymorth gan wirfoddolwyr sy’n gyfoedion (Goodman et al. 2019; Hill 2016). Noda’r astudiaethau fod angen cymorth (yn enwedig gan staff) i helpu gwirfoddolwyr i ymdopi â chyfrifoldebau a gofynion trwm y rôl (Downey 2011; Cameron et al. 2020a) a hefyd i wella eu gwybodaeth a’u sgiliau (Pereira et al. 2022). Noda’r astudiaethau ei bod yn bwysig bod gan wirfoddolwyr bwynt cyswllt allweddol fel cydlynydd gwirfoddoli neu gydlynydd gweithgareddau (Cameron et al. 2020a; Green, 2022; Stølen, 2022), gyda pherthynas bersonol â chydlynwyr yn rhan bwysig o’r profiad gwirfoddoli (McCall et al. 2020). Noda astudiaeth Cameron et al. (2020b) o wirfoddoli mewn gwahanol leoliadau gofal:
“Mewn achosion lle nad oedd gan sefydliad gydlynydd gwirfoddolwr neu reolwr penodol, er enghraifft yn y cartref gofal, roedd yn ymddangos i fod mwy o ddryswch ynghylch beth oedd y rôl wirfoddoli a sut y dylid ei chyflawni. Roedd yna hefyd fwy o broblem gyda recriwtio a chadw gwirfoddolwyr yn y lleoliadau hyn” (Cameron et al. 2020b: 3).
Mae llond llaw o astudiaethau’n nodi diffyg cymorth rheoli ar gyfer gwirfoddolwyr gofal cymdeithasol a bod hynny’n effeithio ar y profiad gwirfoddoli a’r effaith dda y gallai gwirfoddoli mewn gofal cymdeithasol ei gael (Hill, 2016).

Canlyniadau i ddefnyddwyr gwasanaethau gofal, teuluoedd a gofalwyr
Mae cryn dystiolaeth o ganlyniadau gwirfoddoli mewn gofal cymdeithasol i ddefnyddwyr gwasanaethau gofal. Mae peth o hyn yn dibynnu ar ganlyniadau a adroddwyd gan staff neu wirfoddolwyr na chan ddefnyddwyr y gwasanaethau eu hunain. Mae un o brif themâu’r llenyddiaeth yn ymwneud â sut y mae cael cyswllt gyda gwirfoddolwyr yn arwain at feithrin perthnasoedd cymdeithasol a chreu mwy o gyswllt cymdeithasol (Andrew et al. 2022; Dayson et al. 2022; Farrell, 2011). Mae rhai astudiaethau’n cysylltu hyn i fod yn llai unig ac ynysig yn gymdeithasol (Cameron et al. 2020b; Georghiou et al. 2016). Mae Georghiou et al. (2016) wedi gwerthuso saith prosiect sy’n defnyddio gwirfoddolwyr i roi cymorth ymarferol uniongyrchol i bobl hŷn (fel help i siopa) a chymorth anuniongyrchol fel cyfeirio ymlaen at wasanaethau eraill. Eu casgliad oedd:
“Er bod tasgau ymarferol yn bwysig ynddynt eu hunain, roedd ymweliad gan wirfoddolwr, oedd heb gyfyngiadau amser gweithiwr gofal neu iechyd proffesiynol, yn gwneud i’r person hŷn deimlo’n llai ynysig ac yn eu helpu i gysylltu gyda gwasanaethau a phobl eraill yn lleol, gan eu rhoi ‘ar radar’ y gwasanaethau statudol (Georghiou et al. 2016: 12).
Mae lles gwell ac ‘effeithiau yn y funud’, gan gynnwys gwella hwyliau defnyddwyr gwasanaethau gofal, yn ganlyniadau gwirfoddoli y sonnir amdanynt yn aml (Handley et al. 2022; Baker et al. 2017; Haaksma et al. 2022; Westerhof et al. 2018). Mae rhaglenni pontio’r cenedlaethau’n faes diddordeb arbennig yn y llenyddiaeth gyda’r effeithiau positif yn cynnwys mwy o ymgysylltu gan ddefnyddwyr gwasanaethau, lles / ansawdd bywyd gwell, llai o wahaniaethu ar sail oed a mwy o gyswllt cymdeithasol (Laging et al. 2022, My Home Life England et al. 2023). Yn ôl un astudiaeth:
“I lawer o bobl hŷn sy’n byw mewn cartrefi gofal, roedd cyswllt pontio’r cenedlaethau’n cyfrannu at ansawdd bywyd gwell gan roi llawenydd, egni newydd a phwrpas. Roedd yn rhoi cyfle i bobl hŷn gael cyswllt cymdeithasol, creu perthnasoedd newydd a rhannu sgiliau a gwybodaeth gyda’r genhedlaeth iau” (My Home Life England et al. 2023: 61). 
Er hynny, mae’n nodedig bod rhai astudiaethau’n llai pendant am ganlyniadau positif gwirfoddoli (Siette et al. 2017) ac mae diffyg tystiolaeth o effeithiau tymor hir gwirfoddoli mewn gofal cymdeithasol ar ddefnyddwyr gwasanaethau gofal (Handley et al. 2022).
Mae llai o dystiolaeth o ganlyniadau gwirfoddoli gofal cymdeithasol ar deuluoedd a gofalwyr. Fodd bynnag, mae nifer fach o astudiaethau’n awgrymu y gall gwirfoddolwyr helpu i roi seibiant i deuluoedd a chyfle i wneud eu gweithgareddau eu hunain, yn ogystal â chymorth ymarferol i gefnogi teuluoedd sy’n gofalu am berthnasoedd (Georghiou et al. 2016; Haaksma et al. 2022).
Canlyniadau i wirfoddolwyr
Yn ôl yr adolygiad llenyddiaeth, roedd gwirfoddoli gofal cymdeithasol yn rhoi canlyniadau positif a negyddol i’r gwirfoddolwyr eu hunain. Dangosai’r dystiolaeth fanteision gwirfoddoli yn bennaf, gan gynnwys boddhad gwirfoddolwyr a theimlo eu bod yn gwneud gwahaniaeth, teimlad o bwrpas a lles gwell (Dayson et al. 2022; Orellana et al. 2021; Smith, 2018; Williams, 2020). Mae’r dystiolaeth yn nodi’r fantais dwy-ffordd sy’n dod o wirfoddoli, gyda gwirfoddolwyr yn dweud pa mor bositif, gwerth chweil a chyd-fuddiol y gall eu perthynas â defnyddwyr gwasanaethau gofal fod (Pereira et al. 2022). Disgrifiodd un astudiaeth o gyfeillio ei fod “yn brofiad pwerus” lle’r oedd y ‘cyfeillwyr’ yn “dysgu mewn ffyrdd dwfn o’u profiadau” (Greenwood et al. 2018).
I rai gwirfoddolwyr, roedd cael cyfle i ddefnyddio eu sgiliau, datblygu eu sgiliau ac ennill profiad gwaith mewn iechyd a gofal cymdeithasol yn ganlyniadau positif ganddynt (Georghiou et al. 2016; Hill, 2016; Orellana et al. 2021). Mae’r llenyddiaeth hefyd yn tynnu sylw at ganlyniadau penodol i bobl ifanc oedd yn rhan o brosiectau pontio’r cenedlaethau. Mae hyn yn cynnwys newidiadau positif mewn agweddau ac empathi at bobl hŷn, mwynhau, datblygiad personol, newid mewn ymddygiad, dysgu a theimlad gwell o gyfrifoldeb cymunedol (Blais et al. 2017; Galbraith, 2015; Gerritzen, 2020).
Roedd effeithiau negyddol gwirfoddoli mewn gofal cymdeithasol i wirfoddolwyr fel arfer yn nodi natur emosiynol heriol a gofynion trwm y rôl wirfoddoli, gan gynnwys delio gyda phrofedigaeth (Cameron et al. 2020b; Hill, 2016; Smith, 2018). Yn ôl rhai astudiaethau, gall gwirfoddoli wneud i wirfoddolwyr deimlo’n orbryderus, allan o’u dyfnder neu wedi eu gorlwytho (Greenwood et al. 2018; Orellana et al. 2021).
Canlyniadau i staff gofal cymdeithasol
Mae’r dystiolaeth o effaith gwirfoddoli gofal cymdeithasol ar staff cyflogedig yn brin a chymysg. Awgryma beth o’r dystiolaeth y gall gwirfoddoli ysgafnu’r gofynion a’r pwysau ar staff cyflogedig a rhyddhau amser i’w wario ar dasgau gofal (Hunter at al, 2018; MacInnes and Smith, 2022). Ond yn ôl astudiaethau eraill, gall defnyddio gwirfoddolwyr gynyddu llwyth gwaith a chyfrifoldebau staff cyflogedig oherwydd bod angen rheoli’r gwirfoddolwyr (Hill, 2016). Cododd gwestiynau hefyd am oblygiadau bod gwirfoddolwyr yn gyfrifol am yr agweddau emosiynol ar ofalu. Gallai hyn arwain at ‘ailddiffinio’ rolau staff cyflogedig “a bygwth lleihau gwaith gofal cyflogedig yn gyfres o dasgau corfforol i’w cyflawni a’u ffurfioli” (Johnson et al. 2023: 434).
O’r dystiolaeth o ganlyniadau gwirfoddoli mewn gofal cymdeithasol, gellir ennill peth dealltwriaeth er yn brin o sut a pham y mae gwirfoddoli gofal cymdeithasol mewn gwahanol gyd-destunau’n rhoi canlyniadau; fel teimlo’n llai unig a chymdeithasol ynysig, a’r prosesau a helpodd i arwain at y canlyniadau hyn (Fakoya et al. 2021). Mae’r dystiolaeth gryfaf yn ymwneud â rolau a gweithgareddau gwirfoddoli sy’n golygu cael cyswllt un-i-un rhwng gwirfoddolwyr a defnyddwyr gwasanaethau gofal (pobl hŷn yn aml) fel cyfeillio ac ymweld â’r cartref. Awgryma’r astudiaethau fod dwy o’r prif brosesau’n cynnwys datblygu perthnasoedd ystyrlon rhwng gwirfoddolwyr a defnyddwyr gwasanaethau gofal (Andrew et al. 2022; Downey, 2011; Cameron et al. 2020b; Haaksma, 2022; Weldrick, 2023) (a gefnogir gan gyswllt rheolaidd a chyson yn ôl yr astudiaethau) a mantais dwy-ffordd lle y mae’r gwirfoddolwyr a’r defnyddwyr gwasanaeth yn cael budd personol o’r profiad gwirfoddoli (Lilburn et al. 2018; Fakoya et al. 2021). Nid yw’r prosesau hyn yn unigryw i wirfoddoli gofal cymdeithasol, gyda’r astudiaethau’n awgrymu bod perthnasoedd ystyrlon a chyfnewid cyswllt yn bwysig i ddeall canlyniadau gwirfoddoli’n fwy cyffredinol (Brown et al. 2012; McMunn et al. 2009).
Mae Fakoya et al. (2021) yn mynd ymhellach yn eu hastudiaeth o ymyriadau cyfeillio wrth drafod lleihau unigrwydd a theimlo’n ynysig. Y prosesau a ysgogir mewn gwahanol gyd-destunau, meddai’r awduron, yw mantais dwy-ffordd, empathi, awtonomi a phreifatrwydd. Er enghraifft, ‘ysgogir’ mantais dwy-ffordd mewn cyd-destunau lle y “mae defnyddwyr gwasanaeth a chyfeillwyr yn rhannu nodweddion, lle’r oedd y cyfeiliwr yn wirfoddolwr a’r cyfeillio’n digwydd drwy gynnig cwmpeini” (Fakoya et al. 2021: 1). Gan hynny, roedd paru’r gwirfoddolwr a’r cyfeilliwr yn ofalus yn cael ei ystyried i fod yn eithriadol bwysig.

Yr heriau
Edrychodd yr adolygiad hwn ar dystiolaeth o heriau’n ymwneud â gwirfoddoli mewn gofal cymdeithasol. Fel arfer maen nhw’n ymwneud â phroblemau gyda rheoli gwirfoddolwyr:
· Adnoddau ar gyfer gwirfoddoli – yn ôl nifer o astudiaethau mae ariannu ac adnoddau, ac yn enwedig diffyg adnoddau i reoli gwirfoddolwyr, yn effeithio ar gynaliadwyedd a photensial rhaglenni gwirfoddoli. Mae toriadau i gyllid gofal cymdeithasol yn bryder mawr (Cameron et al. 2021; Goodman et al. 2019; Mayrhofer et al. 2023). Yn ôl un astudiaeth o wirfoddoli mewn iechyd a gofal cymdeithasol yng Nghymru, roedd gwirfoddoli’n cael ei ariannu mewn ffyrdd gwahanol gan ddibynnu ar y berthynas gyda’r gwasanaethau statudol. Casglodd fod bron i hanner y gwasanaethau yn yr arolwg yn talu am wirfoddolwyr drwy fodel comisiynu / arian grant cyllid cyhoeddus (WCVA, 2021). Yn ôl astudiaeth Cameron et al. (2021: 137), “roedd sefydliadau oedd wedi creu swydd cydlynydd gwirfoddoli naill ai wedi cael eu comisiynu’n uniongyrchol gan eu Grŵp Comisiynu Clinigol lleol neu gyda digon o arian wrth gefn i fuddsoddi mewn strwythurau cymorth”. Hefyd, na allai canolfannau dydd fforddio â chyflogi rheolwr gwirfoddoli ac oherwydd y toriadau i’w cyllid yn dibynnu’n gynyddol ar wirfoddolwyr.
· Recriwtio gwirfoddolwyr – mae’r llenyddiaeth yn cyfeirio’n aml at heriau gyda recriwtio gwirfoddolwyr gofal cymdeithasol gyda rhai astudiaethau’n awgrymu ei bod yn mynd yn anoddach recriwtio (Cameron et al. 2020a). Mae hyn yn adlewyrchu ymchwil ehangach sy’n awgrymu bod llai o bobl yn gwirfoddoli (DCMS, 2024) a mwy o heriau gyda recriwtio gwirfoddolwyr yn gyffredinol (Kenley a Larkham, 2023). Yn ôl arolwg diweddar o 142 o sefydliadau yng Nghymru (WCVA, 2023), roedd 90% o gynrychiolwyr sefydliadau gwirfoddol wedi cael problemau gyda recriwtio. O ran gofal cymdeithasol, awgryma nifer o astudiaethau fod recriwtio gwirfoddolwyr yn cymryd mwy o amser ac yn fwy o drafferth i ddarparwyr gofal nag yr oeddent yn ei ddisgwyl (Downey, 2011; Farrell, 2011; Warwick-Booth et al. 2020). Fodd bynnag, roedd rhai enghreifftiau o gartrefi a rhaglenni gwirfoddoli’n addasu eu dulliau i gryfhau recriwtio gwirfoddolwyr. Er enghraifft, drwy symleiddio eu prosesau recriwtio i’w gwneud yn haws i wirfoddolwyr wirfoddoli a chreu rolau mewnol neilltuol ar gyfer recriwtio gwirfoddolwyr (Warwick-Booth et al. 2020).
· Rheoli risg – mae problemau gyda risg a rheoli risg yn tueddu i droi o gwmpas diwylliant y sefydliad ac agweddau ehangach arweinwyr a staff tuag at risg a defnyddio gwirfoddolwyr. Roedd enghreifftiau o reolwyr yn lleisio pryderon am y risgiau posib i iechyd a diogelwch defnyddwyr gwasanaethau gofal ynghyd ag amheuon gan staff gofal ynghylch a allai gwirfoddolwyr weithio’n effeithiol gyda defnyddwyr gwasanaethau gofal (Farrell, 2011; Hunter et al. 2018). Fodd bynnag, yn astudiaeth Hunter et al. (2018) o wirfoddoli gyda phreswylwyr cartrefi gofal oedd â dementia, dangosodd y gwirfoddolwyr eu bod yn gallu rhyngweithio’n llwyddiannus gyda’r preswylwyr, gan roi mwy o hyder i staff gyda’r risg o ddefnyddio gwirfoddolwyr. Ymhlith yr heriau eraill oedd pryderon am ofynion hyfforddi ar gyfer gwirfoddolwyr a’r argraff y gallai rheoli’r risg o ddefnyddio gwirfoddolwyr gymryd gormod o amser i ddarparwyr gofal cymdeithasol (Naughton-Doe et al. 2021). 
· Ffiniau rhwng rolau - mae’r drafodaeth ynghylch a oes ffiniau clir rhwng rolau gwirfoddolwyr a rolau staff cyflogedig, a goblygiadau hyn i leoliadau gofal cymdeithasol, yn thema barhaus yn y llenyddiaeth (Overgaard, 2015; Skinner et al. 2019; Stølen, 2022). Ar sail eu hymchwil mewn gwahanol leoliadau gofal cymdeithasol o ran darparu gofal i bobl hŷn, awgryma Cameron et al. (2020b) fod defnyddio gwirfoddolwyr yn gweithio orau pan fydd ffiniau clir rhwng rolau gwirfoddolwyr a staff. Fodd bynnag, roedd hyn yn amrywio meddent. Roedd sefydliadau mwy o faint oedd ag adnoddau pwrpasol a staff cyflogedig yn gyfrifol am recriwtio, hyfforddi a rheoli gwirfoddolwyr, yn tueddu i fod â ffiniau cliriach rhwng y rolau. Mewn rhai lleoliadau fel canolfannau dydd, roedd rolau’r gwirfoddolwyr a’r staff cyflogedig yn ‘gyfnewidiol’, gyda’r gwirfoddolwyr yn gyfrifol am rai agweddau ar y rôl gyflogedig ac weithiau’n llenwi bwlch yn y ddarpariaeth (Johnson, 2023). Yn ôl Overgaard (2015), yn lle meddwl bod gwirfoddolwyr yn disodli staff, dylid eu gweld fel bod yn ‘ehangu ar’ lefel y gofal gan “ategu” yn hytrach na “disodli” (Skinner et al. 2019).
Cyfleoedd
Mae tystiolaeth o gyfleoedd ar gyfer gwirfoddoli gofal cymdeithasol yn brinnach. Ar sail eu hymchwil i iechyd a gofal cymdeithasol, awgryma Naylor et al. (2013) fod angen i ddarparwyr a chomisiynwyr gwasanaeth “feddwl yn strategol am le gwirfoddolwyr yng ngweithlu’r dyfodol”. Mae MacInnes a Smith (2022) yn nodi pedwar cyfle ar gyfer gwirfoddoli gofal cymdeithasol:
· Hybu’r cyflenwad - yn ôl ymchwil Blackaby et al. (2020) mae diddordeb mewn gwirfoddoli mewn iechyd a gofal cymdeithasol yng Nghymru gyda 52% o’r ymatebwyr i Arolwg Agweddau Cymdeithasol Prydain (2015) yn dweud y byddent yn ystyried gwirfoddoli yn y sector. Mae ymchwil MacInnes a Smith (2022) hefyd yn awgrymu bod awydd i wirfoddoli; yn eu sampl traws-wladol o 2,000 o oedolion yn y DU, dywedodd 38% y byddent yn ystyried gwirfoddoli mewn cartref gofal, gyda phobl ifanc (rhwng 18 - 34 oed) yn fwy tebygol na phobl hŷn o ddweud y byddent yn ystyried bod yn rhan o wirfoddoli. Awgryma’r awduron fod angen codi ymwybyddiaeth y cyhoedd o wirfoddoli a lleihau’r rhwystrau i gymryd rhan. Mae hyn yn cynnwys creu cyfleoedd gwirfoddoli mwy hyblyg a gwella hyfforddi a rheoli gwirfoddolwyr.
· Cynyddu galw – yn arolwg MacInnes a Smith o staff cartrefi gofal yn y DU (2022), roedd naw o bob deg staff oedd ddim yn gweithio gyda gwirfoddolwyr am weld mwy o wirfoddolwyr mewn cartrefi gofal. Awgryma’r awduron fod staff eisiau derbyn mwy o wybodaeth am rôl gwirfoddolwyr a chael llais mewn hyfforddiant a gweithgareddau gwirfoddoli. 
· Mwyhau’r canlyniadau – mae’r adolygiad tystiolaeth hwn yn dangos pa mor bwysig yw perthnasoedd ystyrlon a mantais dwy-ffordd i hybu canlyniadau da i ddefnyddwyr gwasanaethau a gwirfoddolwyr. Noda MacInnes a Smith (2022) fod angen rolau ‘creu perthynas’ wedi eu dylunio’n dda (e.e. cwmpeini un-i-un) yn ogystal â rolau ‘gwaith tasg’ (e.e. help gyda phrydau bwyd) i gefnogi staff cyflogedig mewn cartrefi gofal cymdeithasol. 
· Datblygu gyrfaoedd – mae’r adolygiad hwn yn awgrymu, i rai gwirfoddolwyr, bod ennill sgiliau a phrofiad gwaith drwy eu gwirfoddoli’n ganlyniadau pwysig o wirfoddoli. Yn ôl Hogg a Smith (2021), roedd cyfran uwch o bobl ifanc 16-19 a 20-29 oed yn meddwl bod eu profiad o wirfoddoli wedi gwneud iddynt ystyried gyrfa yn y GIG neu mewn iechyd a gofal cymdeithasol. Roedd pobl 30-39 oed yn fwy tebygol o ddweud eu bod yn chwilio am waith yn y GIG neu mewn iechyd a gofal cymdeithasol neu bellach yn gweithio neu gyda gyrfa yn y sectorau hyn ar ôl gwirfoddoli. Awgryma MacInnes a Smith (2022) y gall gwirfoddoli agor y drws i swydd gyflogedig gan ddadlau y “gallai rhaglenni gwirfoddol wedi eu dylunio’n dda hefyd wneud mwy i gefnogi gyrfaoedd / swyddi mewn gofal cymdeithasol” (MacInnes a Smith, 2022: 19). 
2.5 [bookmark: _Toc195275330]DATBLYGU THEORI RHAGLEN GYCHWYNNOL – GWIRFODDOLI MEWN CARTREFI GOFAL
Gan gasglu ynghyd yr holl dystiolaeth o’r bennod hon, mae’r diagram isod (Ffigwr 2.2) yn cyflwyno’r Theori Rhaglen Gychwynnol (IPT) ar gyfer ein hastudiaeth. Drwy wneud hynny mae’n creu cyswllt rhwng yr adolygiad tystiolaeth a ffocws ein gwaith – y profiad o wirfoddoli mewn cartrefi gofal. IPT yw datganiad achosol sy’n disgrifio sut y disgwylir i raglen – yn yr achos hwn gwirfoddoli mewn cartrefi gofal – weithio. Dyma gam cyntaf cylch ymchwil Realydd ac fe’i defnyddir mewn gwerthusiadau Realydd i asesu pa mor effeithiol yw rhaglenni cymdeithasol. Mae’r IPT hwn yn seiliedig ar yr adolygiad tystiolaeth a ddisgrifir yn y bennod hon.
Ffigwr 2.2 – Theori Rhaglen Gychwynnol: gwirfoddoli mewn cartrefi gofal ar sail yr adolygiad llenyddiaeth
Gwerthoedd, diwylliant a moeseg y sefydliad a sut y mae gwirfoddoli’n ffitio ynddo.
Adnoddau, cyllid, hyfforddiant, recriwtio a chymorth priodol.
Ffiniau clir rhwng y rôl wirfoddoli a rôl y gweithlu.
Mae sefydliad iach gyda diwylliant ac arferion gweithlu positif yn ysgogi gwirfoddoli ystyrlon sy’n arwain at ganlyniadau da i’r preswylwyr, staff a’r gwirfoddolwyr.
Profiad gwirfoddolwyr unigol.










Mae’r cylch yn dangos y sefyllfa ddelfrydol a allai gael ei chreu i gartrefi gofal yn y sector gofal cymdeithasol. Hynny yw, bod sefydliad iach gyda diwylliant ac arferion gweithlu positif yn ‘ysgogi’ gwirfoddoli ystyrlon sy’n arwain at ganlyniadau da i breswylwyr, gwirfoddolwyr a staff fel ei gilydd. Dim ond drwy gwrdd â’r pedair ‘thema bwced’ ar yr ochr chwith y gall y pethau hyn ddigwydd. Mae’r pedair thema yn y blychau ar y chwith yn deillio o’r adolygiad tystiolaeth a’r llenyddiaeth a ddadansoddir uchod. Mae’r blychau wedi eu gosod mewn trefn top-i-waelod, gyda’r diwylliant macro-sefydliadol ar y top a phrofiad micro-lefel y gwirfoddolwyr unigol yn y gwaelod. 
Mae’r blwch cyntaf yn trafod y dystiolaeth sy’n dangos pwysigrwydd gwerthoedd y sefydliad a sut y mae gwirfoddoli’n ffitio i hynny. Mae diwylliant sefydliad yn cael effaith ar ansawdd y gwirfoddoli a phrofiad y gwirfoddolwyr. Mae’r ail flwch yn trafod pwysigrwydd adnoddau ariannol fel bo’r sefydliad yn gallu recriwtio, hyfforddi a chefnogi gwirfoddolwyr. Mae’r trydydd blwch yn dangos pwysigrwydd bod â ffiniau clir rhwng rolau staff a gwirfoddolwyr. Mae hyn oherwydd bod y llenyddiaeth yn awgrymu, os yw’r ffiniau rhwng y rolau’n aneglur, y gall hyn achosi tensiwn rhwng staff a gwirfoddolwyr. Yn ei dro, mae hyn yn effeithio ar ansawdd y gwirfoddoli yn y cartref gofal. Mae’r blwch olaf yn cynrychioli profiad y gwirfoddolwr unigol, fydd yn dibynnu ar statws y tri blwch cyntaf.
Ein theori ar hyn yw, os yw’r amodau hyn yn cael eu cwrdd yn effeithiol a phositif, y bydd yr amodau yng nghanol y cylch yn cael eu cwrdd. Hynny yw, bod sefydliad iach gyda diwylliant ac arferion gweithlu positif yn ‘ysgogi’ gwirfoddoli ystyrlon sy’n arwain at ganlyniadau da i breswylwyr, gwirfoddolwyr a staff fel ei gilydd. Mae’r IPT hwn yn gyswllt rhwng yr adolygiad tystiolaeth a’r gwaith ymchwil astudiaethau achos manwl a ddisgrifir ym Mhennod 3.


3. [bookmark: _Toc195275331]FFOCWS AR: GWIRFODDOLI MEWN CARTREFI GOFAL PRESWYL I BOBL HŶN
Hyd yma rydym wedi trafod yr holl dystiolaeth o wirfoddoli ar draws gofal cymdeithasol. Yn y bennod hon, trown ein sylw at ffocws penodol ein hastudiaeth - cartrefi gofal preswyl i bobl hŷn yng Nghymru. Mae’r bennod hon yn casglu ynghyd holl ganfyddiadau’r 42 o gyfweliadau ar draws wyth astudiaeth achos a rhanddeiliaid cysylltiedig a gynhaliwyd yn ystod Haf a Hydref 2024. Mae hefyd (lle bo’n briodol) yn cyfuno canfyddiadau’r arolwg cartrefi gofal a ddosbarthwyd yn Nhachwedd 2024.
Mae gan y bennod hon bum isadran fydd yn trafod:
· yr hyn a ddysgom gan gyfranogwyr am raddfa a rôl gwirfoddoli; 
· trefniadaeth a rheolaeth o wirfoddolwyr;
· myfyrio ar y gwahaniaeth y mae gwirfoddoli’n ei wneud; 
· disgrifiad o’r ffactorau sy’n rhwystro a hwyluso gwirfoddoli mewn cartrefi gofal; a
· meysydd cysondeb tebygol ar sail y canfyddiadau.
3.1 [bookmark: _Toc195275332]GRADDFA A RÔL GWIRFODDOLI
Ni fu’n bosib ateb gydag unrhyw sicrwydd y cwestiwn o raddfa mewn gwirfoddoli yng Nghymru o gofio’r ymateb isel i’r arolwg oedd yn rhan o’r astudiaeth hon. Fodd bynnag, mae’n rhesymol awgrymu bod gwirfoddoli mewn cartrefi gofal preswyl i bobl hŷn yn digwydd ar raddfa gymharol fach (gw. tystiolaeth gan Arolygiaeth Gofal Cymru yn Nhabl 2.1). Mae lle hefyd i gredu y gallai dyfu. Roedd y rhan fwyaf o’r cartrefi gofal yn ein hastudiaethau achos yn awyddus i recriwtio mwy o wirfoddolwyr ac yn gweld gwerth yn y rôl yr oeddent yn ei chwarae. Yn achos y cartrefi gofal oedd eisiau recriwtio mwy o wirfoddolwyr, nid oeddent yn glir bob tro sut y gallent wneud hyn (am fwy ar hyn ewch i Adran 3.2 isod).
	[bookmark: _Hlk188428434]Blwch 1 ∙ Gwirfoddolwr mewn enw’n unig?
Mae’r mater hwn yn gymhleth oherwydd bod dealltwriaeth o’r gair ‘gwirfoddolwr’ yn amrywio ac, yn ôl y cyfranogwyr, mae pwy yw gwirfoddolwyr a beth y maen nhw’n ei wneud yn gorgyffwrdd. Mae disgrifiad rhai cartrefi gofal o wirfoddoli’n cael ei alw’n ymgysylltu cymunedol, neu’n ‘helpu allan’ gan eraill. Roedd enghreifftiau o’r rolau mwy annelwig yma’n cynnwys:
· Staff yn dod i mewn i roi eu hamser yn y ffair haf er nad oeddent yn gweithio’r diwrnod hwnnw;
· Pobl yn rhoi eu hamser i gartrefi gofal fel rhan o grwpiau cymunedol (e.e. eglwysi, grwpiau cerdd, ysgolion);
· Teulu’n helpu ar dripiau undydd ar ôl cael hyfforddiant cadair olwyn; a 
· Banc yn anfon 10 o’i staff draw i gartref gofal ar ‘ddiwrnod elusennol’ i helpu i greu a sefydlu ‘twnnel tyfu’.



Pwy sy’n gwirfoddoli?
Ar sail y dystiolaeth o’n hastudiaeth, mae gwirfoddolwyr yn tueddu i ddod o un o ddau grŵp – maen nhw’n aml naill ai’n fyfyrwyr (yn yr ysgol, coleg neu’r brifysgol) neu’n bobl wedi ymddeol. Nid yn unig y mae’n anodd diffinio’r gair fel y disgrifiwn uchod, roedd rhai hefyd yn myfyrio oherwydd bod gwirfoddolwyr yn tueddu i ddod o un o’r ddau gategori hwn, y gall y galw a’r cyflenwad o wirfoddolwyr fod yn anghyson gan hefyd ddibynnu ar amser. Mae pobl iau – yn enwedig rhai sy’n gwirfoddoli fel rhan o gymhwyster neu raglen astudiaeth – yn tueddu i ddod i gartrefi gofal mewn ‘clystyrau’. Mae hyn yn bennaf oherwydd gofynion y rhaglenni astudiaeth hyn sy’n golygu’n aml iawn bod amryw byd o wirfoddolwyr i gartrefi gofal ddelio gyda nhw ar y tro. Roedd rhai cartrefi gofal yn cael trafferth weithiau ‘lleoli’ y gwirfoddolwyr iau hyn oherwydd eu diffyg hyder a phrofiad, o’i gymharu â rhai, o weithio gyda phobl sydd ag anghenion gofal. Roedd her hefyd o ran faint o amser y mae gwirfoddolwyr sy’n fyfyrwyr (dros neu o dan 18 oed) yn ei wario mewn cartrefi gofal, a lleisiwyd pryder nad ydynt yn aros yn ddigon hir yn aml i berthnasoedd gallu datblygu.
Cafwyd yr argraff gan rai cartrefi gofal, er eu bod yn agored i unrhyw un oedd yn dangos diddordeb mewn gwirfoddoli, bod yn well ganddynt bobl sy’n gallu gwneud ymrwymiad rheolaidd a pharhaus i’w rôl. Yn ddelfrydol byddai hyn hefyd yn rhywun gyda sgiliau’n barod a digon o hyder i weithio yn y cartref. Mewn geiriau eraill bod ‘mathau’ penodol o bobl a ystyrir i fod yn fwy addas i wirfoddoli mewn cartrefi gofal ac, o’r herwydd, pobl nad ydynt yn addas. Er enghraifft yn ôl un ymateb: “...mae’r rhan fwyaf o’r bobl sydd eisiau dod yma’n bobl ifanc sydd eisiau llenwi eu ffurflen [gais prifysgol] UCAS a dyna pam yr ydym wedi bod yn fwyfwy llym gyda nhw [...] rhywbeth iddyn nhw’n hytrach na’r preswylwyr ydy o” (Cartref Gofal C, Cydlynydd Gweithgareddau). 
	Blwch 2 ∙ Chwilio am berffeithrwydd…
Soniwyd yn aml am y gwirfoddolwr ‘perffaith’ (a byddwn yn trafod mwy ar y syniad hwn nes ymlaen) ac er nad oedd diffiniad clir o hyn, mae’r dyfyniad isod yn rhoi syniad yn fras o’r math o berson oedd mewn golwg:
“Roedd gennym ni wirfoddolwr flynyddoedd yn ôl a byddai’n dod yma ac yn chwarae Bridge a dod yn aml iawn, ar ddydd Sadwrn er enghraifft, roedd yr oed perffaith i wirfoddoli...wel, wedi ymddeol, yn ei fwynhau’n fawr ac roedd yn rhywbeth cymdeithasol iddi, roedd wrth ei bodd gan gynnig dod ar rai o’n tripiau minibws hefyd, felly gyda mwy o help roedd yn bosib i ni fynd â mwy o breswylwyr ond, yn drist iawn, dirywiodd ei hiechyd ac ni allai wirfoddoli wedyn. Dyna’r math o berson sydd wir ei angen mewn cartref gofal, sy’n gallu rhoi amser a hefyd yn gyfle iddyn nhw gael cymdeithasu, gallai hefyd fod yn rhywle y byddai’n rhaid iddynt symud iddo nes ymlaen yn eu bywydau” (Cartref Gofal C, Rheolwr).


Beth y mae gwirfoddolwyr yn ei wneud mewn cartrefi gofal?
Mae ystod o wahanol rolau y mae gwirfoddolwyr yn eu cyflawni mewn cartrefi gofal o ran treulio amser gwerthfawr gyda phreswylwyr. Cafodd hyn ei grynhoi gan un cyfranogwr fel y rhannau ‘neis’ o fod yn weithiwr gofal, ond bod angen bod yn ofalus i wahaniaethu rhwng gwirfoddolwyr a staff cyflogedig: “maen nhw’n gwneud y rhannau braf o’r gwaith nad ydy’r staff yn gallu eu gwneud bob tro na rhoi’r amser un-i-un hwnnw i rai preswylwyr” (Cartref Gofal D, Rhanddeiliad). Ar sail ein canfyddiadau, mae gwirfoddolwyr yn aml yn gweithio ochr yn ochr â’r cydlynydd gweithgareddau (neu staff tebyg) os oes un. Maen nhw’n gwneud ffrindiau â’r preswylwyr (cyfeillio) ac yn cefnogi ac weithiau’n arwain gweithgareddau. Yn yr astudiaethau achos, roedd gwahaniaeth clir rhwng rolau’r staff a’r gwirfoddolwyr:
“Ceisiwn wahaniaethu bob tro nad oes disgwyl i wirfoddolwr wneud unrhyw beth sy’n golygu rhoi gofal na helpu i symud pobl, na dim byd felly. Mae’n llinell glir iawn yn yr ystyr hwnnw. Felly hefyd, dydy gwirfoddolwyr ddim fel arfer yn mynd i ystafelloedd y preswylwyr oherwydd gallai pob math o broblemau godi drwy wneud pethau felly. Felly ni’n ceisio sicrhau bod pawb yn cael ei warchod” (Cartref Gofal C, Rheolwr).
Mae llawer o amser gwirfoddolwyr mewn cartrefi gofal yn golygu rôl gyfeillio. Mae hyn yn cynnwys siarad â phreswylwyr unigol, fel arfer mewn lolfa gyffredin a llefydd eraill yn y cartref, ond weithiau mae gwirfoddolwyr yn mynd i weld rhai preswylwyr yn eu hystafelloedd hefyd. Meddai un gwirfoddolwr: “fel arfer ni’n dod i’w nabod nhw, yn sgwrsio. Dw i ddim yn gwneud dim byd mawr” (Cartref Gofal E, Gwirfoddolwr). Mae’n ddiddorol nodi faint yr oedd y gwirfoddolwr yma’n gwneud yn fach o effaith creu perthynas, sy’n aml yn llawer mwy na dim ond ‘sgwrsio’ (gw. Adran 3.3 am fwy am yr effaith y mae gwirfoddoli’n ei gael).
Roedd rhai gwirfoddolwyr yn creu perthynas ag un person (neu nifer fach iawn o bobl) tra bod eraill yn chwarae rôl fwy cyffredinol o dreulio amser yn ac o gwmpas y cartref yn siarad gyda phwy bynnag oedd yno yn ystod eu hymweliad. Cafwyd yr argraff bod y rôl wirfoddoli’n tyfu ac esblygu dros amser wrth i breswylwyr a staff ddod i adnabod ac ymddiried yn y gwirfoddolwr: “y pethau bach y gallaf ei wneud ac sy’n dod gydag amser ac wrth i’r staff ddod i’ch ‘nabod a chithau’n dod i’w ‘nabod nhw, ac yn dod i ymddiried ynoch a gwybod y gallwch wneud pethau” (Cartref Gofal D, Gwirfoddolwr). Mae’n arwyddocaol bod ymatebwyr yn nodi y gallai’r cartrefi wneud pethau ychwanegol oherwydd y gwirfoddolwyr:  “mae manteision o gael y gwirfoddolwyr yno drwy gynyddu eu capasiti i wneud y prosiectau hyn a chael y sgyrsiau hyn oherwydd ni fyddai gan staff amser i’w gwneud fel arall o reidrwydd” (Rhanddeiliad). I un gwirfoddolwr, roedd eu profiad o greu perthynas gyda’r person yr oeddent wedi eu cefnogi wedi ‘dilyn’ y person drwy wahanol gyfnodau yn eu bywyd; o fod yn byw yn y gymuned i arhosiad mewn ysbyty ac yna i’w cartref newydd mewn cartref gofal.
Yn ôl ein tystiolaeth, mae rolau gwirfoddoli’n ymwneud yn bennaf â gweithgareddau cymdeithasu neu helpu preswylwyr i gymdeithasu mewn ffyrdd eraill, ar sail un-i-un neu mewn grwpiau. Weithiau mae’r gweithgareddau’n cael eu harwain gan staff, dro arall gan y gwirfoddolwyr. Pob tro bron, rôl y gwirfoddolwyr yw rhoi eu sylw’n llwyr i’r preswylwyr, mewn ffordd nad yw bob amser yn bosib i staff cyflogedig ei wneud oherwydd y gwahanol alwadau ar eu hamser.
Beth yw cymhelliad gwirfoddolwyr?
Mae gan wirfoddolwyr nifer o gymhellion yn ôl ein harsylwadau. Mae rhai efallai'n gwirfoddoli i ‘ddiolch’ i’r cartref am ofalu am aelod o’r teulu neu ffrind. Weithiau roedd yn fater o deimlo bod arnynt eisiau helpu eraill cyn dod yn wirfoddolwyr. Yn aml iawn roedd yn seiliedig ar brofiad gyda’r cartref gofal dan sylw ac ymdeimlad o fantais dwy-ffordd a’i fod yn brofiad cyd-fuddiol, gydag ennill budd personol yn gymhelliad:
“er mwyn gwneud gwahaniaeth i’r gymuned i helpu pobl yn y gymuned. Ia, helpu i helpu eraill, helpu pobl eraill a dweud y gwir. Gwneud eu bywyd yn well. I fy helpu i, a helpu pobl eraill, ia” (Cynllun C, Gwirfoddolwr).
“Felly’n rhannol roedd o er fy mwyn i fel y gallwn siarad gyda phobl newydd a gwahanol a hefyd i fy nghael i allan o’r tŷ, oherwydd mae’n braf cael amserlen. Mae’n braf cael apwyntiadau yn ystod yr wythnos yr ydych chi’n gorfod eu cadw. Ac mae’n rhoi cymhelliad i chi achos, fel arall, gallech feddwl ‘fe allaf aros yn fy ngwely am hanner awr arall a fydd neb yn cwyno’” (Cynllun A, Gwirfoddolwr).
Wrth gwrs mae amryw o wahanol gymhellion ac mae’n dibynnu ar y person. Yn ôl ein tystiolaeth, mae gwirfoddolwyr hŷn fel arfer eisiau rhoi rhywbeth yn ôl i’w cymuned, yn ceisio rhoi teimlad o bwrpas i’w bywydau eu hunain, a hefyd yn chwilio am gwmpeini iddynt eu hunain. Awgrymwyd bod gwirfoddolwyr iau’n fwy tebygol o fod eisiau dysgu sgiliau newydd neu wella eu rhagolygon gwaith. Er enghraifft, clywsom am wirfoddolwr newydd oedd yn chwilio am brofiad mewn cartref gofal er mwyn astudio cymhwyster proffesiynol: “ei bwriad wedyn ydy defnyddio’r holl brofiad a gwybodaeth y bydd wedi’i ennill drwy wirfoddoli ar gyfer ei chais, er mwyn gallu nyrsio” (Cartref Gofal D, Rheolwr). Roedd un myfyriwr-wirfoddolwr eisiau defnyddio ei hamser yn gynhyrchiol fel rhan o gael seibiant o astudio ac wedi cael ei hannog gan ei thiwtor i wirfoddoli i ennill profiad gwaith a gwneud rhywbeth gwerth chweil yn y gymuned. Roedd yn byw’n agos at gartref gofal ac eisiau dysgu mwy am ddementia a sut i siarad gyda phobl oedd â dementia, felly penderfynodd wirfoddoli.
Ar y cyfan, y prif gymhelliad oedd bod “pobl eisiau cefnogi a helpu pobl hŷn” (Rhanddeiliad), a hefyd bod elfen o fantais dwy-ffordd yn y rôl oherwydd rhaid i’r gwirfoddolwr gael rhywbeth allan o’r profiad hefyd. Roedd y cymhellion dros wirfoddoli felly’n ymwneud â chael pwrpas, yn enwedig i bobl wedi ymddeol. Gall gwirfoddoli fod:
· yn estyniad ar rôl ofalu am deulu neu ffrindiau i breswylwyr sy’n dod yn wirfoddolwyr a / neu:
· yn gyswllt gyda’r gymuned gyda’r gwirfoddolwr yn ‘cynrychioli’ y gymuned wrth ddod i’r cartref gofal a’r cartref gofal yn mynd allan i’r gymuned (drwy ymweld â siop goffi leol er enghraifft) a / neu:
· yn llwybr at waith, yn enwedig i fyfyrwyr. 
3.2 [bookmark: _Toc195275333]RECRIWTIO, HYFFORDDI, RHEOLI A CHEFNOGI GWIRFODDOLWYR
Mae amrywiaeth o resymau pam fod cartrefi gofal yn defnyddio gwirfoddolwyr. Maen nhw’n cynnwys creu cysylltiadau â’r gymuned a helpu preswylwyr sydd ddim efallai’n cael ymwelwyr rheolaidd i deimlo’n llai ynysig – mwy am hyn yn Adran 3.3. Ar draws ein hastudiaethau achos, roedd gwirfoddoli’n cael ei groesawu gan gartrefi gofal a gwerth gwirfoddolwyr yn cael ei gydnabod: “mae gwirfoddolwyr yn gyffredinol yn cael eu croesawu’n frwd, mae gan bobl o bob llwybr bywyd wahanol brofiadau bywyd a gwaith ac yn gallu rhannu eu profiadau gyda phobl eraill...rydym ni o hyd yn dysgu fel cartref, fel unigolion” (Cartref Gofal D, Rheolwr). Mae cartrefi’n gydnabod pa mor bwysig yw bod gwahanol bobl yn cael cyswllt gyda phreswylwyr, yn enwedig oherwydd y pwysau ar y gweithlu a’r diffyg capasiti i siarad a sgwrsio gyda phobl mor aml ag y byddent yn hoffi: “Oherwydd mae preswylwyr yn cael llond bol ar weld dim ond y staff. Maen nhw’n wynebau newydd, yn sgwrs newydd. Mae’n cyfoethogi bywydau’r preswylwyr” (Cartref Gofal E, Rheolwr).
Roeddent hefyd yn cydnabod y gwerth mewn creu perthynas. Awgrymwyd ei bod yn “beth braf” bod pobl yn dod o’r gymuned i weld beth y mae’r cartref yn ei wneud, bod pobl yn y gymuned yn “deall...a ddim yn anghofio’r bobl sydd yma” (Cartref Gofal A, Rheolwr). 
Fodd bynnag, roedd ystod o faterion yn codi gyda’r gefnogaeth i wirfoddolwyr a gwirfoddoli. O ystyried yr amser, ymdrech a sgiliau sydd eu hangen i gefnogi gwirfoddolwyr, mae angen i gartrefi gofal fod yn glir pam eu bod yn defnyddio gwirfoddolwyr. “Yn bendant mae angen i ni wybod beth yr ydym ni’n gobeithio ei ennill o gael gwirfoddolwyr, beth fyddai’r manteision a hefyd ein disgwyliadau ohonynt” (Cartref Gofal D, Rheolwr).
Recriwtio a hyfforddi gwirfoddolwyr 
Mae recriwtio, trefnu a rheoli gwirfoddolwyr yn amrywio o gartref i gartref – mae’r rhan fwyaf o wirfoddolwyr yn mynd drwy ryw fath o broses recriwtio ffurfiol (cyfweliad, gwiriadau Gwasanaeth Datgelu a Gwahardd) a hyfforddiant (gan amrywio o ran hyd a ffurfioldeb). Mae ystod o gynlluniau (cyfnod byr yn bennaf) yn ‘lleoli’ gwirfoddolwyr mewn cartrefi gofal. Maen nhw’n recriwtio, gwirio cefndir, hyfforddi a hefyd weithiau’n rhoi cymorth parhaus i wirfoddolwyr, fel trydydd parti o ryw fath yn hwyluso a chefnogi gwirfoddoli.
Derbyniwyd amrywiaeth o ymatebion yn ymwneud â recriwtio gwirfoddolwyr. Er bod rhai ymatebwyr yn ansicr sut i fynd ati i recriwtio – “dw i ddim yn gwybod sut i recriwtio mwy o wirfoddolwyr, bydden ni’n hoffi cael mwy o wybodaeth” (Cartref Gofal, Arolwg) – roedd eraill yn gweld tebygrwydd amlwg rhwng recriwtio gwirfoddolwyr a recriwtio staff:
“Gyda gwirfoddoli, mae’n debyg iawn i aelod o staff yn gwneud cais am swydd oherwydd rhaid i ni dicio’r blychau i gyd. Felly rhaid i ni wneud y cais i gyd o’r dechrau, felly’r ffurflen gais, cael geirdaon, y DBS, y dilyn trwodd, ac yna eu pwyntio yn y cyfeiriad iawn, eu rhoi o dan y pennaeth adran iawn. Felly mae’r broses yr un fath yn union, mae’n llawer iawn o waith” (Cartref Gofal B, Rheolwr).
Roedd ymatebion ynghylch pwy oedd yn gyfrifol am recriwtio gwirfoddolwyr yn tueddu i ddisgyn i dri chategori:
· lle’r oedd y cartref gofal wedi derbyn cymorth gan gynlluniau recriwtio ‘cyfnod byr’;
· lle’r oedd sefydliadau lleol ‘sefydlog’ (yr awdurdod lleol neu asiantaethau lleol eraill fel yr 19 Cyngor Gwirfoddol Sirol ar draws Cymru) neu ‘bencadlys’ y sefydliad cartrefi gofal oedd yn gyfrifol am recriwtio gwirfoddolwyr, yn chwarae rôl; a 
· lle’r oedd y cyfrifoldeb yn cael ei roi i’r cartref gofal ei hun.
Cymorth recriwtio gan ‘gynlluniau’
Roedd y rhan fwyaf o’n hastudiaethau achos wedi elwa o weithio gyda chyfres o gynlluniau wedi eu hariannu am gyfnod byr yng Nghymru (yn aml wedi eu noddi gan gyrff trydydd sector) i recriwtio gwirfoddolwyr, ac weithiau wedi eu dylunio’n benodol i helpu i recriwtio gwirfoddolwyr ar gyfer cartrefi gofal. 
O safbwynt y cartrefi gofal, roedd y cymorth allanol hwn yn creu capasiti ychwanegol ar ddechrau eu perthynas â’r gwirfoddolwr gan weithio mewn ffordd bositif i ‘allanoli’ y cyfrifoldeb am gamau cychwynnol y berthynas. Mae’r cynlluniau hyn i gyd yn gweithio’n wahanol ond fel arfer yn hysbysebu gwirfoddoli (yn gyffredinol i wirfoddolwyr sydd yna’n cael eu paru â chartrefi gofal, neu ar ran y cartrefi gofal eu hunain), a delio â’r holl ymholiadau cychwynnol. Yn aml iawn mae proses o lenwi ffurflenni cais, derbyn geirdaon a chwblhau’r gwiriadau DBS perthnasol, sydd i gyd yn waith a wneir gan y sefydliadau hyn. Mae’r cartrefi gofal yna’n trafod gyda rheolwyr y cynlluniau a’r rhaglenni hyn i gael sgwrs a thrafodaeth gychwynnol am wirfoddolwyr posib. Mae’r sgyrsiau hyn yn rhan o’r ‘sgrinio’ cychwynnol i weld a yw’r darpar wirfoddolwyr yn iawn i’r cartref. 
Roedd gwirfoddolwyr oedd yn cael eu recriwtio fel hyn hefyd yn derbyn hyfforddiant cynefino oedd yn ddefnyddiol i’w paratoi am y rôl meddent: “Roedd hynny wedi fy helpu a gwneud i fi deimlo’n eithaf hyderus, yr holl hyfforddiant a’r dogfennau, ac roeddwn wedyn yn eithaf hyderus a ddim yn poeni gormod am y peth. Doeddwn i ddim yn gofyn ‘beth fydda i’n ei wneud?’ Doeddwn i ddim yn mynd i rywle hollol ddiarth felly na, roedd gen i gefnogaeth dda iawn” (Cynllun A, Gwirfoddolwr). Ond fel y nodwn isod, teimlai ymatebwyr fod ochr bositif a negyddol i wneud pethau fel hyn.
	Blwch 3 ∙ Cryfderau a gwendidau recriwtio allanol
Roedd cartrefi gofal yn gadarnhaol bod y gwirfoddolwyr a ddaeth atynt drwy’r ffyrdd hyn wedi rhyddhau pwysau amser iddynt. “roedd yn dda cael y cymorth oherwydd roedd yn rhoi llai o bwysau ar staff i roi cymorth i wirfoddolwyr” (Cartref Gofal C, Cydlynydd Gweithgareddau). O safbwynt y gwirfoddolwyr, roedd recriwtio drwy’r ffordd yma “yn teimlo fel proses fetio eithaf hir, sy’n sicr yn beth da...roedd ychydig yn fwy na’r oeddwn yn ei ddisgwyl ond ‘doedd hynny ddim yn broblem” (Cartref Gofal A, Gwirfoddolwr). O ran y rhannau eraill o’r ‘gwasanaeth’ allanol hwn i’r sector, roedd yn seiliedig ar a allai staff mewn cartref gofal prysur ddod o hyd i’r amser i fod yn rhan o brosesu gwirfoddolwyr: “roedd o hyd yn gwestiwn o gapasiti, roedd angen rhywun fel ni arnyn nhw i wneud y recriwtio a’r hyfforddi” (Cynllun B, Rheolwr).
Un o’r heriau gydag ‘allanoli’ y cyfrifoldeb am recriwtio a hyfforddi gwirfoddolwyr, o safbwynt y cartref gofal, oedd nad oedd y cartrefi wedi creu perthynas gyda nhw drwy’r broses, nid oedd y cartref gofal yn eu hadnabod ac efallai nad oedd ganddynt gapasiti i’w derbyn a’u cefnogi:
“...roeddech yn cael rhai pobl na wyddech chi ddim byd am eu hymrwymiad, ond yn gwybod na fydden nhw gyda chi’n hir iawn, y bydden nhw allan drwy’r drws cyn bo hir, a dydy hynny ddim y ffordd orau o edrych arno ond dyna’r realiti” (Cartref Gofal C, Rheolwr).


Cymorth recriwtio gan sefydliadau lleol ‘sefydlog’, neu’r grŵp cartrefi gofal
Roedd ymatebwyr wedi adnabod ail lwybr recriwtio sef defnyddio sefydliadau ‘sefydlog’ lleol neu adnoddau grŵp cartrefi gofal ehangach i ddod o hyd i wirfoddolwyr. Fel arfer roedd y sefydliadau hyn yn rhai awdurdod lleol, y Cyngor Gwirfoddol Cymunedol (CVC), neu’n swyddogaethau gan sefydliadau cartrefi gofal ‘pencadlys’ sydd wedi chwarae rôl ers tro byd mewn adnabod cyfleoedd gwirfoddoli a lleoli gwirfoddolwyr mewn gwahanol leoliadau.
	Blwch 4: Cyrff cyhoeddus a recriwtio gwirfoddolwyr
Yn achos un awdurdod lleol oedd yn rhan o’r astudiaeth, mae eu tîm yn recriwtio gwirfoddolwyr yn bennaf i ‘gyfeillio’ yn y gymuned, ond hefyd yn recriwtio nifer fach ar gyfer cartrefi gofal. Yn ddiweddar maen nhw’n recriwtio mewn ffordd wahanol drwy gynnal llai o ddigwyddiadau ‘stondin’ a dibynnu mwy ar gael gwirfoddolwyr yn dod atynt yn uniongyrchol, fel arfer drwy eu gwefan ond hefyd y cyfryngau cymdeithasol ac ar lafar. Mae’r tîm awdurdod lleol yn rhoi cymorth ychwanegol i wirfoddolwyr sydd ddim yn ddigidol gymwys, er enghraifft drwy eu helpu i lenwi ffurflenni cais gartref. Unwaith y mae gwirfoddolwyr wedi dangos diddordeb, pur anaml y maen nhw’n newid eu meddyliau. Ar hyn o bryd mae’r tîm yn gwella’r broses recriwtio i’w gwneud yn haws a mwy effeithlon, gan gynnwys ei gwneud yn haws i wirfoddolwyr lenwi’r ffurflen gais ar-lein, a thrwy roi dolen i ddarparwyr geirda i gwblhau geirda. Mae cael dau eirda’n bwysig ond mae’n ychwanegu amser at y broses ac mae’r Cyngor yn ceisio cysylltu’n uniongyrchol gyda phobl – yn lle aros am ymatebion e-bost neu lythyr – er mwyn cyflymu’r broses. Maen nhw’n deall pa mor bwysig yw gwneud y broses mor syml a sydyn â phosib oherwydd gall gwirfoddolwyr fynd at rywun arall i wirfoddoli. O safbwynt gwirfoddolwr a recriwtiwyd yn y ffordd yma, roeddent yn nodi bod y cydlynydd gwirfoddolwyr a ddaeth i’w tŷ’n gwneud y broses “yn fwy cyfleus” (Cartref Gofal D, Gwirfoddolwr).
Ar ôl cwblhau’r camau cychwynnol hyn, roedd yr awdurdod lleol yna’n atgyfeirio’r gwirfoddolwyr at y cartrefi gofal.  Un o brif gamau’r broses recriwtio yw’r cyfarfod cyntaf rhwng y cartref gofal a’r gwirfoddolwr i wneud yn siŵr eu bod “yn addas i’r cartref ac y gallwn eu helpu i gyflawni eu hamcanion [fel gwirfoddolwr]” (Cartref Gofal D, Rheolwr) 
Yn ogystal â rôl recriwtio’r sefydliadau hyn, roedd yr hyfforddiant cynefino wyneb yn wyneb yn cynnwys pethau fel GDPR ac iechyd a diogelwch. Roedd cyfarfod cynefino gyda rheolwr y cartref gofal, y darpar wirfoddolwr a’r cydlynydd gwirfoddoli yna’n dilyn. O ran hyfforddi gwirfoddolwyr, y gofynion lleiaf sy’n statudol ofynnol yw Diogelu Lefel 2 i bob gwirfoddolwr cartref gofal yng Nghymru, er bod rhai cartrefi’n gofyn bod gwirfoddolwyr yn gwneud mwy o hyfforddiant diogelu. Mae gan yr awdurdod lleol hefyd restr o gyrsiau hyfforddi dewisol (ar ddatblygu’r gweithlu) y mae gwirfoddolwyr yn gallu dewis eu gwneud neu beidio. Mae cartrefi gofal a’r awdurdod lleol a gymrodd ran yn yr astudiaeth hon yn dal i drafod ydyn nhw’n meddwl bod angen mwy o hyfforddiant ar wirfoddolwyr. Mae’r hyfforddiant diogelu’r un fath yn union â’r hyn sy’n ofynnol i aelod o staff cyflogedig ei gael ac “mae’n debyg yn rhoi ychydig o sicrwydd wedyn i staff y cartref gofal, ei fod yr un lefel o hyfforddiant ag y maen nhw wedi’i gael” (Cartref Gofal D, Rhanddeiliad).


Recriwtio gan gartrefi gofal
Dywedodd rai cartrefi gofal yn ein hastudiaeth mai nhw sy’n bennaf gyfrifol am recriwtio. Dywedodd ddau ymatebwr i’r arolwg eu bod yn teimlo bod eu gwaith yn arfer da o ran sut yr oeddent yn cyrraedd darpar wirfoddolwyr:
“Rydyn ni’n dilyn ein proses recriwtio, yn enwedig gyda chyfweliadau, sy’n helpu pobl iau sydd ar leoliad gwaith neu ddim yn gweithio ac felly’n rhoi cyfle iddyn nhw gael profiad o safonau recriwtio. Rydyn ni’n cynnwys rhieni pobl iau fel eu bod yn teimlo bod ganddyn nhw gefnogaeth a gall y rhieni ofyn cwestiynau a bod yn rhan o’r broses. Rydyn ni’n creu grŵp sgwrsio WhatsApp gyda’r gwirfoddolwr a sawl aelod o’r tîm fel eu bod yn gallu gofyn cwestiynau neu fel y gallwn ni eu diweddaru’n sydyn ar bethau” (Cartref Gofal, Arolwg).
“Mae cael cydlynydd gwirfoddoli penodol wedi helpu i gydlynu a recriwtio gwirfoddolwyr a hefyd yn rhoi cymorth parhaus i helpu i gynnal a datblygu perthynas ddyfnach” (Cartref Gofal, Arolwg).
Gydag un astudiaeth achos (Cartref Gofal E), roedd y cartref gofal yn rhan o grŵp o gartrefi yn y sector gwirfoddol. Gan hynny, roedd teimlad cadarnhaol am rôl a chyfraniad gwirfoddolwyr yn y cartref gofal – roedd bron yn ail natur iddynt roi prosesau yn eu lle i recriwtio gwirfoddolwyr. Mae tîm gwirfoddoli canolog gyda recriwtio gwirfoddolwyr yn digwydd ar lefel genedlaethol. Maen nhw’n recriwtio gwirfoddolwyr, holi am eu sgiliau a’u diddordebau, gwirio eu cefndir a darparu hyfforddiant ac yna’n eu paru â chartref gofal. Mae’r cartref gofal ei hun hefyd yn recriwtio gwirfoddolwyr ond os daw pobl at y cartref unigol i wirfoddoli, maen nhw’n eu pasio ymlaen at y tîm cenedlaethol i wirio eu cefndir a darparu hyfforddiant cyn iddynt ddod yn ôl i’r cartref. Yn eu profiad nhw, ar ôl eu recriwtio, mae gwirfoddolwyr yn tueddu i aros am amser hir ac mae cysylltiad sefydliadol gyda rhwydwaith ffydd yn cefnogi eu recriwtio ymhellach. Yn achos y cartref gofal hwn, disgwylir i’r gwirfoddolwyr wneud cryn dipyn o hyfforddiant ac mae’r cynnwys yn adlewyrchu diwylliant, gwerthoedd ac ethos y sefydliad:
“Mae’r un fath yn union pan fydd gwirfoddolwr yn dechrau gyda ni, maen nhw’n dod yn rhan [o’r cartref gofal]. Maen nhw’n deall diwylliant y cartref, am fod yn onest, agored a thryloyw. Maen nhw’n deall yr ethos o barch, coleddu ac ysbrydoli. Maen nhw wedi derbyn llwyth o hyfforddiant wrth ddod atom, felly bydd ganddynt yr hyfforddiant angenrheidiol a’r sgiliau i ymuno [â’r cartref gofal] a deall y disgwyliadau ohonynt, ac wrth gwrs mae gan y gwirfoddolwyr hefyd ddisgwyliadau” (Cartref Gofal E, Rheolwr).
Mae hyn yn amrywio wrth gwrs. Yn ôl un astudiaeth achos, mae gan y gwirfoddolwr gyfrifoldeb i adnabod eu hanghenion hyfforddi’n rhagweithiol, o gofio bod yr hyfforddiant ‘sylfaenol’ yn amrywio: “yr unig hyfforddiant y maen nhw’n ei gael mewn gwirionedd ydy’r ochr ymarferol, dim o’r ochr ddeddfwriaeth...maen nhw o dan rywun profiadol iawn ac felly’n derbyn llwyth o wybodaeth ac os nad ydyn nhw’n deall, maen nhw’n gallu gofyn cwestiynau” (Cartref Gofal B, Rheolwr). I’r pwrpas hwn, ac o ystyried bod faint o wybodaeth a roddir wrth hyfforddi gwirfoddolwyr ar draws y tri ‘llwybr’ yn amrywio, mae cwestiynau’n codi am sut y dylai’r hyfforddiant i wirfoddolwyr cartrefi gofal gael ei ddarparu.
	Blwch 5 ∙ ‘Safoni’ hyfforddiant a gofynion hyfforddi?
Siaradodd un ymatebydd yn faith bod angen trosolwg effeithiol ar gynigion hyfforddiant i wirfoddolwyr, gan adlewyrchu pryderon gan gartrefi gofal a gwirfoddolwyr ynghylch amrywiadau di-fudd yn yr ymarfer ar draws Cymru:
“Un o’r pethau a glywsom oedd pe bai pecyn lleiafswm hyfforddiant safonol ar gael, wedi’i ddilysu gan rywun fel Gofal Cymdeithasol Cymru, y bydden ni wedyn yn gwybod pa leiafswm hyfforddiant sy’n gyfreithiol ofynnol i sicrhau y bydd pobl yn ddiogel. Cadw’r preswylwyr a’r gwirfoddolwyr yn ddiogel, felly. Beth sydd angen i bobl ei wneud? Ac yna, pa bethau eraill y bydden nhw efallai’n gallu ei wneud ar ôl dechrau os ydy o’n berthnasol i’w rôl? Ond y peth mwyaf ydy’r capasiti yn y cartrefi gofal eu hunain. A’r gwaith papur o gwmpas faint o hyfforddiant sydd angen i ddarpar wirfoddolwr ei dderbyn cyn gallu dechrau fel gwirfoddolwr? Ac rydyn ni wedi gweld amrywiadau mawr, anferth a dweud y gwir, yn hynny. Fel y stori am ferch yn ei 30au cynnar oedd eisiau gwirfoddoli yn y cartref gofal wrth ymyl lle’r oedd hi’n byw. Roedd eisiau mynd yn ôl i wneud gwaith cyflogedig. Yr ymateb gan y cartref gofal oedd, ia iawn a dyma’r holl ddysgu ar-lein y bydd angen i chi ei wneud cyn gallu dechrau gyda ni. Ac roedd o’n aruthrol. ‘Doedd gan y ferch ddim gliniadur ac wedi gorfod mynd i’r llyfrgell leol i wneud pethau. Wrth gwrs, ‘does gan rywun ond hyn a hyn o amser i’w wario ar bethau oherwydd y galw ac yn y diwedd penderfynodd roi’r gorau iddi a dod o hyd i rywbeth arall. Ac roedd angen cwblhau rhywbeth fel 20 awr o ddysgu ar-lein cyn y gallai hyd yn oed ddechrau. Mae hynny ym mhen eithafol y sbectrwm, ond yn y pen arall roedd cartref gofal bach, annibynnol oedd yn fusnes teuluol ac yn awyddus i gael gwirfoddolwyr, ac wedi cymryd pobl oedd yn astudio cyrsiau iechyd a gofal cymdeithasol ac wedi cael gwiriad DBS yn barod. Ac wedi dweud, dewch i mewn, wnawn ni ddangos chi o gwmpas. Roedden nhw wedi cael geirda a’r gwirfoddolwyr wedi dod yno a gwneud pethau’n syth. Roedd hynny ym mhen arall [y sbectrwm]” (Rhanddeiliad).


Trefnu, rheoli a chefnogi gwirfoddolwyr 
Roedd faint o adnoddau oedd yn cael ei wario ar drefnu a rheoli gwirfoddolwyr yn amrywio o un cartref gofal i’r llall yn ein hastudiaeth. Yn wahanol i eraill yn ein sampl, roedd gan rai cartrefi gofal rywun penodol yn gyfrifol am wirfoddoli (er yn aml fel rhan o rôl ehangach yn y cartref ac nid yn ffocws craidd eu rôl) a gyda pholisïau, prosesau a strwythurau perthnasol yn eu lle. Roedd rheolaeth barhaus o wirfoddolwyr - o oruchwylio rheolaidd i sgyrsiau ‘dal i fyny’ achlysurol - yn amrywio o ran pa mor ffurfiol a dwys oedd y rheoli, ac o ran pwy oedd yn rhedeg y sesiynau hyn, os oeddent yn digwydd o gwbl.
Cartrefi gofal heb adnoddau ychwanegol i drefnu a rheoli gwirfoddolwyr
Mae’n cymryd amser, egni a sgiliau i fuddsoddi mewn rheoli a chefnogi gwirfoddolwyr yn barhaus. Nid oedd gan lawer o gartrefi gofal yn ein hastudiaeth y capasiti na’r adnoddau pwrpasol i wneud hyn, oedd yn broblem waeth pan fydd eu staff dan gymaint o bwysau. O safbwynt y cartref gofal, eu dadl yw os ydynt am fuddsoddi amser mewn person ychwanegol, bod mwy i’w ennill o’r buddsoddiad hwnnw os yw’r person yn aelod o staff yn hytrach na’n wirfoddolwr.
“Mae’n anodd oherwydd ein bod mor brysur gyda gweithgareddau, rhaid cael amser i’w wario gyda gwirfoddolwyr, i’w cyfarfod, helpu, siarad gyda nhw, eu hyfforddi, gwneud yn siŵr fod popeth yn ei le cyn iddyn nhw hyd yn oed ddechrau. ‘Does ‘na ddim llawer o amser i wneud hynny felly am flynyddoedd roedden ni wedi penderfynu peidio â derbyn mwy oherwydd yr holl amser sydd angen ei roi i’r peth, ac yna maen nhw wedi mynd...felly rydyn ni’n eithaf dethol o ran pwy ydyn ni’n eu derbyn oherwydd bod ein hamser yn brin” (Cartref Gofal C, Rheolwr).
Yn rhy aml, nid oedd swydd benodol ar gyfer rheoli gwirfoddolwyr gyda chartrefi’n nodi bod cefnogi gwirfoddolwyr yn cael ei weld fel “rhan o’n llwyth gwaith” (Cartref Gofal A, Rheolwr). Roedd y gwaith dydd i ddydd o reoli gwirfoddolwyr yn y cartref gofal yn aml “ddim yn ffurfiol na wedi’i drefnu” (Cartref Gofal D, Rheolwr) ac yn fwy o fater o ofyn sut oedd y gwirfoddolwr, arsylwi a derbyn adborth gan y tîm: “Rydyn ni o hyd yn gwneud yn siŵr eu bod yn teimlo’n gyffyrddus yn yr adeilad, ein bod yn gwybod bod pawb yn barchus atyn nhw fel gyda phawb arall, ond mae’n fwy o sgwrs ‘dal i fyny’ hamddenol, ad-hoc na sesiwn ffurfiol wedi’i chynllunio ymlaen llaw” (Cartref Gofal D, Rheolwr). Mewn un cartref roedd hyn yn golygu ‘rhaglen’ gymorth anffurfiol iawn o sgwrs ‘dal i fyny’ gyda’r rheolwr neu aelod perthnasol o’r staff ar ôl cynefino, ac eto ar ôl pedair wythnos. Roedd goruchwyliaeth yna’n digwydd pob tri mis ond nid oedd gan y cartref unrhyw raglen cydnabod gwirfoddolwyr na’n cynnig treuliau i wirfoddolwyr (Cartref Gofal A). Hefyd yn y cartref gofal hwnnw, nid oedd hyfforddiant i staff ar reoli neu arwain gwirfoddolwyr. Er hynny roeddent yn teimlo bod y sefyllfa efallai’n llai na delfrydol: “Dw i’n meddwl yn bendant bod angen rhywun i arwain neu dywys y gwirfoddolwyr” (Cartref Gofal A, Cydlynydd Gweithgareddau).
[bookmark: _Hlk188335210]Yn ddiddorol, dywedodd un cartref gofal oedd heb adnoddau penodol ar gyfer rheoli a chefnogi gwirfoddolwyr eu bod yn teimlo nad oes “goblygiadau cyllideb” (Cartref Gofal D, Rheolwr) i ddefnyddio gwirfoddolwyr o ystyried eu bod yn cael eu hatgyfeirio’n syth gan yr awdurdod lleol. Roeddent yn dehongli hyn fel cost isel i’r cartref oherwydd bod asiantaeth arall yn gwneud y gwaith o recriwtio a pharatoi gwirfoddolwyr. Roedd cartref gofal arall wedi delio gyda’r sefyllfa drwy ei gwneud yn glir mai rhan o rôl y cydlynydd gweithgareddau oedd cefnogi gwirfoddolwyr, gyda chymorth a chefnogaeth wrth gefn gan dîm canolog lle’r oedd angen. “Roedden ni wedi dweud yn glir iawn yn y cyfweliad y bydden nhw’n gweithio gyda’r gwirfoddolwyr, yn treulio amser gyda nhw, yn gwneud yn siŵr eu bod yn gwneud eu hyfforddiant a bod ganddynt yr adnoddau a’r cymorth i barhau i ddod i’r cartref i wirfoddoli” (Cartref Gofal E, Rheolwr).
Trefnu a rheoli gwirfoddolwyr wedi eu recriwtio a’u hyfforddi gan eraill
Fel y disgrifiwn uchod, mae gwahanol ‘lwybrau’ ar gyfer recriwtio a hyfforddi gwirfoddolwyr. Yn achos gwirfoddolwyr wedi eu recriwtio gan yr awdurdod lleol cyn cael eu paru â chartref gofal, y cartref oedd yn gyfrifol am reoli’r gwirfoddolwyr o ddydd i ddydd.  Mae goruchwyliaeth ffurfiol yn cael ei wneud gan y tîm yn y Cyngor ddwywaith y flwyddyn i roi trosolwg a sicrwydd: “er mwyn gwneud yn siŵr ein bod yn cofnodi eu profiad, sut y mae pethau’n mynd, a oes angen hyfforddiant o gwbl arnyn nhw? Felly mae’n fwy o sesiwn un-i-un wedi’i phersonoli...mae wedi gweithio’n dda cael y tîm fel pwynt cyswllt oherwydd yn y cartref gofal mae pobl ar shifftiau ac efallai ddim ar gael bob amser” (Cartref Gofal D, Rhanddeiliad). Mae’r sefyllfa yma’n codi cwestiynau am fonitro a llywodraethu’r trefniadau hyn.
	Blwch 6 ∙ Taro’r cydbwysedd iawn – cyfrifoldeb pwy ydy o?
Fel yr oedd un astudiaeth achos yn ei ddangos, mae taro’r cydbwysedd iawn rhwng cyfrifoldebau’r cartref gofal a rhai’r Cyngor yn un anodd - ond mae’r broses o ddod o hyd i’r cydbwysedd hwnnw’n fater o sicrhau bod gwirfoddolwyr yn aros yn eu rôl am gyn hired â phosib. Fodd bynnag, mae cwestiynau i’w gofyn am lywodraethu’r trefniadau hyn ac a oes eglurder gyda’r sefyllfa isod a ddisgrifiwyd gan aelod o staff awdurdod lleol:
“Rydyn ni’n ceisio aros mewn cysylltiad efo nhw gymaint â phosib fel eu bod yn gwybod beth sy’n digwydd, beth ydy’r disgwyliadau ohonyn nhw o’n safbwynt ni, maen nhw’n iawn wedyn ac yn ymddangos i fod yn aros....felly ni sy’n eu rheoli’n uniongyrchol ond yn amlwg dydyn ni ddim yna i weld beth y maen nhw’n ei wneud o ddydd i ddydd pan fyddan nhw ar shifft” (Cartref Gofal D, Rhanddeiliad).
Mae gan y cynlluniau ‘cyfnod byr’ oedd yn rhan o’n hastudiaeth berthynas fymryn yn wahanol i’r cymorth parhaus a roddir i wirfoddolwyr. Roedd un cynllun o’r fath o blaid lleoli gwirfoddolwyr ond yna’n ‘camu’n ôl’ ar ôl i’r gwirfoddolwr setlo a’r cartref gofal wedyn yn cymryd yr awenau o gefnogi’r gwirfoddolwr. Weithiau roedd angen cymorth ar y cartrefi gofal eu hunain i ddeall beth fyddai gwirfoddolwr yn ei wneud a beth na ddylent ei wneud. O ran talu treuliau i wirfoddolwyr, roedd gan y cynllun arian i wneud hyn ond y nod oedd bod y cartrefi gofal yn talu yn y tymor hirach.


Roedd risg ychwanegol yn gysylltiedig ag allanoli’r cyfrifoldeb am recriwtio a hyfforddi gwirfoddolwyr, yn ôl un o’r ‘cynlluniau’. Mae’r sefydliad hwn yn gwneud y gwaith recriwtio a hyfforddi cychwynnol ac yna’n lleoli’r gwirfoddolwyr mewn cartrefi gofal ond gan leisio pryderon am ymateb staff y cartrefi gofal nad ydynt efallai’n ymwybodol o’r rôl y mae’r gwirfoddolwyr yno i’w chyflawni: “Roedd gwirfoddolwyr yn troi fyny yn y dderbynfa ac ni wyddai neb ar y dderbynfa pwy oedden nhw. A dw i’n meddwl bod rhywbeth wedi digwydd y tro cyntaf y digwyddodd hynny, a’r gwirfoddolwyr yn teimlo nad oedd y cartref eu heisiau yno ac yn gyndyn o fynd yn ôl oherwydd na chawsant groeso” (Cynllun B, Rheolwr). 
Mae trefnu a rheoli gwirfoddolwyr yn cymryd amser, adnoddau a chynllunio, ac o gofio’r heriau gyda chapasiti’r gweithlu, mae bwlch yn bodoli rhwng beth all cartrefi gofal ei gynnig a beth sydd ei angen. Ar y cyfan, mae’n anodd osgoi’r casgliad bod rheoli gwirfoddolwyr mewn cartrefi gofal preswyl yng Nghymru’n eithaf elfennol er gwaethaf ymdrechion pawb. Ar sail ein hymchwil, mae rheoli gwirfoddolwyr yn aml yn ad hoc yn lle bod wedi’i wreiddio mewn dulliau sefydliadol, yn amrywio’n sylweddol, ac wedi’i dywys gan reddf. Mae’n dibynnu’n drwm ar brofiad, gwybodaeth a sgiliau’r unigolion sy’n gwneud y gwaith yn hytrach na bod yn rhan sefydlog o brosesau, diwylliant ac ethos y sefydliad.
3.3 [bookmark: _Toc195275334]Y GWAHANIAETH Y MAE GWIRFODDOLI’N EI WNEUD
Rydym wedi ceisio deall effaith gwirfoddoli mewn cartrefi gofal mewn tair ffordd, yn ôl beth y mae’r ymatebwyr wedi’i adnabod a’i fynegi – yr effaith ar breswylwyr, ar y gwirfoddolwyr eu hunain, ac ar y cartrefi gofal a’u staff. Mae’n bwysig nodi na ddyluniwyd yr astudiaeth i holi safbwyntiau a phersbectif preswylwyr y cartrefi na’u teuluoedd.
Yr effaith ar breswylwyr
Yn ôl ein canfyddiadau, mae gwirfoddolwyr yn cael eu gweld fel “mantais anferth” i breswylwyr (Cartref Gofal D, Rheolwr) gan roi teimlad o bwrpas iddynt, rhywun i siarad gyda nhw sy’n cyfoethogi eu diwrnodau, a chyswllt gyda’r gymuned. 
“I’r preswylwyr mae fel cael mynd allan i’r gymuned mewn ffordd oherwydd maen nhw’n dod i adnabod y staff sy’n gweithio yma ond mae cael pobl yn dod i mewn i’w gweld sydd wir eisiau siarad efo nhw’n gallu fod yn fuddiol iawn, yn enwedig i’r rhai sydd heb deulu...mae’n rhoi hwb i’w diwrnod a hynny yn y pen draw ydy ein blaenoriaeth, eu bod yn hapus ac yn cael sgyrsiau da efo pobl a mwynhau gweithgareddau” (Cartref Gofal D, Rheolwr). 
Disgrifiodd ymatebwyr eraill yr amrywiol effeithiau ar breswylwyr – gweler Blwch 7 isod. 
	Blwch 7 – Y gwahaniaeth y mae gwirfoddolwyr yn ei wneud i breswylwyr
Ni ddyluniwyd y prosiect ymchwil hwn i holi’n uniongyrchol am bersbectif preswylwyr ond disgrifiodd ein cyfranogwyr amrywiaeth o ffyrdd y mae gwirfoddolwyr yn cael effaith ar breswylwyr. Roedd hyn yn cynnwys dod ag amrywiaeth i’w bywydau, cael pobl wahanol i siarad gyda nhw, a chynnig syniadau a safbwyntiau newydd – i gyd yn bethau y mae preswylwyr yn edrych ymlaen atynt:
“Roedd wedi mwynhau fy ymweliad oherwydd byddai’n dweud hynny. Yn diolch i fi am ddod. Felly oedd, roedd yn mwynhau. Roeddwn yn rhywun i siarad efo oedd ddim yn gweithio yn y cartref oherwydd pur anaml oedd ei ferch yn dod i’w weld. Roedd yn fisoedd ar y tro rhwng ei hymweliadau a dw i’n meddwl mai fi oedd yr unig berson oedd yn treulio amser yn siarad efo fo yno. ‘Doedd yna byth lawer o staff i’w gweld yno. Felly ‘does dim digon o staff i wneud y math o beth y mae o’n ei fwynhau” (Cynllun C, Gwirfoddolwr).
“Mae’n llesol ar y ddwy ochr. Mae’r preswylwyr wrth eu bodd yn cael pobl newydd i siarad efo nhw a dydy gwirfoddolwyr ddim yn costio i’r cartref. Yn ddiweddar daeth dau ddawnsiwr i mewn a chynnal sesiwn “jive-hop” am ddim, pam gwrthod ynde?” (Cartref Gofal, Arolwg).
“Beth sylwais i arno yn hyn i gyd oedd eu bod yn wirioneddol gwerthfawrogi ni’n dod yno a threulio amser efo nhw. Roedden nhw o hyd yn awyddus iawn. A dw i’n cofio ar wahân i’r bobl oedd yn ymweld, bod ganddyn nhw amrywiol gyflyrau, roedd gan rai ddementia cynnar. Er hynny, roedden nhw’n cofio’r diwrnod ac yn dweud ‘O, mae hi’n ddydd Mercher, mae’r gwirfoddolwyr yn dod yma a byddwn yn cael sgwrs, a byddwn yn mwynhau’r diwrnod’. Felly roedd yn beth gwerthfawr iddyn nhw hefyd. Roedden nhw’n eithaf awyddus i dreulio amser gyda ni yno” (Cynllun B, Gwirfoddolwr).
“Mae gwirfoddolwyr yn ychwanegu haen arall o gymorth yn ein cartref gofal, yn cynnig cyfeillgarwch a chwmpeini, cyfle i fwynhau gweithgareddau sydd o ddiddordeb, dysgu sgiliau a bod yn rhan o’r gymuned leol” (Cartref Gofal, Arolwg).


Roedd yr ymatebwyr yn rhoi’r argraff bod gwirfoddolwyr yn helpu i wneud preswylwyr yn hapusach gan ddod â “gwên i’w hwynebau” (Cartref Gofal D, Aelod o Staff) a chynnig cwmpeini a rhywun i siarad gyda nhw. Roedd yn cael ei gydnabod bod gwirfoddolwyr yn dod i siarad a sgwrsio gyda’r preswylwyr oherwydd eu bod eisiau gwneud hynny gan roi eu sylw i gyd i’r berthynas gyda’r person:
“Mae’n cyfoethogi bywydau’r preswylwyr...cael gwirfoddolwyr i roi amser i ni, rhoi amser i’r preswylwyr ac mae rhoi eich sylw i gyd i’r preswylydd unigol, ac nid i’r 35 preswylydd arall, mor bwysig. Fel y dywedais, mae’n cyfoethogi bywydau’r preswylwyr....mae’r staff yma am 12 awr y dydd ac rydyn ni’n gwneud yn siŵr bod gan staff hefyd amser i’w dreulio gyda’r preswylwyr. Ond gwyddom hefyd fod cyfyngiadau ar amser y staff. Wrth gwrs, mae pethau y mae'n rhaid iddyn nhw eu gwneud ar amser penodol. Dydy gwirfoddolwr ddim yn brin o amser ac yn gallu dod yma i fod efo’r preswylwyr a dim byd yn dod ar eu traws, heb orfod mynd i ateb cloch rhywun. Mae’r sylw i gyd ar y preswylydd yn y funud” (Cartref Gofal E, Rheolwr).
Yn ôl rhai a ymatebodd, gall weithiau gymryd cryn amser ac ymdrech i gael gwirfoddolwyr i gyrraedd pwynt o wneud gwahaniaeth i breswylwyr. Roedd hyn oherwydd bod angen recriwtio, trefnu a rheoli'r gwirfoddolwyr er bod gan y cartrefi heriau capasiti fel y disgrifiwn yn Adran 3.2. Fodd bynnag, pan fydd hyn yn digwydd mae’r effaith yn sylweddol: “Dw i’n meddwl ei fod yn un o fy mhrosiectau mwyaf llesol oherwydd mae mor galed i’w wneud. Ond pan lwyddwch i’w wneud o, gallwch weld y gwahaniaeth y mae’n ei wneud” (Cynllun B, Rheolwr). Mae’r teimlad o lwyddiant yma’n fwy fyth os yw’r gwirfoddolwyr yn gallu cyflawni rhywbeth na fyddai wedi bod yn bosib heb eu hamser a’u mewnbwn: “Oherwydd y gwasanaeth gwirfoddoli, roeddent yn gallu dod i dreulio amser gyda’i gilydd....Felly roeddwn yn meddwl, mae o fel cymuned fach o fewn cymuned fwy. Roeddwn yn meddwl ei fod yn beth pwysig” (Cynllun B, Gwirfoddolwr).
Yr effaith ar wirfoddolwyr
Disgrifiodd y gwirfoddolwyr eu hunain sut yr oeddent yn datblygu perthynas a chyswllt gyda’r bobl yr oeddent yn eu cefnogi, ac yn creu teimlad o gwmpeini a chyfeillgarwch, oedd i rai’n helpu i leddfu eu teimladau eu hunain o fod yn unig ac ynysig.
Teimlad o bwrpas
Disgrifiodd y gwirfoddolwyr y teimlad o bwrpas a gawsant o roi eu hamser a’r teimlad o fod yn gwneud rhywbeth da dros eraill a rhoi rhywbeth yn ôl:
“Dw i’n meddwl ei fod yn brofiad positif iawn. Mae’n debyg mai teimlo fy mod yn gwneud rhywbeth gwerth chweil ydy o, a gobeithio fy mod i, a hefyd yn fater o ddeall pobl hŷn yn fwy a mwy bob tro. Rhyw fath o, wn i ddim, trio rhoi rhywbeth yn ôl ydy o” (Cartref Gofal C, Gwirfoddolwr).
“Mae’n gwneud gymaint o les i mi’n bersonol. Yn rhoi rhywbeth yn ôl i’r gymuned lle’r ydych yn byw. Ac yn cyfoethogi bywydau’r henoed. Allwch chi ddim gofyn am fwy na hynny allwch?” (Cartref Gofal E, Gwirfoddolwr).
“Mae wedi rhoi pwrpas i mi, ac nid mater o roi rhywbeth yn ôl na dim...ond wedi rhoi pwrpas, rheswm i mi” (Cartref Gofal D, Gwirfoddolwr).
“Dw i’n gwybod wrth gerdded allan o’r lle mod i wedi cael pnawn bach braf. Dw i wedi siarad efo hwn a'r llall, wedi bod i’r ystafelloedd a phawb wedi diolch i fi, a dw i’n dod allan yn teimlo’n braf iawn. Dyna’r unig beth alla i ei wneud. Gallaf fod yn gyrru yno yn y glaw ac yn meddwl, be’ ydw i’n neud? ...ond teimlo, chi’n gwybod, hyd yn oed os dw i ond wedi codi calon un person...mae o, pan fyddwch yn gweithio ac yn cael eich gwerthfawrogi am y gwaith hwnnw ac yn cael rhyw fath o gadarnhad personol o hynny” (Cartref Gofal E, Gwirfoddolwr).
Roedd rhai gwirfoddolwyr yn mwynhau rheoleidd-dra gwirfoddoli. Dywedodd un person yn enwedig fod gwirfoddoli wedi esblygu o ofalu amdani ei hun i fod yn rhan graidd o bwy oedd hi a beth y mae’n ei wneud: “mae’n rhan o 'mywyd i bellach a dw i’n mwynhau, dw i ddim am roi'r gorau iddo” (Cartref Gofal D, Gwirfoddolwr). Dywedodd yr un gwirfoddolwr fod ganddynt barch anferth i’r staff a sut yr oedden nhw’n helpu’r preswylwyr a bod mynd i’r cartref gofal yn cael effaith bositif ar ei lles. “dw i byth yn teimlo dan straen yma. Mae’n fy nhawelu i” (Cartref Gofal D, Gwirfoddolwr).
Deall y sector a chyflogadwyedd
Yn ôl un cyn-wirfoddolwr (oedd bellach yn gweithio fel gweithiwr gofal), pan fyddwch yn wirfoddolwr ei fod yn teimlo fel eich bod yn cyfrannu ac o wasanaeth i bobl, sy’n helpu i ddatblygu empathi, a bod profiadau’r preswylwyr yn gwneud i rywun deimlo’n wylaidd iawn: “newidiodd y ffordd dw i’n gweld pethau ac yn gweld bywyd rŵan ac yn y dyfodol” (Cartref Gofal D, Aelod o Staff). Drwy wirfoddoli, roedd y person yma wedi ennill dealltwriaeth well o’r pwysau sydd ar weithwyr gofal cyflogedig gan ei helpu yn y pen draw i ddod o hyd i rôl gyflogedig yn y cartref gofal. Felly hefyd, gall gwirfoddoli gyfrannu at ddatblygu gyrfaoedd eraill yn y sector gofal: “Yn hollol mae’n gallu. Mae gennym ni ferch ifanc sy’n gweithio i ni ar gontract dim oriau oedd yn wirfoddolwr, ac yn dal i wirfoddoli, ond hefyd ar gontract dim oriau. Felly ydy, mae’n gallu bod yn ffordd i mewn yn sicr. I rai pobl, maen nhw eisiau gweithio yn y sector gofal. ‘Does gan y bobl yma ddim profiad ac mae gwirfoddoli mewn sector gofal yn rhoi’r profiad hwnnw a’u helpu wedyn i gael gyrfa” (Cartref Gofal E, Rheolwr).
I wirfoddolwyr eraill, mae’r effeithiau fel arfer yn ymwneud â gwella eu cyflogadwyedd a dysgu sgiliau perthnasol fel cyfathrebu ac arweinyddiaeth, gyda ffocws ar ennill profiad mewn amgylchedd gwaith: “Byddwn yn dweud y gwaith gwirfoddoli a sut i reoli pethau oherwydd fi oedd cydlynydd y prosiect. Felly ia, nid dim ond cyfathrebu efo’r gwirfoddolwyr a’r cartref gofal ydych chi’n ei wneud ond hefyd yn trefnu’r ymweliadau i gyd. Rydych yn cadw llygad ar y gyllideb a phethau felly a hefyd yn fy helpu’r funud yma yn fy rôl bresennol” (Cynllun B, Gwirfoddolwr).
Yr effaith ar staff a chartrefi gofal
I staff y cartrefi gofal, mae ein canfyddiadau’n awgrymu bod rôl a phresenoldeb gwirfoddolwyr yn rhoi mwy o sicrwydd iddynt drwy wybod bod y preswylwyr yn cael sylw un-i-un a’u rhyddhau i wneud pethau eraill. 
Helpu gyda chapasiti a llwyth gwaith
Roedd yr ymatebwyr yn cydnabod bod gwirfoddolwyr yn helpu staff i reoli eu llwyth gwaith ac er nad yw hyn fel arfer yn rheswm dros wirfoddoli, awgrymwyd ei fod yn sgîl-effaith bositif. Meddai un gwirfoddolwr: “Yn amlwg, nid gwirfoddoli i wella bywydau’r staff ydan ni, ond mae’n ganlyniad ychwanegol da... felly mae’r preswylwyr yn cael diwrnod gwell, a’r staff yn cael diwrnod gwell” (Cartref Gofal A, Gwirfoddolwr). 
Mae staff a rheolwyr yn cydnabod bod rôl y gwirfoddolwr yn rhoi cymorth a lleihau’r pwysau ar staff. Mae gwirfoddoli’n golygu bod staff yn gallu gwneud pethau eraill wrth i wirfoddolwyr fod yn gwmpeini i breswylwyr. Mae hyn yn helpu’r staff sydd weithiau’n teimlo bod ganddynt ormod o waith a chyflog bach, gan ysgafnu’r pwysau arnynt i wneud eu gwaith gorau i gefnogi preswylwyr: “Dw i’n hoffi fy mherthynas gyda’r staff gofal hefyd a cheisio bod yn gyfeillgar a dangos diddordeb ynddyn nhw oherwydd dw i eisiau iddyn nhw fod yn hapus yn eu gwaith. Maen nhw’n fwy tebygol o aros a gwneud job dda wedyn, gyda’r bobl sydd yma” (Cartref Gofal C, Gwirfoddolwr).
Perthnasoedd o fewn a thu allan i’r cartref gofal
Siaradodd wirfoddolwyr am bwysigrwydd cael perthynas gref a phositif gyda’r bobl yn y cartref gofal, p’un ai oedd hynny gyda’r rheolwr neu aelod arall o staff allweddol yr oeddent yn gallu uniaethu gyda nhw. Teimlai rai bod ambell i aelod o staff yn ‘cadw draw’ o wirfoddolwyr, o gofio bod gwirfoddolwyr ond yn cael eu gweld fel rhan o’r tîm gweithgareddau’n aml. Heb y gydnabyddiaeth ehangach yma, gallai rhai gwirfoddolwyr - yn enwedig rhai sydd heb gael eu recriwtio’n ffurfiol gan y cartref gofal - aros yn anhysbys yn y cartref: “Y tro neu ddau cyntaf, ‘doedd rhai o’r staff ddim yn ymwybodol fy mod yn ymweld ac yna dywedodd rywun fy mod yn wirfoddolwr gan egluro pwy oeddwn i a ‘doedd pawb ddim yn gwybod. Yn amlwg pan fydd 20-30 o staff ar wahanol shifftiau, a rhai dros nos, [ond] wedyn roedd pawb yn groesawus a chynnes iawn, ac eglurais wrth gwpwl o’r bobl beth oedd o” (Cynllun A, Gwirfoddolwr). Mae’n sicr yn wir na fydd gwirfoddolwyr yn cyfarfod â’r staff i gyd, yn enwedig mewn cartref gofal mwy sydd â nifer fawr o bobl.
Hefyd, fel y soniwyd yn flaenorol, mae gwirfoddolwyr yn helpu i greu cysylltiadau gyda’r gymuned y mae’r cartref gofal yn rhan ohoni. Mae dod a’r byd allanol i mewn i’r cartref gofal yn werthfawr o safbwynt y cartref gofal. 
“oherwydd bod preswylwyr yn treulio’r rhan fwyaf o’u diwrnodau yn yr un ystafelloedd, yn yr un tŷ, mae cael gwirfoddolwyr i ddod i siarad am bethau sy’n digwydd yn eu bywydau, am bethau sy’n digwydd yn y gymuned leol, pethau nad ydym ni efallai’n gwybod amdanyn nhw, yn ffordd arall o ddod â’r byd allanol i mewn i’r cartref” (Cartref Gofal D, Rheolwr).
“Mae llwyth o lefydd yn y cartref i breswylwyr fynd iddyn nhw ond mae’n braf i bobl eraill ddod yno, ac o’r gymuned i weld beth ydyn ni’n ei wneud yma” (Cartref Gofal A, Rheolwr). 
Fodd bynnag, dylid nodi bod rheolwr un cartref gofal wedi disgrifio mewn cyfweliad bod gwirfoddolwyr bron iawn yn ‘gorfodi’ cartrefi i wneud pethau’n wahanol. Roedd yn awgrymu bod y ffaith bod gwirfoddolwyr mewn cartref gofal o gwbl yn newid y ffordd arferol o weithio. Roedd felly angen i’r gweithlu fod yn fwy creadigol wrth ymateb i’r preswylwyr a’r gwirfoddolwyr. Profiad y cyfranogwr oedd bod y gweithlu’n teimlo bod angen caniatâd gan uwch-arweinwyr arnynt i deimlo’n gyffyrddus yn gweithio yn y ffordd newydd yma, oedd yn digwydd o ganlyniad i bresenoldeb gwirfoddolwyr. Roedd wedi newid deinameg y perthnasoedd.
Eglurder rolau
Mae natur y berthynas gyda staff yn allweddol i ddeall rôl gwirfoddolwyr mewn cartrefi gofal yn iawn. Ar y cyfan, mae tystiolaeth o ffiniau clir rhwng rolau’r staff a rolau’r gwirfoddolwyr: “Unwaith y maen nhw’n barod i ddod atom, maen nhw’n dod i mewn a chael eu dangos o gwmpas, maen nhw o dan arweiniad y pennaeth adran, ac yn dysgu beth i’w wneud a pheidio ei wneud. Felly dydyn nhw ddim yn cael gwneud gwaith gofal, dydyn nhw ddim yn cael bwydo pobl, eu helpu i symud na dim byd felly, felly maen nhw’n gwybod yn union beth y maen nhw’n cael a ddim yn cael ei wneud” (Cartref Gofal B, Rheolwr). Roedd problemau’n codi weithiau os nad oedd y ffin rhwng gwirfoddoli a gwaith cyflogedig yn eglur. Roedd hyn yn cyffwrdd â rôl y gwirfoddolwr o ran gwneud pethau fel rhoi diodydd i bobl, ond anaml oedd y pethau hyn yn codi yn ein canfyddiadau.
O safbwynt y cartref gofal, mae rôl gwirfoddolwyr yn werthfawr iawn a’r rhan fwyaf o gartrefi’n gweithio’n galed i gadw’r gwirfoddolwyr am gyn hired â phosib yn eu cartrefi. 
Mae rheolwyr yn cydnabod pwysigrwydd creu ethos positif o gwmpas y cyfraniad y gall aelodau o’r gymuned ei wneud i’w cartrefi gofal, gan fyfyrio eu bod weithiau’n gallu bod braidd yn fewnblyg eu hagwedd. Y gyfrinach i lwyddo yw bod yn glir beth y mae gwirfoddolwyr ei eisiau o wirfoddoli a sut y gall y cartref gofal ddarparu hyn: “rhaid iddo fod yn stryd ddwy ffordd o beth y maen nhw’n gobeithio ei ennill o’r profiad gwirfoddoli, a gwneud yn siŵr ei fod yn rhywbeth y gallwn ni eu helpu i’w gyflawni” (Cartref Gofal D, Rheolwr).
3.4 [bookmark: _Toc195275335]FFACTORAU SY’N RHWYSTRO A HWYLUSO GWIRFODDOLI MEWN CARTREFI GOFAL
Mae ein hymchwil wedi adnabod cyfres o ffactorau sy’n rhwystro – a hwyluso – gwirfoddoli mewn cartrefi gofal. Mae’r ffactorau hyn yn gweithredu ar draws tair lefel: unigolion, sefydliadol, a sectorau. 
Lefel unigolion
Cododd ddau gwestiwn drwy ein hymchwil yn ymwneud â’r gwirfoddolwr unigol a’u parodrwydd i wneud y math yma o waith.
Oes gan bobl amser i ymrwymo i wirfoddoli (yn enwedig ar ôl Covid) ar y lefel y mae cartrefi’n aml ei eisiau er mwyn rhoi cysondeb i breswylwyr?
Cyfeiriwyd yn aml at hyblygrwydd fel rhan o brofiad gwirfoddoli da mewn arolygon cenedlaethol a mannau eraill (gweler Pennod 2 am enghreifftiau) - os yw gwirfoddolwyr yn gallu penderfynu pryd a faint y maen nhw eisiau gwirfoddoli. Fodd bynnag roedd tystiolaeth gan rai sefydliadau bod gwirfoddolwyr yn gyndyn ac yn poeni am roi amser i wirfoddoli mewn cartrefi gofal, yn enwedig mewn byd ôl-bandemig: “ar ôl Covid, mae gwirfoddolwyr yn poeni llawer mwy am fynd i gartrefi am y tro cyntaf, gan gytuno i wneud y rôl ond byddai wedyn yn costio’n ddrud i ni oherwydd byddai’r unigolion yn tynnu’n ôl cyn dechrau yn y cartref gofal...pan oeddwn yn darparu’r hyfforddiant eleni, roedd yr amharodrwydd hwnnw’n fwy o fod ag ofn cymryd rhan. Ofni dweud rhywbeth yn anghywir a gwneud camgymeriad, dipyn o orbryderu a dweud y gwir, oedd ddim yno o’r blaen” (Cynllun B, Rheolwr).
	Blwch 8 – A ddylwn barhau i fod yn wirfoddolwr ar ôl dod yn ffrind?
Teimlai nifer fach o wirfoddolwyr yn rhwystredig gyda rhai o’r cyfyngiadau arnynt yn eu rôl wirfoddoli. Soniodd un gwirfoddolwr yn enwedig am y cyfyngiadau o ran gallu mynd â’r person yr oedden nhw'n mynd i’w gweld allan o’r cartref gofal, rhywbeth a allai ei wneud fel ‘ffrind’ ond nid fel gwirfoddolwr.
“Dw i ddim wedi fy yswirio i fynd â hi allan ar y cynllun gwirfoddoli....byddwn wrth fy modd yn mynd â hi i’r sw. Byddwn wrth fy modd yn mynd â hi i’w hen gartref. Roedd yn arfer â byw yno ac mae gen i ffrind sy’n byw yno rŵan. Felly gallwn wneud y pethau hyn i gyd, a dyna beth y byddwn yn hoffi gallu ei wneud, mynd â hi i lefydd a dod â hi i fy nhŷ, a phethau felly. Felly ia, dyna’r peth. Felly dw i wedi cyrraedd pwynt lle dw i’n awyddus i wneud mwy. Ac yn meddwl cael gair efo nhw a dweud, wel efallai y gallwn roi’r gorau i fod yn wirfoddolwr gyda’r cynllun a dim ond bod yn ffrind iddi, ac wedyn gallwn efallai fynd allan i’r gymuned. Alla i ddim gwneud hynny ar y funud” (Cynllun A, Gwirfoddolwr).


Ond i eraill, roedd teimlad o ‘optimistiaeth bwyllog’ am y tirlun gwirfoddoli ar ôl Covid. “Dw i’n gweld brwdfrydedd i wirfoddoli gan bobl ifanc heddiw, sy’n teimlo’n wahanol. Nid pawb. Dw i’n meddwl bod y cyfnod clo wedi gwneud niwed ac achosi gofid ac effeithio’n ddrwg ar rai pobl ifanc.  Ond dw i hefyd yn gweld pobl ifanc eraill sy’n awyddus i wneud pethau i helpu’r blaned neu’r gymuned leol a phobl eraill. Y peth anodd ydy eu bod nhw eisiau gwneud hynny’n fwy hyblyg nag y gall llawer o’r sefydliadau sy’n defnyddio gwirfoddolwyr ei gynnig” (Rhanddeiliad)
Oes gan bobl y sgiliau, hyder a’r adnoddau i wirfoddoli mewn amgylchedd sy’n gallu bod yn heriol?
Roedd thema yn ein tystiolaeth yn awgrymu bod rhai gwirfoddolwyr yn gadael eu rôl oherwydd ei bod yn achosi gormod o ofid iddynt a bod cyfathrebu gyda rhai preswylwyr yn rhy anodd. Clywsom fod angen datblygu sgiliau a hyder gwirfoddolwyr i ymgysylltu â phreswylwyr gyda dementia, er enghraifft. Dywedodd un gwirfoddolwr fod “wynebu eich dyfodol yn anodd” (Cartref Gofal A, Gwirfoddolwr), yn enwedig i bobl oedd ddim eisiau gorfod wynebu amgylchiadau anodd rhai o breswylwyr y cartrefi gofal fel dyfodol posib iddynt eu hunain – mae’n “rhan o fywyd y byddai’n well gan bobl beidio â meddwl amdano” (Cartref Gofal A, Gwirfoddolwr).
Lefel sefydliadol
Mae diffyg capasiti mewn cartrefi gofal sydd ym mhen eu tennyn a heb fawr ddim amser na chyfle i feddwl am wirfoddoli, heb sôn am ei drefnu a’i reoli. Mae’n anodd i gartrefi gofal wireddu gwerth gwirfoddoli’n llawn ac mae perygl iddynt feddwl am wirfoddoli mewn ffordd ymatebol yn hytrach na rhagweithiol. Ar y cyfan mae gan sefydliadau ddull anffurfiol ac eithaf elfennol o reoli gwirfoddolwyr sydd wedi’i strwythuro’n eithaf llac. Er bod hyn yn wir yn y rhan fwyaf o’r cartrefi a gymrodd ran yn yr astudiaeth, roedd y sefyllfa’n wahanol iawn mewn un cartref gofal yn y sector gwirfoddol. Yn y cartref hwn roedd dull mwy sefydledig ac integredig o ddefnyddio a rheoli gwirfoddolwyr, gan adlewyrchu beth y gellid ei ddisgrifio fel gwahanol feddylfryd neu agwedd tuag at wirfoddoli. I’r cartref hwn, roedd defnyddio gwirfoddolwyr yn fynegiant o werthoedd a chenhadaeth eu sefydliad, ac yn norm gweithredol. Roedd y meddylfryd sylfaenol hwn yn effeithio ar faint o adnoddau oedd ar gael i gefnogi gwirfoddoli gan arwain at ddull mwy rhagweithiol ac integredig o feddwl am a defnyddio gwirfoddolwyr.
Er hynny roedd y cartrefi gofal i gyd yn rhoi pwyslais cryf ar sicrhau bod y gwirfoddolwr yn ‘berson addas’ i’r cartref a bod y cartref a’r person yn gyfaddas.  Mae’r cartrefi gofal fel pe baent yn credu y byddai gor-ffurfioli hyn yn eu cymell i beidio â defnyddio gwirfoddolwyr. Teimlai rhai bod cadw’r trefniadau’n hyblyg yn gwbl angenrheidiol ac na fyddai unrhyw beth mwy diwyro’n gweithio:
“Rydyn ni’n hyblyg iawn gyda gwirfoddolwyr o ran pa mor aml y maen nhw’n dod a faint y maen nhw’n aros. Os byddai mwy o ddisgwyliadau a’r strwythur yn fwy caeth, byddai’n creu mwy o bwysau i bawb...Rydyn ni’n llawer mwy hyblyg ac yn gweithio gyda’r gwirfoddolwr i weld pryd sy’n gyfleus iddyn nhw a ni...Mae digon o alwadau arnom i gynnal cyfarfodydd ffurfiol gyda’r staff, ond byddai ychwanegu hynny ar gyfer gwirfoddolwyr hefyd yn creu mwy fyth o bwysau.  Mae’n debyg y byddai’n ein troi rhag derbyn gwirfoddolwyr a dweud y gwir, oherwydd y cyfyngiadau amser ar ein llwyth gwaith?” (Cartref Gofal D, Rheolwr).
Mae meini prawf llwyddiant ar lefel sefydliadol wedi cynnwys: creu ymddiriedaeth dros amser rhwng y cartref a’r gwirfoddolwr, a rhwng y gwirfoddolwr a’r preswylwyr (sydd ym marn un rheolwr cartref gofal yn gallu cymryd hyd at 12 mis i weld effaith wirioneddol i unigolion); ymweld â’r cartref drostynt eu hunain; a chydnabod a chadarnhau bod profi gwirfoddoli yn y math yma o amgylchedd yn unigryw i gartrefi gofal. O safbwynt sefydliadau sy’n recriwtio gwirfoddolwyr, mae rhai cwestiynau ynghylch a oes gan y cartrefi gofal ddigon o gapasiti sefydliadol i dderbyn a rheoli gwirfoddolwyr. Gall y diffyg capasiti hwn amlygu ei hun drwy fethiant i gyfathrebu rhwng y sefydliad sy’n recriwtio a’r cartref gofal: “I fi, y peth mawr o hyd yn y pen draw ydy’r cyfathrebu hwnnw. Dydy o ddim yn iawn ar hyn o bryd. A dw i’n meddwl bod hynny oherwydd bod diffyg adnoddau mewn cartrefi gofal a rhywun penodol i fod yn gyfrifol am y peth. Rhaid i rywun yn y cartref gofal fod yn gyfrifol am y peth, ‘dydy gwirfoddoli ddim wedi’i ysgrifennu yn swydd-ddisgrifiad yr un o’r staff ac os bydd y sefyllfa yma’n parhau, bydd y cyfrifoldeb o hyd yn cael ei basio rhwng gwahanol staff a bydd gan neb yr arbenigedd na’r cyfrifoldeb penodol hwnnw, yn fy marn i” (Cynllun B, Rheolwr).
Mae’r heriau hyn yn cael eu gwaethygu gan y lleihad mewn capasiti sy’n digwydd pan fydd ‘cynlluniau’ recriwtio cyfnod byr yn dod at ddiwedd eu cyfnod ariannu ac yn cau lawr. Wedi dweud hynny, mae gan rai sefydliadau fwriad positif i gynyddu’r garfan bosib o wirfoddolwyr y gall cartrefi gofal ddewis ohonynt: “Rydyn ni eisiau cynnwys pobl 16+ oed oherwydd mae gan gryn dipyn o rai dan 18 oed ddiddordeb ar hyn o bryd, ond 18+ yn unig ydy o. Roedd rhai pobl dan 18 oed wedi ymgeisio ac o ran pontio’r cenedlaethau, dw i’n meddwl y gallai weithio’n wych” (Cynllun A, Rheolwr).
	Blwch 9 – Problemau delwedd gan gartrefi gofal? Penbleth y ‘cabaits’...
Mae’r math o broblemau a ddisgrifiwyd gan sefydliadau’n cael eu gwaethygu gan y ffaith bod rhai cyfranogwyr yn dweud bod gan gartrefi gofal broblem delwedd pan fo’n fater o recriwtio gwirfoddolwyr:
“Dw i’n meddwl bod pobl yn cael eu rhoi mewn cartrefi gofal oherwydd eu bod yn drafferth neu i’w cael allan o’r ffordd a dweud y gwir, felly dydy gwirfoddoli mewn cartrefi gofal ddim yn swnio fel opsiwn apelgar iawn ydy o? Ia, mewn byd o gyfryngau cymdeithasol a phethau felly’r dyddiau yma, efallai na fyddai’n edrych yn dda ar Facebook, fyddai? Neu Instagram? Dydy o ddim yn rhywbeth sy’n apelio llawer i bobl nadi, ond i fy mhrofiad i’n bersonol, mae wedi bod mor werthfawr” (Cynllun A, Gwirfoddolwr).
“Dw i’n meddwl bod gan bobl argraff o gartrefi gofal fel llefydd braidd yn ddigalon a digysur sy’n ogleuo o gabaits ac nad ydy pobl o reidrwydd eisiau mynd yno, chi’n gwybod? A dw i’n meddwl bod y myth yma’n parhau, fel y cabaits! Ond fel rhan o recriwtio, mae prosiect arall dw i wedi cysylltu efo’n ddiweddar hefyd. Rydyn ni wedi siarad am wneud fideo fel bod pobl yn gallu gweld sut le ydy’r cartref gofal. Fel rhywun dieithr, byddwn yn falch o gyfle i weld y lle” (Rhanddeiliad).


Lefel sector
Mae cwestiynau anodd eu hateb am ble y mae gwirfoddoli’n ‘ffitio’ mewn tirlun gofal cymdeithasol wedi’i nodweddu’n drwm gan y sector annibynnol (preifat). Mae gan gartrefi argyfwng weithlu ac mae'n llawer mwy o flaenoriaeth recriwtio staff cyflogedig na gwirfoddolwyr. Ychydig iawn o amser sbâr neu gapasiti sydd gan y gweithlu i’w roi i gefnogi a datblygu gwirfoddolwyr, yn enwedig os oes diffyg cyllid yn gyffredinol.
Roedd barn gyffredinol ar draws ein canfyddiadau bod diffyg capasiti i ddelio gyda gwirfoddoli yn y sector cartrefi gofal. Yn gyffredinol, bod diffyg ‘cyfle i feddwl’ a gweithredu’n strategol ac ychydig iawn o sefydliadau’n teimlo bod ganddynt yr amser i feddwl a rhoi’r sylw sydd ei angen i reoli gwirfoddolwyr. Mae’r trosiant staff cymharol uchel a’r argyfwng gweithlu’n golygu bod gwirfoddoli mewn cartrefi gofal yn flaenoriaeth gymharol isel: “Mae yna dipyn o bethau argyfwng yn digwydd, sy’n ddealladwy pan fyddaf yn mynd yno. Mae ganddi tua 30 o wahanol bethau sy’n fwy o flaenoriaeth na gwirfoddolwyr. Rydyn ni’n beth braf i’w gael ond y peth pwysig ydy eu bod nhw’n cael eu meddyginiaeth. Mae hon a hon wedi cael diwrnod llawn neu’r peth yma neu’r peth arall yn digwydd, sy’n llawer mwy o flaenoriaeth na’r gwirfoddolwyr” (Cynllun B, Rheolwr).
Mae cartrefi gofal yn codi nifer o rwystrau wrth drafod yn gychwynnol gyda sefydliadau am ddefnyddio gwirfoddolwyr yn eu cartrefi. Ar sail ein tystiolaeth, mae gwahaniaeth rhwng rhwystrau ‘ymwybodol’ (fel diffyg ymddiriedaeth mewn gwirfoddolwyr, a dim bod eisiau agor drysau) a rhwystrau ‘diarwybod’ (fel diffyg sgiliau a chapasiti i reoli gwirfoddolwyr). Er enghraifft, roedd un o’r rhwystrau diarwybod yma wedi codi pan newidiwyd rôl yr awdurdod lleol mewn un ardal o ganlyniad i newid aelod o staff. Roedd y rhwystr cymharol fach yma wedyn yn cael ei waethygu ac yn effeithio’n negyddol ar gapasiti’r sector i ddod o hyd i wirfoddolwyr a’u lleoli: “Roedd y person cyswllt yn yr awdurdod lleol yn hollbwysig oherwydd hi fyddai’n arfer â chysylltu efo’r cartrefi gofal. A bydden ni’n dod o hyd i rywun. Byddai hi wedyn yn cysylltu efo fi ac yn gwybod pa gartrefi oedd ar ei rhestr. Mae’r swydd honno wedi mynd. A neb wedi eu hail-benodi. ‘Does dim o’r swydd honno wedi cael ei ysgwyddo gan rywun arall ac mae hynny’n gwneud byd o wahaniaeth. Felly heb hynny, y cymorth gan yr awdurdod lleol, pwy wedyn sydd i wneud y gwaith hwnnw gyda’r cartrefi gofal?” (Rhanddeiliad).
Mae’r heriau hyn yn golygu bod asiantaethau gwirfoddol a rhai cartrefi gofal yn gofyn pa mor briodol yw defnyddio gwirfoddolwyr mewn busnesau sy’n seiliedig ar wneud elw, a’r disgwyliadau annheg a allai gael eu rhoi ar ysgwyddau gwirfoddolwyr. Mae’r cwestiynau pwysig hyn yn adleisio rhai a ofynnwyd gan y ddau gyfranogwr isod a’r problemau parhaus sydd angen eu datrys:
“A fydd yr argyfwng yn y gweithlu iechyd a gofal cymdeithasol ddim yn cael ei ateb gyda phobl yn gwirfoddoli....dw i dal yn amheus o wirfoddoli ac o sefydliadau gwneud elw. Dw i wedi newid fy meddwl ychydig ond byddwn dal yn bwyllog iawn pe bai sefydliad sector preifat yn cysylltu. Byddwn yn poeni am y peth yn y sector preifat. Hynny yw, fyddwn i ddim yn anfon gwirfoddolwyr at unrhyw fusnes preifat arall y tu allan i’r cartref gofal. Mae’r gwaith yn gyflogedig ynde. Ond dw i’n gallu ei weld yn wahanol, ychwanegu rhywbeth ydy o. Felly dw i jyst yn dweud bod angen bod yn bwyllog, rhaid i ni fod yn glir am bethau. Rhaid i ni gael staff sydd ddim yn poeni y bydd eu swyddi yn y fantol oherwydd bod yr holl wirfoddolwyr ‘ma’n cyrraedd” (Rhanddeiliad).
“Dw i erioed wedi defnyddio gwirfoddolwyr. Mae gen i bryderon am reoleiddio’r peth. Mae gen i hefyd bryderon y bydden nhw’n gwneud pethau y mae’r cartref yn cael ei dalu i’w gwneud ac y dylai staff cyflogedig felly eu gwneud. A bod yn onest, dw i wastad wedi gweld gwirfoddolwyr fel ‘mwy o drafferth na’u gwerth’. Ddim yn agwedd dda mi wn, ond y gwir” (Cartref Gofal, Arolwg). 
Roedd y Theori Rhaglen Gychwynnol (Ffigwr 2.2) a ddyfeisiwyd yn dilyn yr adolygiad llenyddiaeth yn nodi bod sefydliad iach gyda diwylliant ac arferion gweithlu positif yn ‘ysgogi’ gwirfoddoli ystyrlon sy’n arwain at ganlyniadau da i breswylwyr, gwirfoddolwyr a staff fel ei gilydd. Mae’r sefyllfa ddelfrydol mewn cartref gofal yn cael ei chreu os yw pawb yn deall sut y mae gwirfoddoli’n ‘ffitio’ i’r gwerthoedd a diwylliant sefydliadol, os oes adnoddau priodol i gefnogi gwirfoddoli, a ffiniau clir. Mae’r holl bethau hyn yn cael effaith ar y profiad o wirfoddoli.
3.5 [bookmark: _Toc195275336]TUAG AT THEORI RHAGLEN DERFYNOL
Er mwyn symud tuag at Theori Rhaglen Derfynol, cyflwynwn isod gyfres o Strwythurau Cyd-destun-Proses-Canlyniad (CMOC) ar sail dadansoddiad ychwanegol o’r data a grynhoir yn y bennod hon. Mewn Gwerthusiad Realydd (Pawson a Tilley, 1997), strwythurau CMOC yw datganiadau sy’n disgrifio sut y mae Cyd-destun penodol (yr amgylchiadau neu amgylchedd y gweithredir cynllun ymyrraeth ynddo) yn ‘ysgogi’ Prosesau penodol (y broses neu’r gweithredu a ysgogir gan y cynllun ymyrraeth mewn cyd-destun penodol) sy’n arwain at Ganlyniad penodol (y canlyniad neu newid oedd mewn golwg ac a gyflawnir). Yn y bôn, ffordd o egluro cysylltiadau achosol mewn datasetiau yw strwythurau CMOC – hynny yw, ‘beth sy’n gweithio, i bwy, ac ym mha amgylchiadau’ mewn rhaglen neu gynllun ymyrraeth. 
Cyflwynir ein canfyddiadau felly mewn strwythurau Cyd-destun (C), Proses (M) a Chanlyniad (O) cyfunol. Yng nghorff y testun mae cyfres o gyfeirifau unigol, e.e. D016, M053, P070 – sy’n dynodi’r strwythurau y maen nhw’n cysylltu gyda nhw. Nid cyfeiriadau at siaradwyr unigol yw’r rhain ond cysylltiad yn ôl at ddatganiadau sydd wedi eu cyfuno i greu’r chwe maes canlynol:
· gwirfoddoli i wella profiadau bywyd preswylwyr;
· disgwyliadau;
· polisi ac adnoddau cartrefi gofal;
· ethos a dull y cartref gofal o weithredu gwirfoddoli; 
· cymhelliad a phrofiadau bywyd gwirfoddolwyr; a 
· cynllunio a rheoli gwirfoddoli.
Gwirfoddoli i wella profiadau bywyd preswylwyr
	CMOC: Os yw gwirfoddolwyr yn ymweld yn rheolaidd i dreulio amser gyda phreswylwyr, mae’n ysgogi newid ym mhrofiadau’r preswylwyr a chreu brwdfrydedd at yr ymweliadau gwerthfawr o ganlyniad.


Yr hyn sy’n ganolog i’n theori rhaglen derfynol yw’r persbectif bod gwirfoddoli’n gwella profiadau bywyd preswylwyr, gyda gwirfoddolwyr a staff y cartrefi gofal yn sylwi ar newidiadau amlwg yn ymddygiad y preswylwyr. Ystyriwyd bod ymweliadau rheolaidd â phreswylwyr, oedd yn aml yn wythnosol, a sgyrsiau a ddisgrifiwyd fel “sgwrs dda iawn” (P070) a “mi wnes i ddarganfod a dysgu llawer iawn” (P070) yn arwain at newidiadau amlwg mewn hwyliau, agwedd neu ymddygiad. 
“Roeddwn yn arfer â siarad efo’r bobl hyn a byddai rhai ohonyn nhw’n anhapus a rhai’n flin, ac ni fyddai gan eraill ddim byd llawer yn digwydd yn eu bywydau, a byddai cael sgwrs fach gyda nhw...mae’n anhygoel eu gweld yn newid wrth i chi siarad efo nhw” (P060). 
Roedd y preswylwyr yn mwynhau’r gweithgareddau a drefnwyd a hyn yn ymddangos i gael effaith bositif wrth iddynt edrych ymlaen yn eiddgar at yr ymweliadau. “Beth sylwais i arno yn hyn i gyd oedd eu bod yn wirioneddol gwerthfawrogi ni’n dod yno a threulio amser efo nhw. Roedden nhw o hyd yn awyddus iawn” (D016). 
[bookmark: _Hlk189137741]Disgwyliadau
	CMOC: Mae’r disgwyliadau o wirfoddolwyr yn amrywio gan greu'r argraff weithiau bod rhai gwirfoddolwyr yn fwy addas nag eraill ac arwain at gyflawni’r disgwyliadau hynny neu beidio a'r gwirfoddolwr yn aros neu’n gadael.


Clywsom am wahanol ddisgwyliadau o wirfoddolwyr gan gartrefi gofal, y gwirfoddolwyr eu hunain a rhanddeiliaid ehangach. Roeddent yn amrywio o’r argraff bod rhai mathau o bobl yn fwy addas i wirfoddoli (C03, P071). Ac argraff bod nifer fawr o wirfoddolwyr yn aros i gael eu recriwtio. Roeddent yna’n sylweddoli mai ond ychydig o wirfoddolwyr (yn enwedig ar ôl Covid) (C01, M052) sydd ar gael a bod recriwtio gwirfoddolwyr yn cymryd llawer iawn o amser ac ymdrech (C01, C02, C011, L026, P066). Roedd disgwyliadau o fantais dwy-ffordd i’r cartref gofal a’r gwirfoddolwr (L028, L029, M046, P070). Fel arfer mae staff cartrefi gofal yn gwahaniaethu rhwng dau fath o wirfoddolwr: 
“Mae gennych bobl hŷn wedi ymddeol a byddwn yn dweud mai nhw ydy’r math mwyaf cyffredin, pobl 50+ oed, merched fel arfer, sy’n aml wedi gweithio mewn gofal yn y gorffennol neu’n gwybod rhywbeth am ofal, neu fod rhywun yn y teulu wedi bod mewn gofal...ond byddwn yn dweud gyda gwasanaethau preswyl a gofal dydd, eu bod yn aml ychydig yn iau ac yn meddwl am ddod o hyd i waith” (C03).
Mae gan gartrefi gofal ddisgwyliadau amrywiol yn gysylltiedig â’r ‘mathau’ hyn o wirfoddolwyr, gan gynnwys y bydd trosiant uwch o wirfoddolwyr iau, sy’n gysylltiedig â’r argraff o’u hymrwymiad i’r cartref gofal: “Rydyn ni wedi cael trosiant uchel o fyfyrwyr yma ar brofiad gwaith ond ar ôl dipyn dyma ni’n penderfynu rhoi’r gorau i’r peth oherwydd mae’r preswylwyr yn cyrraedd, yn dod i arfer efo nhw ac yna’n sydyn maen nhw wedi mynd” (L026).
 Y disgwyliadau gan gartrefi gofal o bobl wedi ymddeol oedd bod ganddynt fwy o amser: “mae eu diwrnodau nhw’n ddiflas heb ddim i’w wneud” (C09). 
Roedd cartrefi gofal, weithiau’n anghywir, yn disgwyl bod pobl sydd eisiau gwirfoddoli’n gwybod sut i gyfathrebu gyda phreswylwyr: 
“Dw i’n meddwl ein bod...bron yn disgwyl...i bobl wybod sut i siarad efo preswylwyr...ond dydy hynny ddim bob amser yn wir, a siarad yn briodol a pha iaith yr ydych chi’n ei defnyddio a thôn eich llais, y math yna o beth, mae’n debyg ein bod yn cymryd pethau felly’n ganiataol ond mae’n debyg bod angen i ni egluro’r peth yn fwy manwl efallai [i wirfoddolwyr]” (L032).
Polisi ac adnoddau cartrefi gofal
	[bookmark: _Hlk189129410]CMOC: Os oedd cartrefi’n defnyddio cynlluniau ffurfiol ar gyfer gwirfoddoli i sicrhau bod y person iawn yn cael eu recriwtio, roedd hyn yn rhoi sicrwydd o ran prosesau, rolau a swyddogaeth ond hefyd yn golygu bod angen adnoddau ychwanegol, yn fewnol gan y cartref neu gan sefydliad allanol. 


Yn ein hastudiaeth, disgrifiwyd gwirfoddoli fel swyddogaeth ffurfiol neu anffurfiol (L032, M054, P073). Roedd gan gartrefi gofal oedd yn gwneud pethau’n fwy ffurfiol bolisïau oedd nid yn unig yn cwrdd â’r gofynion cyfreithiol ond hefyd yn sicrhau bod preswylwyr yn teimlo’n ddiogel yn y cartref a bod y gwirfoddoli’n gynaliadwy. Fodd bynnag, roedd pryderon am y cynnydd mewn biwrocratiaeth ar ôl Covid ac argraff bod yr holl wiriadau oedd yn ofynnol eu gwneud yn cymryd amser (L031, T039, T040, M057, P064, OC083).
“Felly gyda’r gwirfoddoli, mae’n debyg iawn i pan fydd aelod o staff yn ymgeisio am swydd oherwydd rhaid i ni dicio pob un o’r bocsys yr un fath....a rhaid i ni wneud y cais cyfan o’r dechrau, felly gyda phob cais rhaid cael y geirdaon, y gwiriadau DBS...mae’n llawer iawn o waith” (P064).
Yn aml iawn roedd hyn yn golygu bod yn rhaid i’r cartref gofal ei hun ddibynnu ar sefydliad wedi’i ariannu’n allanol i wneud y pethau hyn a sicrhau bod llinellau cyfathrebu clir rhyngddynt a’r cartrefi gofal (M047, Y081): “y broblem o hyd oedd capasiti, roedd angen cael rhywun fel ni arnyn nhw i wneud y recriwtio, yr hyfforddi” (Y081).
Roedd rhai enghreifftiau o gartrefi gofal na wyddai a oedd ganddynt bolisi gwirfoddoli (L035) ac felly oedd heb hyfforddiant yn ei le na chyllideb nac adnoddau pwrpasol ar gyfer gwirfoddoli. Yn y sefyllfaoedd hyn, mae staff yn gallu ‘cadw draw’ o wirfoddolwyr gan feddwl eu bod ‘yn ddim byd i’w wneud efo ni’ (Y081). Roedd diffyg gwybodaeth y cartrefi gofal am ble a sut i recriwtio’r gwirfoddolwr iawn i’w cartref yn achosi gorbryderu (cael y person anghywir), ofni tarfu ar forâl y cartref gofal, a digalonni, gan arwain at adrodd bod recriwtio’n anodd o ganlyniad (L031, T045, P068).
Ethos a dull y cartref gofal o weithredu gwirfoddoli
	CMOC: Pan fydd gennych gartref gofal gyda gweledigaeth glir a chynhwysol ar gyfer gwirfoddoli, maen nhw’n hyrwyddo diwylliant o ymddiried, dealltwriaeth a choleddu i wirfoddolwyr, sy’n arwain at brofiad ystyrlon a theimlad o werthfawrogiad, cefnogaeth a gofal amdanynt.  


Roedd cartrefi gofal oedd â gweledigaeth glir a chynhwysol ar gyfer gwirfoddoli’n gweld eu hunain fel cymuned fach o staff, preswylwyr, teuluoedd a gwirfoddolwyr yng nghalon eu cymuned leol. Roedd ganddynt ddiwylliant o ofalu am wirfoddolwyr, beth bynnag oedd eu hoed neu brofiad. Roedd gofalu amdanynt yn cynnwys treulio amser gyda nhw (C04), darparu hyfforddiant a magu hyder (P075) a “hyrwyddo deialog agored, gonest a thryloyw” (L036):
“un o’r pethau y mae’r ddau ohonon ni’n ymfalchïo fwyaf ynddo ydy ein bod yn gymuned o bobl sy’n dangos i bobl ifanc nad ydy bod o gwmpas pobl hŷn yn rhywbeth anghyffyrddus ac i fod ag ofn ohono, ac y gallwch wneud rhywbeth yn anghywir ac mae’n ocê, fe weithiwn trwyddo a gallwch ofyn i ddigon o bobl, ein bod yn amgylchedd dysgu” (P075).
Roedd staff yn falch o allu cynnig profiadau gwirfoddoli ac yn gwerthfawrogi nad oedd eu hamser bob tro ‘am ddim’ oherwydd bod gwirfoddolwyr weithiau’n achosi costau personol fel talu am docyn bws (C013). Roedd y teimlad o gael eu gwerthfawrogi’n dod mewn nifer o ffyrdd, fel cael cynnig bisged siocled gan breswylydd wrth wneud gweithgaredd (D016) a chael eu gwahodd i ginio canhwyllau Nadolig blynyddol gyda’r preswylwyr (M055).
Cymhelliad a phrofiadau bywyd gwirfoddolwyr
	CMOC: Mae dyheadau a phrofiadau bywyd yn aml yn gwneud i wirfoddolwyr fod eisiau helpu eraill, y gymuned neu nhw eu hunain, gan eu hysgogi i ymrwymo eu hamser sbâr i wirfoddoli mewn rôl ystyrlon. 


Mae cymhellion gwirfoddolwyr yn seiliedig ar eu dyheadau a phrofiadau bywyd, er enghraifft bod eisiau gwneud ffrindiau newydd (C09, L034), gwirfoddoli mewn amgylchedd cyfarwydd (C09), a gwella neu rannu eu sgiliau (D014, M049, M050, M053). 
Roedd myfyrwyr a gwirfoddolwyr rhyngwladol, yn enwedig, eisiau datblygu eu hymwybyddiaeth ddiwylliannol (C014, D023), yr un fath ag y mae pobl ifanc eraill eisiau dod i wybod mwy am y sector gofal yn barod am y byd gwaith (D014, D023, L029, T045, P065): “mae myfyrwyr rhyngwladol ar y cyfan yn fwy parod i wirfoddoli gyda ni ar draws y bwrdd. Ac yn rhannol, gallai hynny fod oherwydd eu bod yn talu gymaint o arian i fod yma. Maen nhw eisiau cael y profiad llawn ac yn ei werthfawrogi mwy efallai” (D023).
P’un ai rhywbeth wedi’i gynllunio neu eisiau achub ar gyfle oedd y cymhelliad, mae’r cymhellion hefyd yn anhunanol yn aml (CO13, D022, A037, M050), h.y. eisiau helpu preswylwyr neu eu cymuned leol. Mae hyn yn golygu bod gwirfoddolwyr yn barod i roi eu hamser a’u hymrwymiad i’r rôl er mwyn cysylltu gyda phobl (L027, T039): “Er mwyn gwneud gwahaniaeth i’r gymuned a helpu pobl yn y gymuned. Ia, helpu i helpu eraill, helpu pobl eraill a dweud y gwir. Gwneud eu bywyd yn well. Nid dim ond fy helpu i, helpu pobl eraill hefyd, ia” (A037).
Cynllunio a rheoli gwirfoddoli
	CMOC: Os oes gan wirfoddolwr berson cyswllt allweddol ac yn cael eu rheoli mewn ffordd drefnus, dryloyw, gefnogol a chyfeillgar, maen nhw’n gwybod wedyn beth i’w ddisgwyl ac yn teimlo’n hyderus a chyffyrddus yn y rôl a bod y cartref yn groesawus. 


Roedd gwybodaeth a phrofiad o gynllunio a rheoli gwirfoddoli’n amrywio. Roedd hyn yn amrywio o reoli gwirfoddolwyr fel rhan o’r llwyth gwaith arferol gyda goruchwylio rheolaidd (Y081), i ddull mwy anffurfiol gyda sesiynau ‘dal i fyny’ mwy ad hoc (B084). Weithiau, y person cyswllt allweddol mewn cartref gofal oedd y cydlynydd gweithgareddau (T043), cydlynydd gwirfoddolwyr (M048), cydlynydd clybiau (P069), a’r rheolwr (C08). Weithiau, roedd rheolwyr yn cael eu gweld i fod yn gwneud eu gorau oherwydd eu ffocws ar fusnes craidd y cartref gofal a’u diffyg capasiti (C03) a throsiant staff (C011). Os nad oedd cartrefi gofal yn barod am y gwirfoddolwyr, roedd hyn yn achosi rhwystredigaeth a’r gwirfoddolwyr yn teimlo ei fod yn wastraff o amser (D025). “Dw i’n meddwl oherwydd dydy’r staff gofal ddim wedi cael y preswylwyr i’r ystafell weithgareddau...rydyn ni yno’n barod felly ‘dydy’r cysylltiad ddim yno, dim cydlynu iawn, dydyn nhw ddim yno’n barod, felly mae’n wastraff oherwydd bod ein hamser yn brin”’ (D017).
Fodd bynnag, os oedd y person cyswllt allweddol yn cyflwyno eu hunain, yr ymweliad wedi’i gynllunio, a’r preswylwyr yn aros am y gwirfoddolwr, roedd y canlyniad yn un positif. Roedd cymorth parhaus yn yr ymweliad cyntaf yn hwb i’r preswylydd a’r gwirfoddolwr ar y siwrne:
“Mi es i mewn yno’n syth ac roedden nhw mor groesawus ac yn gwybod fy mod yn dod yr amser hwnnw...ac ar y diwrnod cyntaf hwnnw, mi ges i berson cyswllt oedd yn ferch o’r enw K, sydd wedi bod yn hollol wych ac fe gawsom ni sgwrs sydyn am, chi’n gwybod, fydd o’r un amser bob wythnos? Mae hi’n cytuno i’r amser ac mae hi yno ar yr amser hwnnw, i osgoi dryswch. Ond roedd yn amgylchedd hyfryd. Cerddais yn syth i mewn ac roedd J yn eistedd yn ei gadair ac roedden nhw wedi cael cadair i fi oherwydd roedd o’n gwybod fy mod yn dod” (B084).
Theori Rhaglen Derfynol ar gyfer gwirfoddoli mewn cartrefi gofal
Ar ôl cyflwyno’r strwythurau CMOC uchod o’r data, mae ein Theori Rhaglen Derfynol (Ffigwr 3.1 isod) yn dangos ein dealltwriaeth o sut y mae gwirfoddoli’n gweithio o safbwynt y cyfranogwyr, ac yn adeiladu ar y Theori Rhaglen Gychwynnol ar sail ein hadolygiad tystiolaeth.
Ffigwr 3.1 – Theori Rhaglen Derfynol 
[image: Ffigwr 3.1. Theori Rhaglen Derfynol.

Diagram addurnol]
Mae’r diagram yn dangos cylch mewnol wedi’i amgylchynu gan bedwar cylch arall. Gwirfoddoli i wella profiadau bywyd preswylwyr yw’r cylch canol ac, yn amlwg, hyn sydd wrth ganol y rhaglen i bawb. Fodd bynnag, mae nifer o ddisgwyliadau’n ei amgylchynu; rhai’r preswylwyr, rhai’r gwirfoddolwyr, rhai staff y cartref gofal, a rhai rhanddeiliaid o sefydliadau eraill, er enghraifft trydydd partïon sy’n rhan o recriwtio gwirfoddolwyr. Mae’r disgwyliadau hyn yn dylanwadu ar, a chael eu dylanwadu, gan bedwar peth allweddol arall sydd angen bod mewn cytgord i gyflawni’r canlyniad ‘gwella profiadau bywyd preswylwyr’ drwy wirfoddoli:
· polisi ac adnoddau’r cartref gofal; 
· ethos a dull y cartref gofal o weithredu gwirfoddoli;
· cymhelliad a phrofiadau bywyd gwirfoddolwyr; a
· cynllunio a rheoli gwirfoddoli. 
Mae’r pedwar cylch yma wedi eu cysylltu gan yr elfennau llywodraethu, arweinyddiaeth, hyfforddiant a chyfathrebu. Os yw’r elfennau hyn yn bresennol, maen nhw’n hwyluso’r canlyniad canolog o wella profiadau bywyd preswylwyr cartrefi gofal, ond yn rhwystro’r canlyniad os ydynt yn absennol. Mae holl rannau’r diagram yn cael eu hategu gan nifer fawr o linellau dotiog yn cris-groesi ei gilydd ac yn dangos y cysylltiadau rhwng y gwahanol elfennau. Mae hefyd yn adlewyrchu gwahanol gefndiroedd y gwirfoddolwyr unigol a’r cyd-destunau ehangach sydd ynghlwm â gwirfoddoli mewn cartrefi gofal.


4. [bookmark: _Toc195275337]CASGLIADAU A GOBLYGIADAU
4.1 [bookmark: _Toc195275338]CWMPAS Y GWAITH YMCHWIL HWN
Ymchwil ar raddfa fach yw hon a ganolbwyntiodd dim ond ar wirfoddoli ffurfiol mewn cartrefi gofal preswyl i oedolion hŷn yng Nghymru. Rydym yn cydnabod mai un rhan benodol o gyd-destun gofal cymdeithasol a chyd-destun gwirfoddoli llawer mwy ydyw. Hefyd, roedd y lefelau gwirfoddoli a gafodd eu hadnabod ym mhob astudiaeth achos yn isel gan arwain at nifer fach iawn o gyfweliadau gyda gwirfoddolwyr ym mhob lleoliad, a heb gyfweld preswylwyr y cartrefi gofal o gwbl. Nid yw’n bosib felly honni bod y gwaith hwn wedi trafod y darlun rhannol ac anghyflawn o faint, profiadau ac effeithiau gwirfoddoli mewn gofal cymdeithasol yn llawn fel yr ydym yn ei gydnabod ar ddechrau’r adroddiad hwn. Fodd bynnag, mae’n gwneud cyfraniad pwysig i ddeall y cyd-destun penodol hwn yn fwy manwl. 
Mae’n bwysig nodi, oherwydd diffyg rhaglenni neu weithgarwch gwirfoddoli sylweddol yn unrhyw un o’r astudiaethau achos, bod ffocws y profiadau o wirfoddoli, a’r myfyrdodau ar wirfoddoli, a drafodir yn yr ymchwil yn tueddu i fod ar unigolion yn hytrach na sefydliadau. Roedd rheolwyr a staff yn aml yn cyfeirio at brofiadau gyda gwirfoddolwyr penodol i wneud eu pwynt, yn hytrach na phrofiad o raglen wirfoddoli ehangach neu brofiad dros nifer o flynyddoedd. Roedd rheolwyr a staff yn aml felly’n myfyrio ar wirfoddolwyr yn hytrach nag ar wirfoddoli wrth lunio eu casgliadau. Mae hyn yn dystiolaeth bellach nad oedd gwirfoddoli, yn y rhan fwyaf o achosion, wedi’i wreiddio’n llawn fel rhan strategol graidd o waith y cartrefi gofal ac yn cael ei ystyried ond fel “ecstra” da i’w gael. Eto, er bod hyn yn wir yn y rhan fwyaf o’r cartrefi yn ein hastudiaeth, roedd gwahaniaeth nodedig yng nghartref y sector gwirfoddol lle’r oedd nifer y gwirfoddolwyr yn tueddu i fod yn uwch a’r meddylfryd a’r agwedd at wirfoddoli yn fwy strategol ac wedi’i wreiddio.
Oherwydd cyfyngiadau adnoddau’r prosiect, roedd ffocws y cyfweliadau astudiaeth achos ar reolwyr a staff oedd yn gyfrifol am gydlynu gweithgareddau neu oruchwylio gwirfoddolwyr yn hytrach na staff gofal craidd. Ni chynhaliwyd cyfweliadau gyda staff rheng flaen yn gweithio ochr yn ochr â gwirfoddolwyr o ddydd i ddydd. Gallai deall persbectif y staff craidd hyn fod yn gwbl allweddol i ystyried yn fwy manwl yr effaith y mae gwirfoddolwyr yn ei gael o ddydd i ddydd, yn enwedig unrhyw botensial ar gyfer profiadau negyddol neu densiwn posib. Dangosodd ein hymchwil y ffiniau rhwng gwaith y gwirfoddolwyr a’r staff yn glir. Mae’n bosib, oherwydd nad yw gwirfoddolwyr yn gallu gwneud rhai pethau (e.e. darparu bwyd neu ddiod neu ofal personol) bod y tasgau mwy beunyddiol ac undonnog hyn yn cael eu gadael i staff a bod gan wirfoddolwyr gyfle i fod yn rhan o weithgareddau mwy amrywiol ac efallai mwy difyr fel cerddoriaeth, celf ac ymweld â gerddi. Mae hyn yn rhan hanfodol o’r berthynas rhwng staff a gwirfoddolwyr sydd angen ei deall yn well os oes uchelgais i gynyddu gwirfoddoli mewn gofal cymdeithasol.
Er y cyfyngiadau hyn ar raddfa a chwmpas y gwaith ymchwil hwn, mae’n bosib llunio nifer o gasgliadau clir am wirfoddoli mewn cartrefi gofal preswyl i bobl hŷn. Crynhoir y rhain isod.


4.2 [bookmark: _Toc195275339]GRADDFA AC EFFAITH GWIRFODDOLI GOFAL CYMDEITHASOL
Mae gwirfoddoli gofal cymdeithasol yng Nghymru’n dal i fod ar raddfa fach, o ran ei ddefnydd ar draws y sector - yn eu Datganiadau Blynyddol i Arolygiaeth Gofal Cymru yn 2022-23, dim ond 3% o gartrefi gofal a ddywedodd eu bod yn defnyddio gwirfoddolwyr (gweler Tabl 2.1 ym Mhennod 2) - ac yn y cartrefi unigol sy’n defnyddio gwirfoddolwyr. Yn ein hymchwil, nid oedd y rhan fwyaf o gartrefi gofal yr astudiaethau achos yn defnyddio mwy nag un neu ddau o wirfoddolwyr, er bod un cartref gofal sector gwirfoddol yn defnyddio tua deg. Fodd bynnag, mae’r ymchwil yma’n adleisio canfyddiadau gwaith blaenorol drwy ddangos, lle’r oedd gwirfoddolwyr yn rhan o ofal cymdeithasol (yn yr achos hwn mewn gofal preswyl i oedolion hŷn), bod manteision clir i gartrefi gofal, y staff, y preswylwyr ac i’r gwirfoddolwyr eu hunain. Nid oes amheuaeth y gall a bod gwirfoddoli’n cyfrannu’n bositif at y cyd-destun gofal cymdeithasol yng Nghymru. Yn greiddiol, gall gwirfoddoli gyfrannu mwy na gofal cymdeithasol drwy:
· gynyddu ystod y perthnasoedd y mae preswylwyr yn eu cael
· dyfnhau’r perthnasoedd y mae preswylwyr unigol yn eu profi 
· ehangu’r ystod o weithgareddau y gall preswylwyr gymryd rhan ynddynt 
· cynyddu’r cysylltiadau rhwng cartrefi gofal (eu staff a phreswylwyr) a’r gymuned leol. 
Roedd agweddau at wirfoddoli ar draws y cartrefi yn ein hastudiaethau achos yn gyson bositif; roedd rheolwyr yn frwdfrydig a chefnogol o’r egwyddor o ddefnyddio gwirfoddolwyr gan roi nifer o enghreifftiau o brofiadau da i’r cartref, staff, preswylwyr a gwirfoddolwyr. Roedd mantais dwy-ffordd y berthynas rhwng gwirfoddolwyr a’r cartref, y staff a’r preswylwyr yn thema gyson. Er hynny, pur anaml oedd y brwdfrydedd hwn am wirfoddoli’n trosglwyddo’n rhaglenni ehangach o ddefnyddio gwirfoddolwyr. Mae diffyg cyswllt clir rhwng yr awydd i ddefnyddio gwirfoddoli a’r ymarfer ar lawr gwlad, gyda nifer o resymau posib am hyn.
4.3 [bookmark: _Toc195275340]FFACTORAU SY’N HWYLUSO A RHWYSTRO GWIRFODDOLI MEWN GOFAL CYMDEITHASOL
[bookmark: WfCopyCase]Gellir disgrifio’r dulliau o ddefnyddio a rheoli gwirfoddolwyr yn y cartrefi gofal oedd yn rhan o’n hymchwil fel bod braidd yn elfennol, o ran i ba raddau yr oedden nhw’n cynllunio’n strategol ar gyfer ac yn dyrannu adnoddau i wirfoddoli. Mae diffyg ffocws cyson ac integredig ar ddatblygu a chynnal sgiliau staff i reoli gwirfoddolwyr, ar ddatblygu systemau a phrosesau i gefnogi gwirfoddoli, ar greu gwahanol rolau gwirfoddoli a datblygu a chynnal ymgyrchoedd recriwtio systematig, i gyd yn cyfrannu at ddull o weithredu gwirfoddoli. Gellid disgrifio’r dull hwn fel un gobeithiol yn hytrach na phwrpasol, ac ymatebol yn hytrach na rhagweithiol. Mae hyn yn arbennig o wir o’i gymharu â’r hyn a wneir mewn sectorau eraill cysylltiedig, er enghraifft yn y sector iechyd ehangach (e.e. Helpforce) a gwirfoddoli gyda phobl hŷn (e.e. Age Cymru). 
Roedd gwirfoddoli yn yr astudiaeth yma’n aml yn cael ei hwyluso drwy sefydliad trydydd parti oedd â phrofiad ac adnoddau i gyfrannu at rai o’r agweddau craidd ar wirfoddoli fel denu, sgrinio, cynefino a hyfforddi gwirfoddolwyr. Roedd y cymorth allanol hwn yn aml yn allweddol os oedd cartref gofal i deimlo’n abl a hyderus i ddefnyddio gwirfoddolwyr yn effeithiol. Fodd bynnag, fel arfer dim ond am gyfnod byr oedd y cymorth ar gael oherwydd cyfyngiadau ariannu allanol, a phan oedd y cyllid (ac felly’r cymorth) yn dod i ben, roedd y cartref gofal yn cael trafferth parhau i ddefnyddio’r gwirfoddolwyr yr un mor effeithiol. Er bod y cymorth trydydd parti yma’n hwyluso gwirfoddoli mewn cartrefi gofal, roedd yn aml yn eu gwneud yn ddibynnol arnynt drwy “wneud pethau drostynt” yn lle ceisio cryfhau capasiti’n fewnol. Mae’r olaf yn debygol o fod yn fwy llwyddiannus i gynnal gwirfoddoli ar bob safle.
Pur anaml oedd gwirfoddoli’n cael blaenoriaeth mewn cartrefi gofal, yn rhannol oherwydd y galwadau ar amser y staff. Un her allweddol i gynyddu gwirfoddoli mewn gofal cymdeithasol felly yw sut i gefnogi’r cartrefi gofal i ddatblygu’r sgiliau, hyder a’r capasiti sydd ei angen arnynt i fuddsoddi yn y twf hwn, heb ychwanegu at eu heriau presennol o ddiffyg amser ac adnoddau. Er bod y model trydydd parti a ddisgrifir uchod yn rhoi effaith tymor byr, nid yw’n cyflwyno newid cynaliadwy ar lefel strategol a diwylliannol.
Mae’r ffaith bod gwirfoddoli’n digwydd ar raddfa fach ar hyn o bryd, a natur gymharol elfennol unrhyw reolaeth ac arweinyddiaeth o wirfoddoli, weithiau’n cyfrannu at greu cysyniad di-fudd o’r gwirfoddolwr delfrydol ymhlith rhai staff a rheolwyr. Mae’r syniad bod math arbennig neu benodol o berson sy’n gallu gwirfoddoli’n llwyddiannus mewn cartref gofal yn cael ei fwydo’n rhannol drwy fod ond â nifer fach o enghreifftiau o wirfoddoli llwyddiannus (neu aflwyddiannus) i fyfyrio arnynt. Mae hefyd yn cael ei ddylanwadu gan ddiffyg profiad, hyder a sgiliau ehangach i reoli gwirfoddolwyr. I raddau wedyn, mae’n dod yn ddarogan sy’n gwireddu’i hun: ni fydd parhau i weithio ar raddfa ficro’n ehangu’r sgiliau, profiad a’r hyder i ddefnyddio tîm mwy neu fwy amrywiol o wirfoddolwyr.
Roedd y micro-ffocws hwn hefyd i’w weld yn y ffaith bod cartrefi gofal yn gyndyn o ymgysylltu’n allanol i geisio datblygu eu dull o wirfoddoli. Nid oedd gwirfoddoli’n bwnc y dywedodd staff oedd yn cael ei drafod â chartrefi eraill. Ni ddywedodd staff eu bod yn gwybod am na’n defnyddio cymorth allanol ehangach i wneud hyn, heblaw drwy raglen benodol wedi’i hariannu gan drydydd partïon er enghraifft. Ni ystyriwyd bod gwirfoddoli’n rhan o ddatblygiad proffesiynol parhaus ac roedd ymwybyddiaeth ac ymgysylltu isel gyda’r ffynonellau cymorth oedd ar gael yn lleol neu’n genedlaethol.
4.4 [bookmark: _Toc195275341]SAFIAD POLISI ANSICR AC AMRYWIADAU YN Y SECTOR
Gallai’r ystod gynyddol o becynnau[footnoteRef:7], fframweithiau[footnoteRef:8] a hyfforddiant[footnoteRef:9] sydd ar gael i gefnogi cartrefi gofal i ddefnyddio mwy o wirfoddolwyr fod yn gymorth gyda rhai o’r heriau a amlinellir uchod. Fodd bynnag, yn ogystal â’r diffyg ffocws strategol ar wirfoddoli ar lefel ymarferol yn y cartrefi gofal, mae diffyg eglurder o hyd ar y weledigaeth gyffredinol a’r uchelgais ar gyfer gwirfoddoli mewn gofal cymdeithasol yng Nghymru ar lefel polisi. Mae hyn hefyd yn effeithio ar raddfa a thwf gwirfoddoli. I ba raddau yr ystyrir bod gwirfoddoli’n ‘edefyn’ allweddol o strategaethau datblygu’r gweithlu? I ba raddau yr ystyrir bod gwirfoddoli’n ganolog i ddull cymunedol ac ataliol o ddarparu gofal? Pa argraff neu ddisgwyliadau sydd gan bobl o’r rôl wirfoddoli mewn ansawdd gofal? A oes uchelgais neu ddisgwyl i gartrefi gofal ehangu gwirfoddoli, o ran niferoedd a rolau? Os felly, pwy sy’n gyrru’r agenda hon ac i ba berwyl? Er y gallai eglurder ar hyn gyfrannu at roi mwy o flaenoriaeth i wirfoddoli mewn cartrefi gofal, gallai’r cwestiynau hyn fod yn rhai cynhennus gan godi pryderon, er enghraifft, am gymryd lle a disodli swyddi. [7:  Pecyn Cymorth Cartrefi Gofal ¦ Age Cymru]  [8:  Fframwaith Gwirfoddoli mewn Iechyd a Gofal Cymdeithasol - Comisiwn Bevan]  [9:  Gwirfoddoli mewn Iechyd a Gofal Cymdeithasol: Safonau ac Adnoddau Dysgu - Hwb Gwybodaeth] 

Gallwn ond ystyried y cwestiynau hyn ochr yn ochr â’r heriau ehangach yn y gweithlu fel cyflogau isel, denu a chadw staff a hyd yn oed gwestiynau ehangach am rôl gwirfoddolwyr mewn darparu gwasanaethau cyhoeddus. Gall gwirfoddoli heb os gyfrannu’n bositif at y cyd-destun gofal cymdeithasol yng Nghymru, ond y cwestiwn yw a ddylai fod angen iddo? Pa raddfa a natur fyddai’n addas ar gyfer gwirfoddoli? Mae’r diffyg eglurder hwn ar lefel polisi’n effeithio ar uchelgais a gweithgarwch gwirfoddoli ar lefel leol: mae ansicrwydd am beth y mae ‘da’ yn edrych fel neu beth ddylai nod gwirfoddoli fod.
Oherwydd bod y gwaith ymchwil hwn ar raddfa fach, mae’n anodd cymharu rhwng dulliau sector preifat, cyhoeddus a gwirfoddol o wirfoddoli. Fodd bynnag, roedd yn nodedig bod dull un cartref gofal gwirfoddol o wirfoddoli wedi’i wreiddio mwy yn y cartref a bod defnyddio gwirfoddolwyr yn rhan normal o’r diwylliant a’r ymarfer. Yn yr enghraifft yma, roedd defnyddio gwirfoddolwyr nid yn unig yn cael ei groesawu ond yn cael ei ddisgwyl; roedd yn rhan allweddol o bwrpas a chenhadaeth graidd y cartref. Roedd gwirfoddoli’n cael ei gydnabod a’i werthfawrogi fel mwy na threfniant oedd yn helpu i lenwi bwlch mewn adnoddau, ac fel rhywbeth oedd yn ychwanegu gwerth penodol, a’r gwirfoddolwyr yn bartneriaid cymunedol gwirioneddol mewn darparu gofal. Roedd hyn yn feddylfryd gwahanol i’r hyn a welsom mewn rhai cartrefi sector preifat a chyhoeddus lle’r oedd y ffocws yn fwy penodol ar wirfoddolwyr fel capasiti gweithlu ychwanegol. Mae’r meddylfryd sylfaenol tuag at wirfoddoli’n effeithio ar raddfa, ymarfer a pha mor gyflym y mae gwirfoddoli’n datblygu.
Mae tystiolaeth o’r gwaith ymchwil cyfyngedig hwn yn awgrymu mai ychydig iawn yw’r effaith ar brofiad gwirfoddolwyr unigol p’un ai yw perchnogaeth a rheolaeth o’r cartrefi’n breifat, cyhoeddus neu’n wirfoddol. Efallai bod hyn yn rhannol oherwydd nad yw gwirfoddolwyr yn ymddangos i fod yn gwybod, neu’n meddwl am statws perchnogaeth y cartref y maen nhw’n gwirfoddoli ynddo. Mae hyn yn gwbl wahanol i’r sefyllfa mewn rhai o’r sefydliadau seilwaith, sy’n gwrthod hyrwyddo gwirfoddoli mewn cartrefi gofal preifat gan gredu bod defnyddio llafur gwirfoddol yn amhriodol yn y cyd-destun hwn. Mewn rhai achosion, mae’r union sefydliadau sy’n chwarae rôl allweddol mewn hyrwyddo a thyfu gwirfoddoli wedi mabwysiadu safiadau polisi mewnol a allai fod yn cyfrannu at dwf araf gwirfoddoli mewn gofal cymdeithasol. Mae felly’n ddiddorol nodi y gallai rhai o’r sefydliadau hyn fod wedi mabwysiadu safiad polisi (h.y. o beidio â hyrwyddo gwirfoddoli mewn cartrefi gofal preifat) ar ran darpar wirfoddolwyr, ond bod y dystiolaeth o brofiadau gwirfoddolwyr yn yr astudiaeth hon (er bod y sampl yn fach) yn awgrymu nad yw hyn yn eu poeni. Er mwyn deall y mater hwn yn llawn, byddai angen ymchwil i rai nad ydynt yn gwirfoddoli mewn cartrefi gofal preifat er mwyn gweld a ydynt yn gwneud penderfyniad ymwybodol i osgoi busnesau ‘gwneud elw’ wrth roi eu hamser i wirfoddoli.
4.5 [bookmark: _Toc195275342]MYFYRDODAU A GOBLYGIADAU
Mae’r gwaith ymchwil hwn, er yn gul ei gwmpas a bach ei raddfa, yn cadarnhau ac ychwanegu at ein gwybodaeth am rôl bresennol a darpar rôl gwirfoddoli mewn gofal cymdeithasol yng Nghymru. Mae’r astudiaeth yn cynnig tystiolaeth glir bod y pedwar cyfle i wirfoddoli mewn gofal cymdeithasol a ddisgrifiwyd (MacInnes a Smith, 2022) yn cael eu gwireddu eisoes a hefyd yn rhai y gellid eu datblygu ymhellach:
1. Hybu cyflenwad
Er y diffyg eglurder ar bolisi cymdeithasol, ac er y pryderon gan rai sefydliadau seilwaith, mae gwirfoddolwyr yn cyfrannu’n bwrpasol at ofal preswyl i bobl hŷn gyda photensial sicr i ddefnyddio mwy o wirfoddolwyr i wneud hyn. Mae’r rôl yn apelio ac yn ystyrlon i ystod eang o bobl: yn enwedig i rai sy’n awyddus i gael gyrfa mewn gofal cymdeithasol neu sector cysylltiedig a rhai sydd wedi ymddeol a / neu gyda chysylltiad yn barod â chartref gofal.
2. Cynyddu galw
Er y diffyg strategaethau ar gyfer defnyddio gwirfoddolwyr neu hyfforddiant a datblygu sgiliau er mwyn rheoli gwirfoddolwyr, roedd y rhan fwyaf o staff y cartrefi gofal yn croesawu gwirfoddolwyr ac ar y cyfan yn bositif am eu manteision. Gyda mwy o gapasiti i reoli gwirfoddolwyr yn eu cartrefi, byddent yn croesawu twf pellach mewn gwirfoddoli.
3. Mwyhau canlyniadau 
Mae perthnasoedd ystyrlon a chyfnewidiol rhwng gwirfoddolwyr a phreswylwyr, a rhwng gwirfoddolwyr a staff, wrth graidd y profiadau gwirfoddoli a gofnodwyd gan yr astudiaeth hon. Mae gwirfoddolwyr yn chwarae rolau ‘creu perthynas’ a ‘gwaith tasg’ ac yn aml iawn yn croesawu cyfle i wneud mwy pe bai’r cartref gofal yn caniatáu hyn ac yn eu cefnogi i fagu mwy o hyder a datblygu sgiliau. 
4. Datblygu gyrfaoedd
Mae nifer o brofiadau positif (i’r gwirfoddolwr, cartref gofal a’r preswylwyr) yn digwydd wrth i wirfoddolwyr chwilio am brofiad i’w helpu i ddechrau neu ddatblygu eu hastudiaethau neu waith mewn gyrfa gofal cymdeithasol. Fodd bynnag, roedd y dulliau o hwyluso hyn yn parhau i fod yn fwy ymatebol na rhagweithiol, yn anghyson yn hytrach na’n integredig. O ganlyniad roedd cyfle’n cael ei golli i ehangu graddfa gwirfoddoli a’r rôl y gallai ei chwarae mewn datblygu’r gweithlu gofal cymdeithasol.
Mae gwirfoddoli mewn cartrefi gofal preswyl i bobl hŷn eisoes yn ychwanegu gwerth sylweddol. Mae potensial sylweddol iddo ychwanegu llawer mwy ond i ddarparu hyn rhaid cael pum newid allweddol ar lefel polisi ac ymarfer:
1. Mwy o eglurder polisi ar wirfoddoli mewn gofal cymdeithasol, gan nodi’n glir beth yw maint yr uchelgais a rôl gwirfoddoli mewn strategaethau gweithlu gofal cymdeithasol ehangach yng Nghymru.
2. Newid meddylfryd ac agwedd arweinwyr cartrefi gofal (yn enwedig mewn cartrefi preifat a chyhoeddus) o ddull ymatebol ac adweithiol i ddealltwriaeth ac ymrwymiad mwy strategol a gwreiddiedig i werth llawn gwirfoddoli.
3. Datblygu’r gallu a’r capasiti i reoli gwirfoddolwyr ar lefel weithredol mewn cartrefi gofal a chydnabod hyn fel sgil benodol sy’n creu galwadau ar yr amser prin sydd gan staff cartrefi gofal yn barod.
4. Ffocws parhaus ar osgoi dyblygu wrth greu adnoddau i gefnogi gwirfoddoli, er enghraifft adnoddau sy’n cael eu creu gan sefydliadau seilwaith ac arbenigol. I wneud hyn, mae hefyd angen sicrhau bod cynnwys yr adnoddau hyn (e.e. sut i ddarparu’r agweddau gweithredol ar wirfoddoli’n llwyddiannus) yn dod gydag adnoddau i gefnogi’r newid mwy strategol a ddisgrifir uchod.
5. Dull cymorth ar gyfer gwirfoddoli mewn cartrefi gofal sy’n canolbwyntio ar greu gallu a chapasiti cynaliadwy ym mhob cartref, yn hytrach na ffocws ar gymorth allanol tymor byr gan drydydd partïon, sy’n agored i gael ei effeithio gan newidiadau cyllido.
4.6 [bookmark: _Toc195275343]MEDDYLIAU I GLOI – DOD O HYD I GYSONDEB A’R ‘SEFYLLFA DDELFRYDOL’
Mae’r dystiolaeth a gyflwynir yn yr adroddiad hwn yn awgrymu bod heriau sylweddol o hyd i’w goresgyn wrth ddatblygu gwirfoddoli mewn cartrefi gofal yng Nghymru, ond bod lle i fod yn obeithiol hefyd. Mae’r pwyntiau terfynol yma’n tanlinellu llawer o’r hyn sydd wedi’i ddweud yn flaenorol o ran cydnabod bod angen cydbwyso rhai o’r tensiynau yn y system.
Mae diffyg gwybodaeth a chapasiti i reoli gwirfoddolwyr mewn rhai cartrefi gofal yn ein hastudiaeth, a gall yr argraff o’r hyn y mae rhai o’r cartrefi gofal hyn yn disgwyl i wirfoddolwyr ei wneud fod yn atal darpar wirfoddolwyr rhag gwirfoddoli. Mae angen gwerthuso’r gost a budd sy’n gysylltiedig â defnyddio gwirfoddolwyr mewn ffordd lawer mwy gonest. “Yn fy marn i, beth sydd ei wir angen ar gartrefi gofal ydy hyfforddiant ar sut i reoli gwirfoddolwyr. Mae pobl yn meddwl bod gwirfoddolwyr yn hawdd. Dydyn nhw ddim yn dwyn gwaith. Maen nhw’n arbed amser i chi. Ia ddim? Wel, ydyn. A rhaid buddsoddi llawer iawn o amser ac egni mewn gwirfoddolwyr cyn iddynt fod mor ddefnyddiol â hynny i chi. A hyd yn oed wedyn, y math hwnnw o gefndir, y diogelwch, y strwythur sydd ei angen i gefnogi’r gwirfoddolwr a gwneud i bethau ddigwydd. Ond dydy cartrefi gofal ddim yn deall hynny” (Cynllun C, Rheolwr).
Mae’r dystiolaeth yn awgrymu, er yn awyddus, bod cartrefi gofal yn cael trafferth dod o hyd i’r ‘gwirfoddolwr delfrydol’ ‘di-ddal’ hwnnw neu honno sy’n gallu gwneud ymrwymiad cyson a pharhaus i’w rôl: “mae wedi bod yn eithaf anodd cael gwirfoddolwr rheolaidd i ddod atom ac aros, anodd iawn dros y blynyddoedd, ceisio dod o hyd i’r person perffaith sydd ag amser ac yn gallu dod i dreulio amser gyda’r preswylwyr” (Cartref Gofal C, Rheolwr). Mae cwestiynau ynghylch a yw’r chwilio yma am ‘berffeithrwydd’ yn golygu bod cartrefi’n diystyru opsiynau ‘amherffaith’ eraill a hynny er niwed i’r darpar wirfoddolwr a phreswylwyr y cartref gofal o’r herwydd.
Mae gan gartrefi gofal sy’n canolbwyntio ar wella profiad eu preswylwyr a rhoi canlyniadau da iddynt, ac sydd eisiau cynyddu amrywiaeth eu tîm ac ysgafnu’r pwysau ar staff, siawns da o lwyddo: “Rydyn ni’n edrych ymlaen yn ofnadwy at weld sut y gallwn gynyddu nifer y gwirfoddolwyr oherwydd mae gymaint yn well i breswylwyr bod yr unigolyn hwnnw neu honno'n dod i mewn, a hefyd yn ysgafnu’r pwysau ar staff. Felly drwy fod yn sefydliad di-wneud-elw, rydyn ni’n fwy tueddol o edrych ar sut y gallwn gynyddu nifer y gwirfoddolwyr” (Cartref Gofal E, Rheolwr). Fel y nodir, mae’r potensial hwn yn cael ei fwyhau os yw’r cartref gofal ac ethos a diwylliant y sefydliad yn gyson â gwerthoedd gwirfoddoli, ac mae gan gartrefi gofal sector gwirfoddol fantais amlwg yn hyn o beth. Mae hyn yn arwain at fyfyrio ar gyfansoddiad a natur y sector cartrefi gofal yng Nghymru ar hyn o bryd; ac a yw’r heriau a brofir gan gartrefi gofal, eu staff a’u rheolwyr, a hefyd gan eu gwirfoddolwyr, yn cael eu herio’n sylfaenol gan y gwrthdaro rhwng gwerthoedd yn ein system. A all gwirfoddolwyr gael eu gwerthfawrogi o ddifrif gan gartrefi sy’n bennaf er gwneud elw?
Mae’n ymddangos bod y sefyllfa ddelfrydol gyda gwirfoddoli’n digwydd:
· pan fydd cymhellion unigolion yn cyd-fynd â chenhadaeth ac ethos y sefydliad;
· pan fydd y rhain yn rhan o amgylchedd polisi ac ariannu cefnogol ehangach;
· pan fydd gwirfoddolwyr wedi eu cymell gan y cyfle i gael effaith bositif ar ansawdd bywyd preswylwyr; a
· [bookmark: WfTarget]pan fydd gan wirfoddolwyr ddigon o amser i ymrwymo a gwneud gwahaniaeth dros gyfnod hirach.

